ಶಿಕ್ಷಣ ವಂಚಿತ ಬುಡಕಟ್ಟು ಮಕ್ಕಳು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ಕೃತಿಯನ್ನು ರಚಿಸಿದ ಶ್ರೀ ವೀರಭದ್ರ ನಾಯ್ಕ ಅವರಿಗೆ ಅಭಿನಂದನೆಗಳು. ಶ್ರೀ ವೀರಭದ್ರ ನಾಯ್ಕ ಅವರು ಈ ಹಾದಿಯಲ್ಲಿ ಹೆಚ್ಚಿನ ಕೆಲಸ ಮಾಡಲೆಂದು ಹಾರೈಸುತ್ತೇನೆ. ಈ ಕೃತಿಯನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನ ಮೂರ್ತಿ ಅವರಿಗೆ ಅಭಿನಂದನೆಗಳು.

ಶಿಕ್ಷಣ ವಂಚಿತ ಬುಡಕಟ್ಟು ಮಕ್ಕಳು: ವರದಿಗಳು
೧. ರಾಷ್ಟ್ರೀಯ ಉನ್ನತ ಅಧ್ಯಯನ ಸಂಸ್ಥೆ, ಕರ್ನಾಟಕದ ಪ್ರಾಥಮಿಕ ಶಿಕ್ಷನ ವ್ಯವಸ್ಥೆ ಅನುಭವ, ಸಾಧನೆ ಮತ್ತು ಮುಂದಿರುವ ಸವಾಲುಗಳು. ಜಿಲ್ಲಾ ಶಿಕ್ಷಣ ಗುಣಮಟ್ಟ ಉತ್ತಮೀಕರಣ ಯೋಜನೆ / ವಿದ್ಯಾಂಕುರ. ಬೆಂಗಳೂರು, ೨೦೦೬.
೨. ರಾಷ್ಟ್ರೀಯ ಉನ್ನತ ಅಧ್ಯಯನ ಸಂಸ್ಥೆ, ವಿದ್ಯಾಂಕುರ ಯೋಜನೆಯ ಸಹಭಾಗಿತ್ವ ಆಶ್ರಮ ಶಾಲೆಗಳ ಶೈಕ್ಷಣಿಕ. ಜಿಲ್ಲಾ ಶಿಕ್ಷಣ ಗುಣಮಟ್ಟ ಉತ್ತಮೀಕರಣ ಯೋಜನೆ / ವಿದ್ಯಾಂಕುರ. ಬೆಂಗಳೂರು, ಡಿಸೆಂಬರ್ ೨೦೦೭.
೩. Azim Premji Foundation and Ministry of Human Resource Development, Equitable Education for Equitable Society. Proceedings of National learning Conference. Government of India, Bangalore, 2007.
4. Department of Public Instruction, Children’s Census, Karnataka, 2005.
5. Department of School Education and Literacy, Ministry of Human resource Development, National Evaluation Kasturba Gandi Balika Vidhyalaya (KGBV) Report. Government of India: February 2007.
6. National Institute of Advanced Studies, The Functioning of Select Elementary Schools in Chamarajanagar District. District Quality Education Project / Vidaynkura, Bangalore, December 2007.
7. ಶಿಕ್ಷಣ ವಂಚಿತ ಬುಡಕಟ್ಟು ಮಕ್ಕಳು (೧)
8. ಪೀಠಿಕೆ
9. ಯಾವುದೇ ಒಂದು ರಾಷ್ಟ್ರದ ಆದರ್ಶ ಕಲ್ಪನೆಗಳು, ಸಾಂಸ್ಕೃತಿಕ ಮೌಲ್ಯಗಳು, ಆರ್ಥಿಕ ಹಾಗೂ ಸಾಮಾಜಿಕ ಒಲವು ಶಿಕ್ಷಣದ ಮೇಲೆ ಅವಲಂಬಿತವಾಗಿದೆ. ಹಾಗಾಗಿ ಸಮಾಜದಲ್ಲಿ ಔಪಚಾರಿಕ ಮತ್ತು ಅನೌಪಚಾರಿಕ ಶಿಕ್ಷಣವು ಪ್ರಜಾಪ್ರಭುತ್ವದ ಪ್ರತಿನಿಧಿಗಳಾಗಿ ಕೆಲಸ ಮಾಡುತ್ತವೆ. ವ್ಯಕ್ತಿಯ ಸಂಸ್ಕೃತಿ, ಆರ್ಥಿಕ ಸ್ಥಿತಿ ಮತ್ತು ಸಾಮಾಜಿಕ ಒಲವು, ಸಾಮಾಜಿಕ ಒತ್ತಡ ಹೇಗೆ ವೈಯಕ್ತಿಕವಾಗಿ ಪ್ರಭಾವ ಬೀರುತ್ತದೆ ಎಂಬುದನ್ನು ಶಿಕ್ಷಣದ ಮೂಲಕ ಅರ್ಥಮಾಡಿಕೊಳ್ಳಬಹುದು. ಶಿಕ್ಷಣವು ಒಂದು ಸಾಮಾಜಿಕ ಸಂಸ್ಥೆಯಾಗಿದ್ದು, ವೈಜ್ಞಾನಿಕ ಚಿಂತನೆಗೆ ಒರೆ ಹಚ್ಚುವುದಲ್ಲದೆ, ವ್ಯಕ್ತಿಯ ಸರ್ವತೋಮುಖ ಬೆಳವಣಿಗೆಗೆ, ವ್ಯಕ್ತಿಯ ಭಾಷೆ, ಸಂಸ್ಕೃತಿಯ ಉಳುವಿಗಾಗಿ ಕೆಲಸ ಮಾಡುತ್ತದೆ. ಹಾಗಾಗಿ ಶಿಕ್ಷಣ ಕೇವಲ ಜ್ಞಾನ ಸಂಪತ್ತಿನ ಕೇಂದ್ರವಾಗಿರದೆ, ಮಕ್ಕಳಿಗೆ ಭವಿಷ್ಯವನ್ನು ಎದುರಿಸಲು ಅಗತ್ಯವಾದ ಕಲೆ ಮತ್ತು ನೈಪುಣ್ಯತೆ ಹಾಗೂ ಮನೋಭಾವವನ್ನು ಬೆಳೆಸುವ ಕೇಂದ್ರವಾಗಿ ಕೆಲಸ ನಿರ್ವಹಿಸುತ್ತದೆ. ಈ ಮೌಲ್ಯಗಳನ್ನು ಬೆಳೆಸುವಲ್ಲಿ ಸ್ವಾತಂತ್ರ್ಯಾ ಪೂರ್ವದಲ್ಲಿ ಬುಡಕಟ್ಟು ಸಮುದಾಯಗಳಲ್ಲಿ ಯಾವುದೇ ಶೈಕ್ಷಣಿಕ ಸಂಸ್ಥೆಗಳು ಇರಲಿಲ್ಲ. ಬುಡಕಟ್ಟು ಸಮುದಾಯಗಳ ಸಾಮಾಜೀಕರಣ ಪ್ರಕ್ರಿಯೆಯಲ್ಲಿ ತಮ್ಮ ಪಾರಂಪರಿಕ ಮೌಲ್ಯಗಳು, ಕೌಶಲ್ಯಗಳು ಹಾಗೂ ಸಾಂಸ್ಕೃತಿಕ ವಿಷಯಗಳನ್ನು ಮೌಖಿಕವಾಗಿ ಕುಟುಂಬ ಅಥವಾ ಸಮುದಾಯಗಳ ಮೂಲಕ ತಲೆಮಾರಿನಿಂದ ತಲೆಮಾರಿಗೆ ಅನೌಪಚಾರಿಕವಾಗಿ ಬೆಳೆಸಿಕೊಂಡು ಬಂದಿದೆ.
10. ಪ್ರಾಥಮಿಕ ಶಿಕ್ಷಣದ ಸಾರ್ವತ್ರೀಕರಣದ ಸವಾಲು ನಮ್ಮ ಮುಂದೆ ಅರ್ಧ ಶತಮಾನಕ್ಕಿಂತಲೂ ಹೆಚ್ಚಿನ ದಿನಗಳಿಂದ ಇದೆ. ನಮ್ಮ ದೇಶದೊಂದಿಗೆ ಸ್ವತಂತ್ರಗೊಂಡ ಹಲವಾರು ದೇಶಗಳು ಸಾರ್ವತ್ರೀಕರಣವನ್ನು ಸಾಧಿಸಿ ಮುಂದೆ ಹೆಜ್ಜೆ ಇಟ್ಟಿವೆ. ಆದರೆ ನಮ್ಮ ದೇಶದ ಸಾಧನೆ ಅಪೇಕ್ಷಿತ ಮಟ್ಟಕ್ಕಿಂತ ಕಡಿಮೆ ಎಂದೇ ಹೇಳಬಹುದು. ಅರ್ಧ ಶತಮಾನಗಳ ನಂತರವೂ ಅದರಲ್ಲು ಶಿಕ್ಷಣವನ್ನು ಮೂಲಭೂತ ಹಕ್ಕಾಗಿಸಿದರೂ ತಳ ಸಮುದಾಯದ ಜನ ವರ್ಗಗಳಿಗೆ ಅದರಲ್ಲು ಬುಡಕಟ್ಟು ಸಮುದಾಯಗಳಿಗೆ ಶಿಕ್ಷಣದ ಅವಕಾಶವನ್ನು ಕಲ್ಪಿಸದಿರುವುದು ಆಘಾತಕಾರಿಯಾದ ವಿಷಯವಾಗಿದೆ. ಬುಡಕಟ್ಟು ಸಮುದಾಯಗಳ ಆರ್ಥಿಕ ಅಭಿವೃದ್ಧಿಯಾಗಬೇಕಾದರೆ ಶಿಕ್ಷಣ ಬಹಳ ಮುಖ್ಯವಾದ ವಿಷಯವಾಗಿದೆ. ಶಿಕ್ಷಣದಿಂದ ವ್ಯಕ್ತಿಯಲ್ಲಿ ಆತ್ಮವಿಶ್ವಾಸ ಹೆಚ್ಚುವುದಲ್ಲದೆ, ವ್ಯಕ್ತಿಯ ಸಾಮಾಜಿಕ ಪ್ರಗತಿಯೂ ಆಗುತ್ತದೆ. ಅಭಿವೃದ್ಧಿಗೆ ಶಿಕ್ಷಣ ಒಂದು ಮುಖ್ಯ ವಿಷಯವಾಗಿದ್ದು, ಬುಡಕಟ್ಟು ಸಮುದಾಯಗಳ ಪ್ರಗತಿ ಅವರಿಗೆ ಕೊಡುವ ಶಿಕ್ಷಣದ ಮೇಲೆ ಅವಲಂಬಿತವಾಗಿದೆ. ಈ ದಿಶೆಯಲ್ಲಿ ರಾಜ್ಯ ಹಾಗೂ ಕೇಂದ್ರ ಸರ್ಕಾರಗಳು ಬುಡಕಟ್ಟು ಸಮುದಾಯಗಳ ಶಿಕ್ಷಣದ ಅವಶ್ಯಕತೆಯನ್ನು ಮನಗಂಡು ವಿವಿಧ ಬುಡಕಟ್ಟು ಪ್ರದೇಶಗಳಲ್ಲಿ ಆಶ್ರಮ ಶಾಲೆಗಳನ್ನು ಆರಂಭಿಸಿದೆ. ಆದರೆ ಬುಡಕಟ್ಟು ಸಮುದಾಯದ ಶಿಕ್ಷಣವನ್ನು ಸಾಮಾನ್ಯ ಶಿಕ್ಷಣದ ಜೊತೆ ಹೋಲಿಸಿದಾಗ ಹೇಳಿಕೊಳ್ಳುವಂತಹ ಬದಲಾವಣೆಗಳೇನೂ ಆಗಿಲ್ಲ. ಆರರಿಂದ ಹದಿನಾಲ್ಕು (೬ – ೧೪) ವಯೋಮಾನದ ಎಲ್ಲಾ ಮಕ್ಕಳು ಶಾಲೆಯಲ್ಲಿರಬೇಕು, ಶಾಲೆಯಲ್ಲಿರುವ ಎಲ್ಲಾ ಮಕ್ಕಳಿಗೂ ಗುಣಾತ್ಮಕ ಶಿಕ್ಷಣ ಸಿಗಬೇಕೆಂದು ಸರ್ವ ಶಿಕ್ಷಣ ಅಭಿಯಾನದ ಗುರಿಯಾಗಿದೆ. ಈ ಹಿನ್ನೆಲೆಯಲ್ಲಿ ಕಡ್ಡಾಯ ಪ್ರಾಥಮಿಕ ಶಿಕ್ಷಣದ ಆಶಯಗಳನ್ನು ಈಡೇರಿಸಲು ಬಾ ಬಾಲೆ ಶಾಲೆಗೆ, ಕೂಲಿಯಿಂದ ಶಾಲೆಗೆ, ಚಿಣ್ಣರ ಅಂಗಳ ಕಾರ್ಯಕ್ರಮಗಳು ಹಾಗೂ ಕಲಿಕಾ ಖಾತ್ರಿ ಯೋಜನೆಗಳ ಮೂಲಕ ಶಾಲೆಯಿಂದ ಹೊರಗುಳಿದ ಹಾಗೂ ಶಾಲೆಗೆ ಗೈರುಹಾಜರಿಯಾಗುವ ಮಕ್ಕಳನ್ನು ಶಾಲೆಗೆ ಕರೆತರುವ ಪ್ರಯತ್ನಗಳಾಗಿದೆ. ಈ ಪ್ರಯತ್ನಗಳನ್ನು ದೇಶದಾದ್ಯಂತ ಮಾಡಲಾಗಿದ್ದರೂ ಬಹುಪಾಲು ಗಿರಿಜನ ಪ್ರದೇಶಗಳಲ್ಲಿ ಯಶಸ್ವಿಯಾಗಿಲ್ಲ. ಇವತ್ತಿಗೂ ದೇಶದಲ್ಲಿ ೮೧ ಲಕ್ಷ ಬುಡಕಟ್ಟು ಮಕ್ಕಳು ಶಾಲೆಯಿಂದ ಹೊರಗುಳಿದ್ದಾರೆ. ಈ ಹಿನ್ನೆಲೆಯಲ್ಲಿ ಬುಡಕಟ್ಟು ಸಮುದಾಯದ ಮಕ್ಕಳ ಶಿಕ್ಷಣಕ್ಕಾಗಿ ಆರಂಭವಾದ ಆಶ್ರಮ ಶಾಲೆಗಳ ಮೂಲ ಆಶಯಗಳು ಅನುಷ್ಟಾನದಲ್ಲಿವೆಯೇ. ಇಲ್ಲವೇ? ಆಶ್ರಮ ಶಾಲೆಗಳ ಶಿಕ್ಷಕ ಮತ್ತು ಮಕ್ಕಳ ನಡುವಿನ ಬಾಂಧವ್ಯ ಶಿಕ್ಷಕ ಮತ್ತು ಅಧಿಕಾರಿಗಳ ವೃತ್ತಿ ಬದ್ಧತೆ ಹಾಗೂ ಶಾಲಾ ಶಿಕ್ಷಣದಲ್ಲಿ ಪೋಷಕರ ಪಾತ್ರವನ್ನು ಅರ್ಥಮಾಡಿಕೊಳ್ಳಬೇಕಿದೆ. ಆಶ್ರಮ ಶಾಲೆಗಳಲ್ಲಿ ಮಕ್ಕಳ ಗೈರುಹಾಜರಿ ಹಾಗೂ ಶಾಲೆ ಬಿಡುವ ಪ್ರಮಾಣ ಹೆಚ್ಚಾಗಿರಲು ಕಾರಣಗಳೇನು? ಮಕ್ಕಳ ವಾಸ್ತವದ ಸ್ಥಿತಿಗಳನ್ನು ಅರ್ಥಮಾಡಿಕೊಳ್ಳುವ ಸಲುವಾಗಿ ಈ ಅಧ್ಯಯನವನ್ನು ಮಾಡಲಾಗಿದೆ.
11. ಬುಡಕಟ್ಟು ಸಮುದಾಯಗಳು ಸಾಂಸ್ಕೃತಿಕವಾಗಿ ವಿಶಿಷ್ಟವಾಗಿದ್ದರೂ ಆರ್ಥಿಕವಾಗಿ, ಸಾಮಾಜಿಕವಾಗಿ, ಭಾಷಿಕವಾಗಿ ಹಾಗೂ ಶೈಕ್ಷಣಿಕವಾಗಿ ಹಿಂದುಳಿದಿವೆ. ಸಾಮಾನ್ಯ ಜನ ಸಮುದಾಯದ ಮಕ್ಕಳ ದಾಖಲಾತಿ ಮತ್ತು ಹಾಜರಾತಿಗೆ ಹೋಲಿಸಿದಾಗ ಈ ಸಮುದಾಯಗಳ ಮಕ್ಕಳ ದಾಖಲಾತಿ ಮತ್ತು ಹಾಜರಾತಿಯಲ್ಲಿ ಸಮಸ್ಯೆಗಳಿವೆ. ಆದರೂ ಇತ್ತೀಚಿನ ವರ್ಷಗಳಲ್ಲಿ ಬುಡಕಟ್ಟು ಸಮುದಾಯದ ಮಕ್ಕಳ ದಾಖಲಾತಿಯಲ್ಲಿ ಬದಲಾವಣೆಗಳಾದರೂ ಶಾಲೆಯಿಂದ ಹೊರಗುಳಿಯುವ ಪ್ರಮಾಣ ಹೆಚ್ಚಿದೆ. ಅದರಲ್ಲೂ ಹೆಣ್ಣು ಮಕ್ಕಳ ಗೈರುಹಾಜರಿ ಹಾಗೂ ಶಾಲೆ ಬಿಡುವ ಪ್ರಮಾಣ ಜಾಸ್ತಿಯಿದೆ. ಸುಜಾತರವರು ಆಂಧ್ರ ಪ್ರದೇಶದ ಬುಡಕಟ್ಟು ಪ್ರದೇಶಗಳ ಮಕ್ಕಳು ಹೆಚ್ಚು ಶಾಲೆಯಿಂದ ಹೊರಗುಳಿಯುತ್ತಿರುವ ಬಗ್ಗೆ ಚರ್ಚಿಸಿ, ಅದಕ್ಕೆ ಕಾರಣಗಳನ್ನು ತಿಳಿಸಿದ್ದಾರೆ. ಪ್ರಾಥಮಿಕ ಹಂತದಲ್ಲಿ ಬುಡಕಟ್ಟು ಮಕ್ಕಳ ಕಲಿಕೆಯನ್ನು ಬುಡಕಟ್ಟೇತರ ಮಕ್ಕಳ ಕಲಿಕೆಗೆ ಹೋಲಿಸಿದಾಗ ಮಕ್ಕಳ ಕಲಿಕಾ ಪ್ರಗತಿ ಬಹಳ ಕಡಿಮೆಯಿದ್ದು ಮಕ್ಕಳು ಶಾಲೆಯಿಂದ ಹೊರಗುಳಿಯಲು ಕಾರಣವಾಗಿದೆ ಎಂಬುದಾಗಿ ತಿಳಿಸಿದ್ದಾರೆ (ಸುಜಾತ, ೧೯೮೭). ಬುಡಕಟ್ಟು ಸಮುದಾಯದಲ್ಲಿ ಹೆಣ್ಣು ಮಕ್ಕಳು ಶಾಲೆ ಬಿಡುವ ಕುರಿತು ಕಾಥಗನ್ ಜಿಲ್ಲೆಯ ಅಧ್ಯಯನ ವರದಿಯೊಂದರಲ್ಲಿ ತಿಳಿಸಿರುವಂತೆ ಪೋಷಕರು ಹೆಣ್ಣು ಮಕ್ಕಳನ್ನು ಮನೆಯ ಕೆಲಸಗಳ ನಿರ್ವಹಣೆ ಮಾಡಲು, ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು ಹಾಗೂ ಮಕ್ಕಳನ್ನು ಆರ್ಥಿಕ ಕೆಲಸಗಳಲ್ಲಿ ಬಳಸಿಕೊಳ್ಳುವುದಕ್ಕೆ ಶಾಲೆ ಬಿಡಿಸ ತಿಳಿಸಿದೆ (ವಾಸವಿ, ೨೦೦೦). ಗೀತಾ ನಂಬೀಸನ್‍ರವರು ತಿಳಿಸಿರುವಂತೆ ಮಕ್ಕಳು ಶಾಲೆಯಿಂದ ಹೊರಗುಳಿಯುವಿಕೆಗೆ ಮಕ್ಕಳ ಕಡಿಮೆ ಕಲಿಕೆಯಾಗಿದ್ದು, ಈ ಕಡಿಮೆ ಕಲಿಕೆಗೆ ಕಾರಣ ಮಕ್ಕಳು ತಮ್ಮದಲ್ಲದ ಭಾಷೆಯೊಂದರ ಮೂಲಕ ಕಲಿಯುವುದಾಗಿದೆ. ಏಕೆಂದರೆ ಬುಡಕಟ್ಟು ಸಮುದಾಯ ಮಕ್ಕಳ ಪರಿಸರ, ಸಂಸ್ಕೃತಿ, ಭಾಷೆಗೂ, ಶಾಲೆಯಲ್ಲಿ ಬೋಧನೆ ಮಾಡುವ ಭಾಷೆಗೂ ವ್ಯತ್ಯಾಸವಿದೆ ಎಂದು ತಿಳಿಸಿದ್ದಾರೆ (ಗೀತಾ ನಂಬೀಸನ್, ೨೦೦೦).
12. ಸ್ವಾತಂತ್ರ್ಯದ ನಂತರ ಭಾರತ ಸರ್ಕಾರವು ಬುಡಕ್ಟ್ತು ಶಿಕ್ಷಣಕ್ಕೆ ಒತ್ತು ಕೊಡುವದರ ಮೂಲಕ ಅವರನ್ನು ಮುಖ್ಯವಾಹಿನಿಗೆ ತರುವ ಪ್ರಯತ್ನ ಮಾಡಲಾಗುತ್ತಿದೆ. ಹಾಗಾಗಿ ಗಿರಿಜನ ಮಕ್ಕಳ ಶಿಕ್ಷಣಕ್ಕಾಗಿ ಅವರು ವಾಸಿಸುವ ಪ್ರದೇಶಗಳಲ್ಲಿಯೇ ಆಶ್ರಮ ಶಾಲೆಗಳನ್ನು ಆರಂಭಿಸಲಾಗಿದ್ದು, ಮಕ್ಕಳಿಗೆ ವಸತಿ, ಉಚಿತ ಊಟ, ಬಟ್ಟೆ, ಪಠ್ಯಪುಸ್ತಕ, ಲೇಖನ ಸಾಮಗ್ರಿಗಳು ಹಾಗೂ ವಿದ್ಯಾರ್ಥಿ ವೇತನ ಇವೆ ಮುಂತಾದ ಪ್ರೋತ್ಸಾಹದಾಯಕ ಯೋಜನೆಗಳನ್ನು ಹಮ್ಮಿಕೊಳ್ಳಲಾಗುತ್ತಿದೆ. ಆದರೂ ಮಕ್ಕಳ ಗೈರು ಹಾಜರಿ ಹಾಗೂ ಶಾಲೆ ಬಿಡುವ ಪ್ರಮಾಣ ಕಡಿಮೆಯಾಗಿಲ್ಲ. ಇದಕ್ಕೆ ಬೇರೆ ಬೇರೆ ಕಾರಣಗಳಿದ್ದು, ಅವುಗಳನ್ನು ಇಲ್ಲಿ ಚರ್ಚಿಸುವುದು ಮುಖ್ಯವಾಗುತ್ತದೆ. ಬುಡಕಟ್ಟು ಸಮುದಾಯಗಳಲ್ಲಿರುವ ಬಡತನ, ಆರ್ಥಿಕ ಹಿಂದುಳಿಯುವಿಕೆ, ಕಡಿಮೆ ಸಂಪಾದನೆ, ಅರಣ್ಯ ಉತ್ಪನ್ನಗಳ ಮೇಲಿನ ಅವಲಂಬನೆ, ಋತುಮಾನದ ವಲಸೆ, ಅವರ ಮೇಲೆ ನಡೆಯುವ ಹಲವಾರು ದೌರ್ಜನ್ಯಗಳು ಇವೇ ಮುಂತಾದ ಕಾರಣಗಳಿಂದಾಗಿ ಇವತ್ತಿಗೂ ಬುಡಕಟ್ಟು ಸಮುದಾಯದ ಎಲ್ಲಾ ಮಕ್ಕಳಿಗೂ ಶಿಕ್ಷಣ ನೀಡಲು ಸಾಧ್ಯವಾಗಿಲ್ಲ. ಬುಡಕಟ್ಟು ಸಮುದಾಯಗಳ ಶಿಕ್ಷಣ ಸುಧಾರಣೆಗಾಗಿ ದೇಶದ್ಯಾದಂತ ಹಲವಾರು ಶೈಕ್ಷಣಿಕ ಕಾರ್ಯಕ್ರಮಗಳನ್ನು ರೂಪಿಸಿ ಅನುಷ್ಟಾನ ಮಾಡಲಾಗಿದ್ದರೂ ಬುಡಕಟ್ಟು ಸಮುದಾಯಗಳ ಶೈಕ್ಷಣಿಕ ಪ್ರಗತಿ ಮಟ್ಟದಲ್ಲಿ ಇಲ್ಲ. ಬುಡಕಟ್ಟು ಸಮಾಜದಲ್ಲಿ ಬಹುಪಾಲು ಪೋಷಕರಿಗೆ ವೈಯಕ್ತಿಕವಾದ ಕಷ್ಟಗಳಲ್ಲಿ ಶಿಕ್ಷಣ ಅಸನೀಯವಾದ ಹೊರೆ ಎನಿಸಿರುತ್ತದೆ. ಕೆಲವರಿಗೆ ಈಗಾಗಲೆ ಓದಿರುವವರೇ ಕೆಲಸ ಇಲ್ಲದೆ ಕೂಲಿ ಮಾಡುತ್ತಿದ್ದಾರೆ. ಇನ್ನೂ ಇವರು ಓದಿ ಉದ್ದಾರವಾಗಬೇಕಾದುದ್ದು ಏನು ಇಲ್ಲ ಎಂಬ ಅಭಿಪ್ರಾಯವಿದೆ. ಕೆಲವು ಕುಟುಂಬದ ಮಕ್ಕಳಿಗೆ ಸರಿಯಾದ ಶಿಕ್ಷಣ ದೊರೆತು, ಒಳ್ಳೆಯ ಕೆಲಸ ಸಿಕ್ಕಿ ಉತ್ತಮ ಜೀವನ ನಡೆಸುತ್ತಿದ್ದು, ಈ ಪ್ರಮಾಣ ಬಹಳ ಕಡಿಮೆಯಿದೆ. ಪ್ರಸ್ತುತದಲ್ಲಿ ಬುಡಕಟ್ಟು ಸಮುದಾಯಗಳಿಗೆ ಜೀವನ ನಡೆಸುವುದೇ ದುಸ್ಥರವಾಗಿರುವಾಗ ಶಿಕ್ಷಣದ ಬಗ್ಗೆ ಆಸಕ್ತಿಯಾದರೂ ಎಲ್ಲಿ ಬರಬೇಕು.
13. ಆಶ್ರಮ ಶಾಲೆಗಳ ಮೇಲುಸ್ತುವಾರಿ ಜೊತೆಗೆ ಮುಖ್ಯ ಶಿಕ್ಷಕನಾಗಿ ಕೆಲಸ ನಿರ್ವಹಿಸುವ ಶಿಕ್ಷಕರು ಹಾಗೂ ಸಹ ಶಿಕ್ಷಕರಲ್ಲಿ ಪುರುಷರ ಸಂಖ್ಯೆ ಹೆಚ್ಚಾಗಿದ್ದು, ಮಹಿಳಾ ಮೇಲ್ವಿಚಾರಕರು ಹಾಗೂ ಮಹಿಳಾ ಶಿಕ್ಷಕರ ಕೊರತೆ ಜಾಸ್ತಿ ಇದೆ. ಇದರಿಂದ ವಸತಿ ಶಾಲೆಯಲ್ಲಿ ಉಳಿಯಬೇಕಾಗಿರುವ ಹೆಣ್ಣು ಮಕ್ಕಳಿಗೆ ಸಮಸ್ಯೆಯಾಗಿ ಶಾಲೆ ಬಿಡುತ್ತಾರೆ. ಕೆಲವು ಆಶ್ರಮ ಶಾಲೆಗಳಲ್ಲಿ ಇವತ್ತಿಗೂ ಹೆಣ್ಣು ಮತ್ತು ಗಂಡು ಮಕ್ಕಳಿಗೆ ರಾತ್ರಿ ಉಳಿಯಲು ಪ್ರತ್ಯೇಕವಾದ ವಸತಿ ವ್ಯವಸ್ಥೆಯಿಲ್ಲ. ಹಾಗೆಯೇ ಬಹುಪಾಲು ಬುಡಕಟ್ಟು ಮಕ್ಕಳು ಕುಟುಂಬದ ಆರ್ಥಿಕ ಸಂಪಾದನೆಯ ಭಾಗವಾಗಿರುವುದರಿಂದ ಐದು – ಆರನೇ ತರಗತಿ ಹಂತದಲ್ಲೇ ಮಕ್ಕಳನ್ನು ಶಾಲೆ ಬಿಸಿಸಲಾಗುತ್ತದೆ. ಹೆಣ್ಣು ಮಕ್ಕಳು ಋತುಮತಿಯರಾದರೆಂಬ (ಹೆಣ್ಣು ಮಕ್ಕಳು ಮದುವೆ ವಯಸ್ಸಿಗೆ ಬಂದಿರುವರೆಂದು) ಕಾರಣದಿಂದ ಪೋಷಕರು ಹೆಣ್ಣು ಮಕ್ಕಳನ್ನು ಶಾಲೆ ಬಿಡಿಸುತ್ತಾರೆ. ಕೆಲವು ಕುಟುಂಬಗಳಲ್ಲಿ ತಾವು ದುಡಿಯಲು ಹೊರಗೆ ಹೋಗುವಾಗ ದೊಡ್ಡ ಮಕ್ಕಳಿಗೆ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು, ಮನೆ ಮತ್ತು ಕೃಷಿ ಕೆಲಸಗಳ ಜವಾಬ್ದಾರಿಯನ್ನು ಹೊರಿಸಲಾಗುತ್ತದೆ. ಈ ಎಲ್ಲಾ ಕಾರಣಗಳಿಂದಾಗಿ ಬುಡಕಟ್ಟು ಸಮುದಾಯದಲ್ಲಿ ಶೇಕಡ ೩೦ ರಿಂದ ೭೦ ರಷ್ಟು ಮಕ್ಕಳು ಪ್ರಾಥಮಿಕ ಮತ್ತು ಪ್ರೌಢ ಶಿಕ್ಷಣ ಹಂತದಲ್ಲೇ ಶಾಲೆಯನ್ನು ಬಿಡುತ್ತಾರೆ.
14. ಗಿರಿಜನ ಸಮುದಾಯಗಳಲ್ಲಿ ಮಕ್ಕಳು ಪೋಷಕರ ಕೆಲಸದಲ್ಲಿ ಸಹಾಯ ಮಾಡುತ್ತಾರೆ. ಅಲ್ಲದೆ ಜೀವನೋಪಾಯದ ಕಸುಬುಗಳಾದ ಪಶುಪಾಲನೆ, ಅರಣ್ಯ ಉತ್ಪನ್ನಗಳ ಸಂಗ್ರಹಿಸುವ ಇವೇ ಮುಂತಾದ ಕೆಲಸಗಳಲ್ಲಿ ತೊಡಗಿಸಿಕೊಳ್ಳುವ ಕಾರಣಗಳಿಂದಾಗಿ ಬುಡಕಟ್ಟು ಸಮುದಾಯದ ಮಕ್ಕಳು ಶಾಲೆಗೆ ಹಾಜರಾಗುವಲ್ಲಿ ಸಮಸ್ಯೆಗಳನ್ನು ಎದುರಿಸುತ್ತಾರೆ. ಅದರಲ್ಲೂ ಹೆಣ್ಣು ಮಕ್ಕಳು ವ್ಯವಸಾಯದ ಕೆಲಸಗಳು. ಅರಣ್ಯ ಉತ್ಪನ್ನಗಳ ಸಂಗ್ರಹ ಹಾಗೂ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುವ ಕೆಲಸಗಳನ್ನು ಮಾಡಬೇಕಾಗಿದ್ದು, ಶಾಲೆಗೆ ಹಾಜರಾಗಲು ತೊಡಕಾಗಿದೆ (ಜಾ ಮತ್ತು ಜಿಂಗ್ರನ್, ೨೦೦೨). ೨೦೦೧ ರ ಸರ್ವ ಶಿಕ್ಷಣ ಅಭಿಯಾನ (ಎಸ್ ಎಸ್ ಎ) ಮಾಹಿತಿಯಂತೆ ದೇಶದಲ್ಲಿ ೬ ರಿಂದ ೧೪ ವಯೋಮಾನದ ೨೦.೨೪ ದಶಲಕ್ಷ ಪರಿಶಿಷ್ಟ ವರ್ಗದ ಮಕ್ಕಳಿದ್ದು, ಇವರಲ್ಲಿ ೧೪ ದಶಲಕ್ಷ ಮಕ್ಕಳು ಮಾತ್ರ ಪ್ರಾಥಮಿಕ ಶಾಲೆಗೆ ದಾಖಲಾಗಿದ್ದಾರೆ. ಹೀಗೆ ದಾಖಲಾದ ಮಕ್ಕಳಲ್ಲೂ ಶೇಕಡ ೫೨ ರಷ್ಟು ಮಕ್ಕಳು ಪ್ರಾಥಮಿಕ ಹಂತದಲ್ಲೂ, ಶೇಕಡ ೬೯ ರಷ್ಟು ಮಕ್ಕಳು ಮಾಧ್ಯಮಿಕ ಹಂತದಲ್ಲಿ ಶಾಲೆಯನ್ನು ಬಿಡುವುದಾಗಿ ತಿಳಿಸಿದೆ. ಕಾರಣ ಮಕ್ಕಳು ತಮ್ಮ ಪರಿಸರದಿಂದ ಶಾಲಾ ವ್ಯವಸ್ಥೆಗೆ ಹೊಂದಿಕೊಳ್ಳದಿರುವುದು, ಸಾಮಾಜಿಕ ಹಾಗೂ ಸಾಂಸ್ಕೃತಿಕವಾಗಿ ವೈವಿದ್ಯೆತೆಯಿರುವುದು. ಜೊತೆಗೆ ಹತ್ತಿರದಲ್ಲಿ ಶಾಲೆಗಳ ಲಭ್ಯತೆಯಿಲ್ಲದಿರುವುದು ಹಾಗೂ ಭೌತಿ ಸೌಲಭ್ಯದ ಕೊರತೆಯಿಂದಾಗಿ ಶಾಲೆಯನ್ನು ಬಿಡುತ್ತಾರೆ (ಬುಡಕಟ್ಟು ಅಭಿವೃದ್ಧಿ ಯೋಜನೆ, ೨೦೦೭).
15. ಜಿಲ್ಲೆಯ ಹಿನ್ನೆಲೆ
16. ಮೈಸೂರು ಜಿಲ್ಲೆಯ ಭಾಗವಾಗಿದ್ದ ಚಾಮರಾಜನಗರ ೧೯೯೭ ರಲ್ಲಿ ಹೊಸ ಜಿಲ್ಲೆಯಾಗಿ ಅಸ್ತಿತ್ವಕ್ಕೆ ಬಂದಿತ್ತು. ಈ ಪ್ರದೇಶವು ಕ್ರಿ.ಶ. ೮ನೇ ಶತಮಾನದಿಂದ ೧೯೫೦ ರವರೆಗೆ ವಿವಿಧ ರಾಜ ಮನೆತನಗಳ ಆಳ್ವಿಕೆಗೆ ಒಳಪಟ್ಟ ಪ್ರದೇಶವಾಗಿತ್ತು. ಇಲ್ಲಿ ತಲಕಾಡಿನ ಗಂಗರು, ಕಲ್ಯಾಣದ ಚಾಲುಕ್ಯರು, ದ್ವಾರಸಮುದ್ರದ ಹೊಯ್ಸಳರು, ತಮಿಳುನಾಡಿನ ಚೋಳರು, ವಿಜಯನಗರದ ಅರಸರು, ಮೈಸೂರಿನ ಒಡೆಯರು ಹಾಗೂ ಬ್ರಿಟಿಷರ ಕಾಲದದಲ್ಲಿ ಮದ್ರಾಸ್ ಪ್ರಾಂತ್ಯದ ಆಡಳಿತಕ್ಕೆ ಒಳಪಟ್ಟ ಪ್ರದೇಶವಾಗಿತ್ತು. ಐತಿಹಾಸಿಕ ಹಿನ್ನೆಲೆಯುಳ್ಳ ಚಾಮರಾಜನಗರವನ್ನು ಹಿಂದೆ ಅರಿಕುಠಾರ, ಅರೆಕುಠಾರ, ಅರಕೊಟಾರ ಎಂಬ ವಿಶೇಷ ಹೆಸರುಗಳಿಂದ ಕರೆಯಲಾಗುತ್ತಿದ್ದು, ೧೮೧೮ರಲ್ಲಿ ಮುಮ್ಮಡಿ ಕೃಷ್ಣರಾಜ ಒಡೆಯರು ತಮ್ಮ ತಂದೆ ಚಾಮರಾಜ ಒಡೆಯರು ಹುಟ್ಟಿದ ನೆನಪಿಗಾಗಿ ಚಾಮರಾಜನಗರ ಎಂಬ ಹೆಸರನ್ನು ಇಟ್ಟರು. ಅಂದಿನಿಂದ ಅರೆಕುಠಾರ ಚಾಮರಾಜನಗರ ಎಂದು ಕರೆಯಲಾಗುತ್ತಿದೆ. ಜಿಲ್ಲೆಯು ಮೈಸೂರು, ಮಂಡ್ಯ, ಬೆಂಗಳೂರು ಗ್ರಾಮಾಂತರ ಮತ್ತು ಕೇರಳ, ತಮಿಳುನಾಡಿನ ಗಡಿ ಪ್ರದೇಶಗಳನ್ನು ಒಳಗೊಂಡಿದೆ. ಕೊಳ್ಳೇಗಾಲ, ಯಳಂದೂರು, ಗುಂಡ್ಲುಪೇಟೆ ಹಾಗೂ ಚಾಮರಾಜನಗರ ಸೇರಿದಂತೆ ನಾಲ್ಕು ತಾಲ್ಲೂಕುಗಳನ್ನು ಒಳಗೊಂಡಿದೆ. ಜಿಲ್ಲೆಯ ಒಟ್ಟು ಭೌಗೋಳಿಕ ವಿಸ್ತೀರ್ಣ ೫೦೦೧ ಚದರ ಕಿಲೋ ಮೀಟರ್ ವ್ಯಾಪ್ತಿಯನ್ನು ಹೊಂದಿದೆ. ಜೆಲ್ಲೆಯು ಸಂಪದ್ಭರಿತ ಅರಣ್ಯ ಪ್ರದೇಶವನ್ನು ಹೊಂದಿದ್ದು, ಕರಿಕಲ್ಲು ಗಣಿಗೆ ಹೆಸರಾಗಿದೆ. ಸುವರ್ಣಾವತಿ (ಹೊನ್ನು ಹೊಳೆ) ನದಿ, ಚಿಕ್ಕಹೊಳೆ ಉಪ ನದಿ ಹಾಗೂ ಗುಂಡಾಲ್ ಜಲಾಶಯಗಳನ್ನು ಹೊಂದಿದ್ದು, ಹೊಗೆನಕಲ್ ಪಾಲ್ಸ್, ಗಗನ ಚುಕ್ಕಿ – ಭರಚುಕ್ಕಿ ಜಲಪಾತಗಳು ನಯನ ಮನೋಹರವಾಗಿವೆ. ಬಿಳಿಗಿರಿರಂಗನ ಬೆಟ್ಟ, ಮಲೆ ಮಹದೇಶ್ವರ ಬೆಟ್ಟ, ಗೋಪಾಲಸ್ವಾಮಿ ಬೆಟ್ಟ ಪ್ರಮುಖ ಗಿರಿಧಾಮಗಳಾಗಿದ್ದು ಪ್ರವಾಸಿ ತಾಣಗಳಾಗಿವೆ. ಬಿಳಿಗಿರಿರಂಗನ ಬೆಟ್ಟ, ಮಲೆ ಮಹದೇಶ್ವರ ಬೆಟ್ಟ, ಚಿಕ್ಕಲೂರು ಸ್ಥಳಗಳು ಧಾರ್ಮಿಕವಾದ ಹಿನ್ನೆಲೆಯುಳ್ಳ ಪ್ರದೇಶಗಳಾಗಿವೆ.

18. ಜಿಲ್ಲೆಯ ಬುಡಕಟ್ಟು ಜನಸಂಖ್ಯೆ ವಿವರ
19. ೨೦೦೧ ಜನಗಣತಿ ಪ್ರಕಾರ ಪರಿಶಿಷ್ಟ ವರ್ಗದ ೧,೦೬,೧೧೧ (೧೦.೯೯%) ಇದೆ. ಇವರಲ್ಲಿ ಪುರುಷರು ೫೩,೨೦೫ ಇದ್ದು, ಮಹಿಳೆಯರು ೫೨,೯೦೬ ಇದ್ದು, ಹೆಚ್ಚು ಕಡಿಮೆ ಒಂದೇ ಪ್ರಮಾಣದಲ್ಲಿದ್ದಾರೆ. ಆದರೆ ಪರಿಶಿಷ್ಟ ವರ್ಗಗಳ ಈ ಜನಸಂಖ್ಯೆಯಲ್ಲಿ ಮೂಲ ಗಿರಿಜನ ಸಮುದಾಯಗಳಾದ ಸೋಲಿಗ, ಜೇನಕುರುಬ ಹಾಗೂ ಕಾಡು (ಬೆಟ್ಟ) ಕುರುಬ ಜನಸಂಖ್ಯೆ ಒಟ್ಟು ೩೧,೦೦೦ ಇದ್ದು, ಇವರು ಬಿಳಿಗಿರಿರಂಗನ ಬೆಟ್ಟ, ಬೇಡಗುಳಿ, ಪುಣಜನೂರು, ಮಲೆ ಮಹದೇಶ್ವರ ಬೆಟ್ಟ ಹಾಗೂ ಬಂಡೀಪುರದ ಅರಣ್ಯ ಪ್ರದೇಶಗಳಲ್ಲಿ ವಾಸವಾಗಿದ್ದರೆ. ಅತಿ ಹೆಚ್ಚು ಬುಡಕಟ್ಟು ಸಮುದಾಯಗಳಾದ ಸೋಲಿಗರು ಕೊಳ್ಳೇಗಾಲ ಮತ್ತು ಚಾಮರಾಜನಗರ ತಾಲ್ಲೂಕುಗಳಲ್ಲಿ ಹೆಚ್ಚಾಗಿ ಕಂಡು ಬರುತ್ತಾರೆ. ಜೇನುಕುರುಬ ಹಾಗೂ ಕಾಡು ಕುರುಬ ಸಮುದಾಯಗಳು ಗುಂಡ್ಲುಪೇಟೆ ತಾಲ್ಲೂಕಿನಲ್ಲಿ ಬಹಳ ಕಡಿಮೆ ಸಂಖ್ಯೆಯಲ್ಲಿ ವಾಸವಾಗಿದ್ದಾರೆ. ಜನಸಂಖ್ಯೆಯ ವಿವರಗಳನ್ನು ಕೆಳಗಿನ ಪಟ್ಟಿಯಲ್ಲಿ ನೋಡಿ.
20. ಬುಡಕಟ್ಟು ಸಮುದಾಯಗಳ ಸಾಕ್ಷರತೆ
21. ಜಿಲ್ಲೆಯ ಸಾಮಾನ್ಯ ವರ್ಗದ ಸಾಕ್ಷರತೆ ಪ್ರಮಾಣ ೫೧,೨೬% ರಷ್ಟಿದ್ದರೆ, ಪರಿಶಿಷ್ಟ ವರ್ಗದ ಸಾಕ್ಷರತೆ ಪ್ರಮಾಣ ಶೇಕಡ ೨೪.೨೨ ರಷ್ಟಿದೆ. ತಾಲ್ಲೂಕುವಾರು ಸಾಕ್ಷರತೆಯನ್ನು ನೋಡಿದಾಗ ಚಾಮರಾಜನಗರ ತಾಲ್ಲೂಕಿನ ಬುಡಕಟ್ಟು ಸಮುದಾಯಗಳ ಸಾಕ್ಷರತೆ ಪ್ರಮಾಣ ೨೦.೪೭ ರಷ್ಟಿದ್ದು, ಪುರುಷರ ಸಾಕ್ಷರತೆ ಪ್ರಮಾಣ ೨೬.೨೪ ರಷ್ಟಿದ್ದು, ಮಹಿಳೆಯರ ಸಾಕ್ಷರತೆ ಪ್ರಮಾಣ ೧೪.೧೭ ರಷ್ಟಿದೆ. ಯಳಂದೂರು ತಾಲ್ಲೂಕಿನ ಬುಡಕಟ್ಟು ಸಮುದಾಯಗಳ ಸಾಕ್ಷರತೆ ಪ್ರಮಾಣ ೨೭.೮೫ ರಷ್ಟಿದ್ದು, ಪುರುಷರ ಸಾಕ್ಷರತೆ ಪ್ರಮಾಣ ೩೫.೭೭ ರಷ್ಟಿದ್ದು, ಮಹಿಳೆಯರ ಸಾಕ್ಷರತೆ ಪ್ರಮಾಣ ೧೯.೪೨ ರಷ್ಟಿದೆ. ಗುಂಡ್ಲುಪೇಟೆ ತಾಲ್ಲೂಕಿನ ಬುಡಕಟ್ಟು ಸಮುದಾಯಗಳ ಸಾಕ್ಷರತೆ ಪ್ರಮಾಣ ೧೬.೪೫ ರಷ್ಟಿದ್ದು, ಪುರುಷರ ಸಾಕ್ಷರತೆ ಪ್ರಮಾಣ ೨೦.೮೩ ರಷ್ಟಿದ್ದು, ಮಹಿಳೆಯರ ಸಾಕ್ಷರತೆ ಪ್ರಮಾಣ ೧೧.೯೦ ರಷ್ಟಿದೆ. ಬುಡಕಟ್ಟು ಸಮುದಾಯಗಳ ಸಾಕ್ಷರತೆ ಪ್ರಮಾಣ ೨೫.೦೯ ರಷ್ಟಿದ್ದು, ಪುರುಷರ ಸಾಕ್ಷರತೆ ಪ್ರಮಾಣ ೩೨.೬೦ ರಷ್ಟಿದ್ದು, ಮಹಿಳೆಯರ ಸಾಕ್ಷರತೆ ಪ್ರಮಾಣ ೧೭.೩೪ ರಷ್ಟಿದೆ. ಜಿಲ್ಲೆಯ ಸಾಮಾನ್ಯ ಸಾಕ್ಷರತೆಯ ಪ್ರಮಾಣ ಹಾಗೂ ರಾಷ್ಟ್ರೀಯ ಸರಾಸರಿ ಸಾಕ್ಷರತೆಗಿಂತ ಬುಡಕಟ್ಟು ಸಮುದಾಯಗಳ ಸಾಕ್ಷರತೆ ಬಹಳ ಕಡಿಮೆಯಿದೆ. ಅದರಲ್ಲೂ ಮಹಿಳೆಯರ ಸಾಕ್ಷರತೆ ಪ್ರಮಾಣ ಬಹಳ ಕಡಿಮೆ ಇದೆ.
22. ಜಿಲ್ಲೆಯಲ್ಲಿ ಬುಡಕಟ್ಟು ಮಕ್ಕಳ ಶಿಕ್ಷಣಕ್ಕಿರುವ ಅವಕಾಶಗಳು
23. ೨೦೦೯ – ೧೦ನೇ ಸಾಲಿನಲ್ಲಿ ಚಾಮರಾಜನಗರ ಜಿಲ್ಲೆಯಲ್ಲಿ ೧೯ ಆಶ್ರಮ ಶಾಲೆಗಳಿದ್ದು, ೧ ರಿಂದ ೫ ನೇ ತರಗತಿಯನ್ನು ಒಳಗೊಂಡಿವೆ. ಈ ೧೯ ಶಾಲೆಗಳಲ್ಲಿ ಒಟ್ಟು ೧೩೧೬ ಮಕ್ಕಳಿದ್ದು, ೬೫೫ ಬಾಲಕರು, ೬೫೮ ಬಾಲಕಿಯರಿದ್ದು, ಹೆಣ್ಣು ಮತ್ತು ಗಂಡು ಮಕ್ಕಳ ದಾಖಲಾತಿ ಸಮ ಪ್ರಮಾಣದಲ್ಲಿದೆ. ಇವರಲ್ಲಿ ಪರಿಶಿಷ್ಟ ವರ್ಗದ ಮಕ್ಕಳ ದಾಖಲಾತಿ ಸಂಖ್ಯೆ ೧೦೩೭ (ಬಾಲಕರು ೫೧೪, ಬಾಲಕಿಯರು ೫೨೩) ಇದೆ. ೨೦೦೮ – ೦೯ ರಲ್ಲಿ ಜಿಲ್ಲೆಯಲ್ಲಿ ಮಾಧ್ಯಮಿಕ ಹಂತದಿಂದ ಪ್ರೌಢ ಶಿಕ್ಷಣದ ಹಂತದವರೆಗೆ (೬ ರಿಂದ ೧೦) ೦೩ ಮೊರಾರ್ಜಿ ದೇಸಾಯಿ ವಸತಿ ಶಾಲೆಗಳಿದ್ದು, ಒಟ್ಟು ೨೭೫ ಮಕ್ಕಳು ಕಲಿಯುತ್ತಿದ್ದಾರೆ. ಹಾಗೆಯೇ ಮಾಧ್ಯಮಿಕ ಹಂತದಿಂದ ಪ್ರೌಢ ಶಿಕ್ಷಣದ ಹಂತದವರೆಗೆ (೬ ರಿಂದ ೧೦) ಬುಡಕಟ್ಟು ಮಕ್ಕಳಿಗೆ ಜಿಲ್ಲೆಯಲ್ಲಿ ೦೭ ಮೆಟ್ರಿಕ್ ಪೂರ್ವ ಹಾಗೂ ನಂತರದ ವಿದ್ಯಾರ್ಥಿನಿಲಯಗಳಲ್ಲಿ ಒಟ್ಟು ೨೪೦೦ ಮಕ್ಕಳಿಗೆ ಕಲಿಯಲು ಅವಕಾಶಗಳಿದ್ದು, ೨೦೦೭ – ೦೮ನೇ ಸಾಲಿನಲ್ಲಿ ೧೯೧೦ ಮಕ್ಕಳು ಕಲಿಯುತ್ತಿದ್ದು, ೫೬೫ ಮಕ್ಕಳ ಸ್ಥಾನ ಖಾಲಿ ಉಳಿದಿದೆ. ಬುಡಕಟ್ಟು ಪ್ರದೇಶದಲ್ಲಿ ಸಾರ್ವಜನಿಕ ಶಿಕ್ಷಣ ಇಲಾಖೆಯ ೪೨ ಕಿರಿಯ ಪ್ರಾಥಮಿಕ ಶಾಲೆಗಳಿವೆ. ಜೊತೆಗೆ ವಿವೇಕಾನಂದ ಗಿರಿಜನ ಕಲ್ಯಾಣ ಕೇಂದ್ರವು ಬುಡಕಟ್ಟು ಮಕ್ಕಳ ಶಿಕ್ಷಣಕ್ಕಾಗಿ ಪ್ರಾಥಮಿಕ ಹಾಗೂ ಪ್ರೌಢಶಾಲೆಗಳನ್ನು ತೆರೆದಿದ್ದು, ೪೦೦ ಮಕ್ಕಳು ಕಲಿಯುತ್ತಿದ್ದಾರೆ. ಜೊತೆಗೆ ನರ್ಸಿಂಗ್ ತರಬೇತಿ ಕೇಂದ್ರವನ್ನು ತೆರೆದು ತರಬೇತಿ ನೀಡಲಾಗುತ್ತಿದೆ. ಬುಡಕಟ್ಟು ಮಕ್ಕಳಿಗಾಗಿ ವೃತ್ತಿ ಶಿಕ್ಷಣ (ಐಟಿಐ) ಹಾಗೂ ಕಾಲೇಜುಗಳನ್ನು ಕರುಣಾ ಟ್ರಸ್ಟ್ ಆರಂಭಿಸಿದೆ. ಚಾಮರಾಜನಗರ ಶಿಕ್ಷಣ ಮತ್ತು ತರಬೇತಿ ಸಂಸ್ಥೆಯು (ಡಯಟ್) ಬುಡಕಟ್ಟು ಜನರ ಶಿಕ್ಷಣಕ್ಕೆ ಒತ್ತು ಕೊಡಬೇಕೆಂಬ ಹಿನ್ನೆಲೆಯಲ್ಲಿ ಗಿರಿಜನ ವಿಭಾಗವನ್ನು ೨೦೦೫ – ೦೬ ರಲ್ಲಿ ಆರಂಭ ಮಾಡಿವೆ. ಆದರೆ ಅದರ ಕಾರ್ಯ ಚಟುವಟಿಕೆಗಳನ್ನು ಕ್ಷೇತ್ರದಲ್ಲಿ ಅನುಷ್ಠಾನ ಮಾಡಲು ಹೆಚ್ಚಿನ ಆದ್ಯತೆ ನೀಡುತ್ತಿಲ್ಲ.
24. ಬುಡಕಟ್ಟು ಸಮುದಾಯಗಳಿರುವ ವಿವಿಧ ಕಾಲೋನಿಗಳಲ್ಲಿ ಶಾಲೆಯಿಂದ ಹೊರಗುಳಿದ ಮಕ್ಕಳು
25. ಚಾಮರಾಜನಗರ ಜಿಲ್ಲೆಯ ೧೨ ಬುಡಕಟ್ಟು ಪ್ರದೇಶಗಳಲ್ಲಿ / ಕಾಲೋನಿಗಳಲ್ಲಿ ಶಾಲೆ ಬಿಟ್ಟು ೬ ರಿಂದ ೧೪ ವಯೋಮಾನದ ಮಕ್ಕಳ ವಿವರಗಳನ್ನು ಸಂಗ್ರಹಿಸಲಾಗಿದೆ. ಈ ಪ್ರದೇಶಗಳಲ್ಲಿ ೧೪೦ ಮಕ್ಕಳು ಶಾಲೆ ಬಿಟ್ಟವರಾಗಿದ್ದು, ೨೪ ಮಕ್ಕಳು ಶಾಲೆಗೆ ದಾಖಲಾಗಿಲ್ಲ. ಇವರಲ್ಲಿ ಗಂಡು ಮಕ್ಕಳ ಪ್ರಮಾಣ ೫೧.೮೩ (೮೫) ಇದ್ದು, ಹೆಣ್ಣು ಮಕ್ಕಳ ಪ್ರಮಾಣ ೪೮.೧೭ (೭೯) ರಷ್ಟಿದೆ. ಶಾಲೆ ಬಿಟ್ಟ ಮಕ್ಕಳ ವಯೋಮಾನ ಅವಲೋಕಿಸಿದಾಗ ೬ ರಿಂದ ೧೧ ವಯೋಮಾನದ ಮಕ್ಕಳ ಪ್ರಮಾಣ ೪೯.೩೯% (೮೧) ಇದ್ದು, ೧೨ ರಿಂದ ೧೪ ವಯೋಮಾನದ ಮಕ್ಕಳ ಪ್ರಮಾಣ ೫೦.೬೧% (೮೩) ಇದೆ. ಶಾಲೆ ಬಿಟ್ಟಿರುವ ತರಗತಿಯನ್ನು ಪರಿಶೀಲಿಸಿದಾಗ ೧ ರಿಂದ ೫ ನೇ ತರಗತಿ ಬಿಟ್ಟಿರುವವರ ಪ್ರಮಾಣ ೫೩.೦೫% (೮೭) ಇದ್ದು, ೬ ರಿಂದ ೮ ನೇ ತರಗತಿಗೆ ಶಾಲೆ ಬಿಟ್ಟವರ ಪ್ರಮಾಣ ೩೨.೩೨% (೫೩) ಇದ್ದು, ಶಾಲೆಗೆ ದಾಖಲಾಗದವರ ಪ್ರಮಾಣ ೧೪.೬೩% (೨೪) ರಷ್ಟಿದೆ. ಈ ಮಕ್ಕಳು ೨೦೦೫ – ೦೬ ರಿಂದ ೨೦೦೭ – ೦೮ನೇ ಸಾಲಿನಲ್ಲಿರುವ ಪ್ರಮಾಣವಾಗಿದ್ದು, ೨೦೦೮ – ೦೯ನೇ ಸಾಲಿನಲ್ಲಿ ಶಾಲೆ ಬಿಟ್ಟಿರುವ ಕೆಲವು ಕಾಲೋನಿಯ ಮಕ್ಕಳು ಸೇರಿದ್ದಾರೆ. ವಿವಿಧ ಬುಡಕಟ್ಟು ಕಾಲೋನಿಗಳಲ್ಲಿ ಶಾಲೆ ಬಿಟ್ಟಿರುವ ಮಕ್ಕಳ ಅಂಕಿ ಅಂಶಗಳಿಗಾಗಿ ಕೆಳಕಂಡ ಪಟ್ಟಿ ನೋಡಬಹುದು.
26. ಪಟ್ಟಿ ೧: ೬ ರಿಂದ ೧೪ ವಯೋಮಾನದ ಶಾಲೆ ಬಿಟ್ಟ ಮಕ್ಕಳ ವಿವರ ೨೦೦೫ – ೦೬ ರಿಂದ ೨೦೦೭ – ೦೮ನೇ ಸಾಲಿನವರೆಗೆ

28. ಶಾಲೆಗೆ ದಾಖಲಾಗಿರದ ಮಕ್ಕಳು ೨೪ – ೧೪.೬೩%
29. ಮಕ್ಕಳು ಶಾಲೆ ಬಿಡಲು ಕಾರಣವಾದ ಅಂಶಗಳು
30. ಶಾಲೆಗಳೇ ಇಲ್ಲದ ಪ್ರದೇಶಗಳು
31. ಜಿಲ್ಲೆಯ ಬುಡಕಟ್ಟು ಪ್ರದೇಶಗಳಲ್ಲಿ ಶಾಲೆಗಳೇ ಇಲ್ಲದ ಪ್ರದೇಶಗಳಿದ್ದು, ಹತ್ತಿರದಲ್ಲಿ ಶಾಲೆಯೂ ಇಲ್ಲ. ಇದ್ದರೂ ೪ – ೫ ಕಿ.ಮೀ ದೂರದಲ್ಲಿದ್ದು, ಕಾಡು ಪ್ರಾಣಿಗಳ ಹಾವಳಿಯಿದೆ. ಚಿಕ್ಕ ಮಕ್ಕಳು ಇಷ್ಟು ದೂರ ಶಾಲೆ ನಡೆದು ಬರಲು ಆಗುತ್ತಿಲ್ಲ. ಅದಕ್ಕಾಗಿ ವಸತಿ ಶಾಲೆಗಳಿದ್ದರೂ ಮಕ್ಕಳು ಪೋಷಕರನ್ನು ಬಿಟ್ಟು ಇಲ್ಲಿಗೆ ಸೇರುವುದಿಲ್ಲ. ಹಾಗೆಯೇ ಸಾಕಷ್ಟು ಮಕ್ಕಳಿದ್ದಾಗಿಯೂ ಶಿಕ್ಷಕರು ಹೋಗಿ ಅಲ್ಲಿ ಕಲಿಸುವ ವ್ಯವಸ್ಥೆಗಳಿಲ್ಲ ಅಂತಹ ಕೆಲವು ಪ್ರದೇಶಗಳ ವಿವರವನ್ನು ಇಲ್ಲಿ ತಿಳಿಯಬಹುದು.
32. ೧. ಮೊಣಕೈಪೋಡು, ಚಾಮರಾಜನಗರ ತಾಲ್ಲೂಕು : ಬೇಡಗುಳಿಯ ದಟ್ಟ ಅರಣ್ಯದ ನಡುವೆ ಇರುವ ಈ ಕಾಲೋನಿಯು ಬೇಡಗುಳಿಗೆ ೫ ಕಿ.ಮೀ. ಕಾಲು ಹಾದಿಯಲ್ಲಿ ನಡೆದು ಸಾಗಬೇಕಾಗಿದೆ. ಕಾಡು ಪ್ರಾಣಿಗಳ ಹಾವಳಿಯಲ್ಲಿದ್ದು, ದೊಡ್ಡವರು ಸಹ ಓಡಾಡಲು ಆಗದ ಪರಿಸ್ಥಿತಿಯಿದೆ. ಅಂತಹ ಪ್ರದೇಶಗಳಿಂದ ಮಕ್ಕಳು ಶಾಲೆಗೆ ಬರುವುದು ಅಪರೂಪವಾಗಿದೆ. ಇವರ ಪೋಡಿನ ಸುತ್ತ ದೊಡ್ಡ, ದೊಡ್ಡ ಆನೆ ಕಂದಕಗಳನ್ನು ತೆಗೆಯಲಾಗಿದ್ದು, ಆ ಕಂದಕ ದಾಟಲು ಒಂದು ಮರದ ತುಂಡಿನ ಮೇಲೆ ನಡೆದು ಹೋಗಬೇಕಿದೆ. ಈ ಪ್ರದೇಶಗಳಲ್ಲಿ ೧೫ ಸೋಲಿಗ ಕುಟುಂಬಗಳು ವಾಸವಾಗಿದ್ದು, ಈ ಪ್ರದೇಶದಲ್ಲಿ ರಸ್ತೆ, ನೀರು, ವಿದ್ಯುತ್ ಸೌಲಭ್ಯಗಳಿರುವುದಿಲ್ಲ. ಪ್ರಾಥಮಿಕ ಶಾಲೆ ಇಲ್ಲವೇ ಇಲ್ಲ. ಇಲ್ಲಿ ಶಾಲೆಗೆ ಹೋಗಬಹುದಾದ ವಯಸ್ಸಿನ (೬ – ೧೪) ೧೪ ಮಕ್ಕಳಿದ್ದಾರೆ. ಈ ಮಕ್ಕಳಿಗೆ ೫ ಕಿ.ಮೀ. ದೂರದಲ್ಲಿರುವ ಬೇಡಗುಳಿ ಆಶ್ರಮ ಶಾಲೆಯಲ್ಲಿ ಕಲಿಯಲು ಅವಕಾಶ ಕಲ್ಪಿಸಿದರೂ, ಈ ವಸತಿ ಶಾಲೆಯಲ್ಲಿ ರಾತ್ರಿ ಯಾವ ಮಕ್ಕಳೂ ಉಳಿಯದ ಕಾರಣ, ಶಾಲೆಗೆ ದಾಖಲಾಗುವುದಿಲ್ಲ. ದಾಖಲಾದ ಎರಡು – ಮೂರು ಮಕ್ಕಳು ಮತ್ತೇ ಮನೆಗೆ ಹೋಗಿ ಬಿಡುತ್ತಾರೆ. ೨೦೦೬ – ೦೭ ರ ಅವಧಿಯಲ್ಲಿ ಈ ಪ್ರದೇಶದಲ್ಲಿ ಗ್ರೀನ್ ಫೌಂಡೇಶನ್ ಒಂದು ವರ್ಷ ಸೇತುಬಂಧ ಶಾಲೆ ನಡೆಸಿದ್ದು, ಸಫಲವಾಗಿಲ್ಲ. ಹಾಗಾಗಿ ಈ ಪ್ರದೇಶದಲ್ಲಿ ಶಾಲೆ ಬಿಟ್ಟ ಹಾಗೂ ಶಾಲೆಗೆ ದಾಖಲಾಗದ ಮಕ್ಕಳು ಇದ್ದಾರೆ. ಈ ಪ್ರದೇಶದ ಮಕ್ಕಳ ಅಂಕಿ ಅಂಶಗಳಿಗಾಗಿ ಕೆಳಗಿನ ಪಟ್ಟಿಯನ್ನು ನೋಡಬಹುದಾಗಿದೆ.
33. ಪಟ್ಟಿ ೨. ಶಾಲೆಯಿಲ್ಲದ ಬುಡಕಟ್ಟು ಪ್ರದೇಶ ಮೊಣಕೈಪೋಡಿನ ಮಕ್ಕಳ ವಿವರ ೨೦೦೮ – ೦೯

34. ೨. ಕೆರಬಂದಿ ಮತ್ತು ಗೊಂಬೆಗಲ್ಲು ಪೋಡು, ಹನೂರು ವಲಯ : ಕೆರೆದಿಂಬ ಮತ್ತು ಗೊಂಬೆಗಲ್ಲುಪೋಡುಗಳು ತಾಲ್ಲೂಕು ಕೇಂದ್ರದಿಂದ (ಕೊಳ್ಳೇಗಾಲ) ೬೦ ಕಿ.ಮೀ ದೂರದಲ್ಲಿದ್ದು, ಬಿಳಿಗಿರಿರಂಗನ ಬೆಟ್ಟಕ್ಕೆ ೧೮ ಕಿ.ಮೀ ಇದೆ. ಈ ಪೋಡುಗಳಿಂದ ಬಿಳಿಗಿರಿರಂಗನ ಬೆಟ್ಟದ ಮುಖ್ಯ ರಸ್ತೆಗೆ ೬ – ೭ ಕಿ.ಮೀ ದೂರ ಕಾಲು ನಡಿಗೆಯಲ್ಲಿ ಬರಬೇಕು. ಇಲ್ಲವೇ ೧೫ ಕಿ.ಮೀ ದೂರದ ಒಡೆಯರ ಪಾಳ್ಯಕ್ಕೆ ನಡೆದು ಹೋಗಬೇಕು. ಕಾಲು ಹಾದಿಯಲ್ಲಿ ನಡೆಯುವಾಗ ಕಾಲಿಗೆ ಅಟ್ಟೆ ಹುಳದ ಹಾವಳಿಯಿದೆ. ಈ ಎರಡು ಪೋಡುಗಳಲ್ಲಿ ೭೫ ಕುಟುಂಬಗಳಿದ್ದು, ಸುಮಾರು ೨೫೦ ಜನಸಂಖ್ಯೆ ಇದೆ. ಈ ಎರಡು ಪ್ರದೇಶಗಳಲ್ಲಿ ೬ – ೧೪ ವಯೋಮಾನದ ೪೦ ಮಕ್ಕಳಿದ್ದಾರೆ. ಈ ಪ್ರದೇಶಗಳು ಸ್ವಾತಂತ್ರ್ಯ ಪೂರ್ವದಿಂದ ಈವರೆಗೆ ಯಾವುದೇ ಶಾಲೆಯನ್ನು ತೆರೆಯಲಾಗಿಲ್ಲ. ಕಾರಣ ಈ ಪ್ರದೇಶಗಳು ದಟ್ಟ ಅರಣ್ಯ ಪ್ರದೇಶದಲ್ಲಿದ್ದು, ಯಾವುದೇ ವಾಹನ ಸೌಲಭ್ಯಗಳಿಲ್ಲ. ಮೂಲಭೂತ ಸೌಲಭ್ಯದ ಮಾತು ಇಲ್ಲವೇ ಇಲ್ಲ. ಈ ಪ್ರದೇಶಗಳಿಗೆ ಹೋಗಬೇಕಾದರೆ ಅರಣ್ಯ ಇಲಾಖೆಯ ಅನುಮತಿ ಪಡೆದ ಹೋಗಬೇಕಿದೆ. ಮಳೆಗಾಲದಲ್ಲಂತೂ ಪ್ರವೇಶ ಮಾಡಲಾಗದ ಸ್ಥಿತಿಯಿದ್ದು, ಎಲ್ಲಾ ಕಾಲದಲ್ಲೂ ಕಾಡು ಪ್ರಾಣಿಗಳ ಹಾವಳಿಯಿದೆ.
35. ಈ ಪೋಡಿನ ಮಕ್ಕಳ ಪ್ರಾಥಮಿಕ ಶಿಕ್ಷಣವನ್ನು ೮ – ೧೦ ವರ್ಷಗಳ ಕಾಲ ವಿವೇಕಾನಂದ ಗಿರಿಜನ ಕಲ್ಯಾಣ ಕೇಂದ್ರ (ವಿಜಿಕೆಕೆ) ನಂತರ ೨೦೦೦ ನೇ ಸಾಲಿನಲ್ಲಿ ಶಿಕ್ಷಣ ಇಲಾಖೆಯು ಗೊಂಬೆಗಲ್ಲು ಮತ್ತು ಕೆರೆದಿಂಬ ಪೋಡಿನಲ್ಲಿ ಶಿಕ್ಷಣ ಖಾತ್ರಿ ಯೋಜನೆ (ಇಜಿಎಸ್) ಕೇಂದ್ರವನ್ನು ಆರಂಭಿಸಿದ್ದು, ಈ ಕೇಂದ್ರಗಳಿಗೆ ಒಟ್ಟು ೪೦ ಮಕ್ಕಳು ಬರುತ್ತಿದ್ದರು. ಇದರ ಜವಾಬ್ದಾರಿಯನ್ನು ವಿಜಿಕೆಕೆಗೆ ವಹಿಸಲಾಗಿದ್ದು, ಈ ಶಾಲೆಗೆ ಒಬ್ಬರು ಸ್ವಯಂ ಸೇವಕರನ್ನು ನೇಮಿಸಿ ೧೦೦೦ ರೂ. ಸಹಾಯ ಧನವನ್ನು ನೀಡುತ್ತಿದ್ದರು. ಬಿಸಿಯೂಟ ತಯಾರು ಮಾಡಲು ಸ್ಥಳೀಯರನ್ನು ನೇಮಿಸಿ ಅವರಿಗೆ ೫೦೦ ರೂ ಧನ ಸಹಾಯವನ್ನು ಇಲಾಖೆಯವರು ನೀಡುತ್ತಿದ್ದರು. ಬಿಸಿಯೂಟ ತಯಾರಿಕೆಗೆ ಬೇಕಾದ ಆಹಾರ ಪದಾರ್ಥಗಳನ್ನು ೩ ತಿಂಗಳಿಗೆ ಒಂದು ಬಾರಿ ಕೊಡಿಸಲಾಗುತ್ತಿತ್ತು. ಸ್ವಯಂ ಸೇವಕರಿಗೆ, ಅಡುಗೆ ತಯಾರಿಕೆಗೆ ಗೌರವಧನವನ್ನು ಸರಿಯಾಗಿ ನೀಡದೆ, ಮಕ್ಕಳಿಗೆ ಸರಿಯಾಗಿ ಆಹಾರ ಪದಾರ್ಥಗಳು ಸಾಕಾಗದ ಕಾರಣದಿಂದಾಗಿ ೨೦೦೩ ನೇ ಸಾಲಿನ ನಂತರ ಇ.ಜಿ.ಎಸ್ ಕೇಂದ್ರಗಳು ಮುಚ್ಚಿದವು. ಒಟ್ಟಾರೆ ಈ ಪ್ರದೇಶದ ಬುಡಕಟ್ಟು ಸಮುದಾಯದ ಮಕ್ಕಳು ಹಿಂದಿನಿಂದ ಇವತ್ತಿನವರೆಗೂ ಶಿಕ್ಷಣ ವಂಚಿತರಾಗಿದ್ದರೆ.
36. ಎರಡು ಪೋಡುಗಳ ಸಮುದಾಯದ ಅಭಿಪ್ರಾಯಗಳು
37. ಮಕ್ಕಳು ಕಾಡಿನಲ್ಲಿ ಆಟ ಆಡಿಕೊಂಡು ಕಾಲ ಕಳೆಯುತ್ತಿದ್ದಾರೆ. ಶಿಕ್ಷಣ ಇಲಾಖೆ ಮತ್ತು ಪರಿಶಿಷ್ಟ ವರ್ಗಗಳ ಕಲ್ಯಾಣ ಇಲಾಖೆಗಳೆರಡು ನಮ್ಮ ಮಕ್ಕಳಿಗೆ ಅನ್ಯಾಯ ಮಾಡುತ್ತಿವೆ. ಎರಡು ಪೋಡುಗಳ ನಡುವೆ ಶಾಲೆ ತೆರೆದು, ಎರಡು ಪೋಡುಗಳಿಂದ ಇಬ್ಬರು ಅಡುಗೆಯವರನ್ನು ನೇಮಿಸಿಕೊಂಡರೆ ಮಕ್ಕಳನ್ನು ಕರೆದುಕೊಂಡು ಬರಲು ಸಹಾಯವಾಗುತ್ತದೆ. ನಂತರ ಶಾಲೆ ಮುಗಿದ ಮೇಲೆ ಮಕ್ಕಳನ್ನು ವಾಪಸ್ಸು ಕರೆದುಕೊಂಡು ಹೋಗಲು ಸಹಾಯವಾಗುತ್ತದೆ. ನಾವು ನಮ್ಮ ಪೋಡುಗಳಲ್ಲಿ ಇರುವ ಎಲ್ಲಾ ಮಕ್ಕಳನ್ನು ಶಾಲೆಗೆ ವ್ಯವಸ್ಥಿತವಾಗಿ ಹೋಗುವಂತೆ ನೋಡಿಕೊಳ್ಳುತ್ತೇವೆ ಎಂದು ತಿಳಿಸಿದ್ದಾರೆ. ಒಟ್ಟಾರೆ ಈ ಪ್ರದೇಶದಲ್ಲಿ ಯಾವುದೇ ಮೂಲಭೂತ ಸೌಲಭ್ಯಗಳು, ಸಾರಿಗೆ ಸಂಪರ್ಕಗಳು ಇಲ್ಲದ ಕಾರಣ ಇಲ್ಲಿ ಕೆಲಸ ಮಾಡುವವರು ಬಹಳ ಬದ್ದತೆಯಿಂದ ನಮ್ಮಲ್ಲೇ ವಾಸವಿದ್ದು, ಕಲಿಸಬೇಕಾಗುತ್ತದೆ ಎಂದು ತಿಳಿಸುತ್ತಾರೆ.
38. ೩. ಪಾಲಾರ್, ಹನೂರು ವಲಯ
39. ಈ ಪ್ರದೇಶವು ಮಲೆ ಮಹದೇಶ್ವರ ಬೆಟ್ಟದಿಂದ ೨೬ ಕಿ.ಮೀ. ದೂರದಲ್ಲಿದ್ದು, ಕಾರ್ನಾಟಕ ಹಾಗೂ ತಮಿಳುನಾಡಿನ ಮುಖ್ಯ ರಸ್ತೆಯಲ್ಲಿದೆ. ಈ ಪ್ರದೇಶವು ಕರ್ನಾಟಕದ ಗಡಿಯಂಚಿನ ಗ್ರಾಮವಾಗಿದ್ದು, ತಮಿಳುನಾಡಿನ ಪಾಲಾರ್ ನದಿಯ ಪಕ್ಕದ ಕಾಡಿನಲ್ಲಿ ವಾಸವಾಗಿದ್ದಾರೆ. ಈ ಪ್ರದೇಶ ವೀರಪ್ಪನ್ ಅಡಗುದಾಣ ಹಾಗೂ ಅವನ ಹುಟ್ಟೂರಾದ ಗೋಪಿನಾಥಂಗೆ ೨೬ ಕಿ.ಮೀ ಅಂತರದಲ್ಲಿದೆ. ಈತ ಜೀವಂತವಾಗಿದ್ದಂತಹ ಸಂದರ್ಭದಲ್ಲಿ ಸಂಘರ್ಷಣೆಯ ಸ್ಥಳವಾಗಿತ್ತು. ಈ ಪ್ರದೇಶದಲ್ಲಿ ೨೮ ಬುಡಕಟ್ಟು ಸಮುದಾಯದ ಕುಟುಂಬಗಳು ವಾಸವಾಗಿದ್ದು, ೧೬೮ ಜನಸಂಖ್ಯೆಯಿದೆ. ಇಲ್ಲಿಯ ಮಕ್ಕಳು ಪ್ರಾಥಮಿಕ ಹಾಗೂ ಪ್ರೌಢ ಶಿಕ್ಷಣವನ್ನು ಪಡೆಯಲು ೨೬ ಕಿ.ಮೀ. ದೂರದ ಮಲೆ ಮಹದೇಶ್ವರ ಬೆಟ್ಟಕ್ಕೆ ಬರಬೇಕಿದೆ. ಇಲ್ಲಿಗೆ ದಾಖಲಾದ ಮಕ್ಕಳು ಕೆಲವು ತಿಂಗಳು ಶಾಲೆಗೆ ಹಾಜರಾಗಿ ನಂತರ ಮನೆಯಲ್ಲೇ ಉಳಿಯುತ್ತಾರೆ. ಹಾಗಾಗಿ ಈ ಪ್ರದೇಶದಲ್ಲಿ ಶಾಲೆಯಿಂದ ಹೊರಗುಳಿದ ಸುಮಾರು ೩೦ ಮಕ್ಕಳಿದ್ದಾರೆ. ಈ ಕಾರಣದಿಂದಲೇ ಸಾರ್ವಜನಿಕ ಶಿಕ್ಷಣ ಇಲಾಖೆಯು ೧೫ ಏಪ್ರಿಲ್ ೨೦೦೭ ರಿಂದ ೧೪ ಮೇ ೨೦೦೭ ರವರೆಗೆ ಚಿಣ್ಣರ ಅಂಗಳ ಕೇಂದ್ರವನ್ನು ನಡೆಸಿತು. ನಂತರ ಈ ಪ್ರದೇಶದಲ್ಲಿ ಶಾಲೆಯನ್ನು ತೆರೆಯಲು ಸಾಧ್ಯವಾಗಿಲ್ಲ. ಮೊದಲಿನಿಂದಲೂ ಶಾಲೆ ತೆರೆಯಲು ಅರಣ್ಯ ಇಲಾಖೆ ಅನುಮತಿ ನೀಡುತ್ತಿಲ್ಲ.
40. ೪. ಆಲಂಬಾಡಿ, ಹನೂರು ವಲಯ
41. ಪಾಲಾರ್‌ಗಿಂತಲೂ ಭಿನ್ನವಾದ ಪ್ರದೇಶವೆಂದರೆ ಆಲಂಬಾಡಿ. ಇದು ಹೊಗೇನಕಲ್ ಪಾಲ್ಸ್‌ನಿಂದ ೫ – ೬ ಕಿ.ಮೀ. ದೂರದಲ್ಲಿದ್ದು, ೩೦ ಬುಡಕಟ್ಟು ಸಮುದಾಯದ ಸೋಲಿಗ ಕುಟುಂಬಗಳು ವಾಸಿಸುತ್ತಿವೆ. ಈ ಊರು ಮೂಲ ಸೌಲಭ್ಯಗಳಿಂದ ವಂಚಿತವಾಗಿದ್ದು, ಹೊಗೆನೇಕಲ್ ಪಾಲ್ಸ್‌ವರೆಗೆ ದಿನದಲ್ಲಿ ಎರಡು ಸಮಯ ಬಸ್ಸಿನ ವ್ಯವಸ್ಥೆಯಿದೆ. ಹೊಗೆನೇಕಲ್ ಪಾಲ್ಸ್‌ನಿಂದ ಅಲಂಬಾಡಿಗೆ ಸುಮಾರು ೫ ಕಿ.ಮೀ. ದೂರ ಕಾಡಿನ ಕಾಲು ಹಾದಿಯಲ್ಲಿ ನಡೆದು ಹೋಗಬೇಕಿದ್ದು, ಕಾಡು ಪ್ರಾಣಿಗಳ ಹಾವಳಿಯಿದೆ. ಹಾಗಾಗಿ ಪೋಷಕರು ಮಕ್ಕಳನ್ನು ಶಾಲೆಗೆ ಕಳುಹಿಸಲು ಒಪ್ಪುವುದಿಲ್ಲ. ಸುಮಾರು ೧೫ ರಿಂದ ೨೦ ಕಿ.ಮೀ. ಅಂತರದಲ್ಲಿ ಪ್ರಾಥಮಿಕ ಶಾಲೆಗಳಿವೆ. ಈ ಶಾಲೆಗಳಲ್ಲಿ ವಸತಿ ನಿಲಯಗಳ ಅನುಕೂಲಗಳಿಲ್ಲದ ಕಾರಣ ಶಿಕ್ಷಣದಿಂದ ಕಾಲೇಜು ಶಿಕ್ಷಣದವರೆಗೂ ೫೦ ಕಿ.ಮೀ. ದೂರದ ಮಲೆ ಮಹದೇಶ್ವರ ಬೆಟ್ಟದ ಗಿರಿಜನ ಆಶ್ರಮ ಶಾಲೆ, ಮಠದ ಶಾಲೆಗಳಿಗೆ ಸೇರಬೇಕಿದೆ. ಹೀಗೆ ದೂರದ ಶಾಲೆಗಳಿಗೆ ಹೋಗುವ ಮಕ್ಕಳಿಗೆ ಪೋಷಕರನ್ನು ಬಿಟ್ಟು ಇರಲು ಕಷ್ಟವಾಗುತ್ತಿದ್ದು, ಭಾನುವಾರ ಅಥವಾ ರಜಾ ದಿನಗಳಲ್ಲಾದರೂ ಮನೆಗೆ ಹೋಗಿ ಬರಲು ಮಕ್ಕಳಿಗೆ ಸಾಧ್ಯವಾಗುತ್ತಿಲ್ಲ. ಪೋಷಕರಿಗೂ ತಮ್ಮ ಮಕ್ಕಳನ್ನು ಅಷ್ಟು ದೂರ ತಿಂಗಳುಗಟ್ಟಲೆ ಬಿಟ್ಟಿರಲು ಸಾಧ್ಯವಾಗುತ್ತಿಲ್ಲ. ಕೂಲಿ ಮಾಡಿ ಜೀವನ ನಡೆಸುವ ಬುಡಕಟ್ಟು ಜನರಿಗೆ ೪೦ – ೫೦ ಕಿ.ಮೀ. ದೂರದ ವಿದ್ಯಾರ್ಥಿನಿಲಯದಲ್ಲಿ ಉಳಿಯುವ ಮಕ್ಕಳನ್ನು ಹೋಗಿ ನೋಡಿಕೊಂಡು ಬರಲು ಹಣಕಾಸಿನ ಸಮಸ್ಯೆಯಿದೆ. ಇಷ್ಟು ದೂರದಿಂದ ಶಾಲೆಗೆ ಸೇರುವ ಕೆಲವು ಮಕ್ಕಳು ವರ್ಷದಲ್ಲಿ ಕೆಲವು ತಿಂಗಳು ಮಾತ್ರ ಉಳಿದು ನಂತರ ಶಾಲೆಗೆ ಗೈರುಹಾಜರಿಯಾಗುತ್ತಾರೆ. ಹೀಗೆ ಶಾಲೆಗೆ ಗೈರುಹಾಜರಿಯಾಗುವ ಮತ್ತು ಶಾಲೆಯಿಂದ ಹೊರಗುಳಿಯುವ ಈ ಪ್ರದೇಶದ ಮಕ್ಕಳು (೧೨ನೇ ವಯಸ್ಸು ಮೇಲ್ಪಟ್ಟವರಾಗಿದ್ದಾರೆ), ಯುವಕರು ಆಂಧ್ರ ಪ್ರದೇಶದಲ್ಲಿ ಕಲ್ಲು ಚಿಪ್ಸ್ ಹೊಡೆಯುವ ಕೆಲಸಕ್ಕೆ ಹೋಗುತ್ತಿದ್ದು, ಗಡಿ ಪ್ರದೇಶವಾದ ತಮಿಳುನಾಡಿನ ಹಳ್ಳಿಯ ಜಮೀನಿನಲ್ಲಿ, ತೋಟಗಳಲ್ಲಿ ಕೂಲಿ ಕೆಲಸ ಮಾಡಲು ಹೋಗುತ್ತಾರೆ. ಕಾಫೀ ಹಣ್ಣಿನ ಸಮಯದಲ್ಲಿ ಹೊನ್ನಮೇಟಿ ಎಸ್ಟೇಟ್‍ಗೆ ಹೋಗಿ ಕೆಲಸ ಮಾಡುತ್ತಾರೆ. ಈ ಸಮಸ್ಯೆಗಳಿಂದಾಗಿಯೇ ೧೯೯೮ರಲ್ಲಿ ಆಲಂಬಾಡಿಯಲ್ಲಿ ಶಿಕ್ಷಣ ಇಲಾಖೆ ಹಿರಿಯ ಪ್ರಾಥಮಿಕ ಶಾಲೆಯೊಂದನ್ನು ತೆರೆದಿತ್ತು. ಈ ಶಾಲೆ ಆರಂಭದ ೨ ವರ್ಷ ಮಾತ್ರ ನಡೆದಿದ್ದು, ಅನಂತರ ಶಾಲೆಯನ್ನು ಮುಚ್ಚಲಾಗಿದೆ. ಇದಕ್ಕೆ ಕಾರಣ ಶಿಕ್ಷಕರಿಗೆ ಪ್ರತಿ ದಿನ ತಮಗೆ ಓಡಾಲು ಸಮಸ್ಯೆಯಾಗುತ್ತಿದೆ ಎಂದು, ಶಾಲೆಗೆ ಮಕ್ಕಳ ದಾಖಲಾತಿ ಕಡಿಮೆ ಇರುವ ಬಗ್ಗೆ ಹಾಗೂ ದಾಖಲಾದ ಮಕ್ಕಳು ಶಾಲೆಗೆ ಬರುತ್ತಿಲ್ಲ ಎಂಬ ವರದಿಯನ್ನು ಕೊಟ್ಟು ಶಾಲೆಯನ್ನೇ ಮುಚ್ಚಿಸಿಬಿಟ್ಟರು ಎಂದು ಪೋಷಕರು ದೂರುತ್ತಾರೆ. ಈಗಲಾದರೂ ನಮ್ಮ ಹಳ್ಳಿಯಲ್ಲೇ ಶಾಲೆ ತೆರೆದರೆ ಮಕ್ಕಳನ್ನು ಓದಿಸುವುದಾಗಿ ಪೋಷಕರು ತಿಳಿಸುತ್ತಾರೆ.
42. ದೂರದ ಪ್ರದೇಶಗಳಲ್ಲಿರುವ ಮಾಧ್ಯಮಿಕ ಹಾಗೂ ಪ್ರೌಢಶಾಲೆಗಳು
43. ಬುಡಕಟ್ಟು ಪ್ರದೇಶಗಳಲ್ಲಿ ಐದನೇ ತರಗತಿ ಮುಗಿದ ನಂತರ ಹೆಚ್ಚು ಮಕ್ಕಳು ಶಾಲೆಗೆ ಹೋಗುವುದಿಲ್ಲ. ಕಾರಣ ಐದನೇ ತರಗತಿ ನಂತರ ಹತ್ತಿರದಲ್ಲಿ ಹಿರಿಯ ಪ್ರಾಥಮಿಕ ಶಾಲೆಗಳೇ ಇಲ್ಲ. ಕೆಲವು ಬುಡಕಟ್ಟು ಪ್ರದೇಶಗಳ ವ್ಯಾಪ್ತಿಯಲ್ಲಿ ೫ ರಿಂದ ೨೫ ಕಿ.ಮೀ. ವ್ಯಾಪ್ತಿಯಲ್ಲಿ ಸರ್ಕಾರಿ ಹಿರಿಯ ಪ್ರಾಥಮಿಕ ಶಾಲೆಗಳಿದ್ದರೂ ಆಶ್ರಮ ಶಾಲೆಗಳಂತೆ ಸೌಲಭ್ಯಗಳಿಲ್ಲದ ಕಾರಣ ಮಕ್ಕಳು ಈ ಶಾಲೆಗಳಿಗೆ ಸೇರುವುದಿಲ್ಲ. ಹಾಗಾಗಿ ಕೆಲವು ಮಕ್ಕಳು ೫ನೇ ತರಗತಿಯ ನಂತರ ಓದುವುದನ್ನು ನಿಲ್ಲಿಸುತ್ತಾರೆ. ಬೇಡಗುಳಿ ಗಿರಿಜನ ಪ್ರದೇಶದ ಮಕ್ಕಳು ೫ನೇ ತರಗತಿಯ ನಂತರ ೫೦ ಕಿ.ಮೀ. ದೂರದ ಚಾಮರಾಜನಗರಕ್ಕೆ ದಾಖಲಾಗಬೇಕಿದೆ. ಹೀಗೆ ದಾಖಲಾದ ಮಕ್ಕಳು ಅಲ್ಲಿನ ವಾತಾವರಣಕ್ಕೆ ಹೊಂದಿಕೊಳ್ಳಲಾಗದೆ, ಪೋಷಕರನ್ನು ಬಿಟ್ಟು ಇರಲಾಗದೆ ಶಾಲೆ ಬಿಡುತ್ತಾರೆ. ಈ ಪ್ರದೇಶಕ್ಕೆ ಹೋಗಿ ಬರಲು ಎರಡು ದಿನ ಬೇಕಿದ್ದು, ಬಸ್ಸಿನ ಅನಾನುಕೂಲತೆ ಇದೆ. ಹಾಗಾಗಿ ೫ನೇ ತರಗತಿ ಮುಗಿದ ನಂತರ ಬೇಡಗುಳಿಯಲ್ಲೇ ಇರುವ ಕಾಫಿ ಎಸ್ಟೇಟ್‍ಗಳಲ್ಲಿ ಕೆಲಸ ಮಾಡಲು ಹೋಗುತ್ತಾರೆ. ಪುರಾಣಿ ಪೋಡಿ ಮಕ್ಕಳು ೩ ಕಿ.ಮೀ. ಕಾಡಿನ ಕಾಲು ಹಾದಿಯಲ್ಲಿ ನಡೆದು ಬಿಳಿಗಿರಿರಂಗನ ಬೆಟ್ಟದಲ್ಲಿರುವ ಸರ್ಕಾರಿ ಶಾಲೆ ಅಥವಾ ವಿಜಿಕೆಕೆಗೆ ಹೋಗಬೇಕಿದೆ. ಹಿರಿಯಂಬಲ ೫ ಕಿ.ಮೀ. ದೂರ, ಜೀರಿಗೆ ಗದ್ದೆ ೩ ಕಿ.ಮೀ. ದೂರ ಕಾಲು ನಡಿಗೆಯಲ್ಲಿ ಬಂದು ಬಸ್ಸು ಹಿಡಿಯಬೇಕಿದೆ.
44. ಶಿಕ್ಷಣ ವಂಚಿತ ಬುಡಕಟ್ಟು ಮಕ್ಕಳು (೨)
45. ಉತ್ತಮ ಶಾಲಾ ಪರಿಸರವಿಲ್ಲದಿರುವುದು ಹಾಗೂ ಬೋಧನೆಯ ಕೊರತೆ
46. ೧. ಪುರಾಣಿ ಪೋಡು, ಯಳಂದೂರು ತಾಲ್ಲೂಕು : ಬಿಳಿರಂಗನ ಬೆಟ್ಟದ ಪುರಾಣಿಪೋಡಿನ ಗಿರಿಜನ ಕಾಲೋನಿಯಲ್ಲಿ ಮೂಲ ಸೌಲಭ್ಯಗಳ ಕೊರತೆಯಿದ್ದು, ಕಿರಿಯ (೧ – ೫) ಪ್ರಾಥಮಿಕ ಶಾಲೆಯಿದೆ. ಶಾಲೆಯಲ್ಲಿ ಬೋಧನೆಗೆ ಒಂದು ಕೊಠಡಿ ಮಾತ್ರ ಲಭ್ಯವಿದ್ದು, ಅರಣ್ಯ ಇಲಾಖೆಯ ಕೊಠಡಿಯೊಂದರಲ್ಲಿ ಅಡುಗೆ ಸಿದ್ಧಪಡಿಸಿ ಮಕ್ಕಳಿಗೆ ಬಡಿಸಲಾಗುತ್ತಿದೆ. ಮಕ್ಕಳಿಗೆ ಶೌಚಾಲಯದ ವ್ಯವಸ್ಥೆ ಬಯಲೇ ಆಗಿದ್ದು, ಮಕ್ಕಳಿಗೆ ಮತ್ತು ಶಿಕ್ಷಕರಿಗೆ ಉಳಿಯಲು ವಸತಿ ವ್ಯವಸ್ಥೆಯೂ ಇಲ್ಲ. ಈ ಶಾಲೆಯ ಉಸ್ತುವಾರಿ ಹೊತ್ತ ನಿಲಯಪಾಲಕರು ಶಾಲೆಗೆ ಬರುವುದೇ ಅಪರೂಪವಾಗಿದ್ದು, ಮಕ್ಕಳಿಗೆ ಸರಿಯಾಗಿ ಸೌಲಭ್ಯಗಳನ್ನು ತಲುಪಿಸುವುದಿಲ್ಲ. ಈ ಪೋಡಿಗೆ ಹೋಗಲು ಕಾಡಿನ ನಡುವೆ ಕಾಲು ಹಾದಿಯಲ್ಲಿ ೩ – ೪ ಕಿ.ಮೀ ನಡೆದು ಹೋಗಬೇಕಿದೆ. ಇಲ್ಲಿಗೆ ಯಾವುದೇ ರಸ್ತೆಯಾಗಲಿ, ದೀಪವಾಗಲಿ ಇಲ್ಲ. ಈ ಕಾರಣಗಳಿಂದಾಗಿ ಶಿಕ್ಷಕರು ಶಾಲೆಗೆ ಬರುವುದು ೧೧ ಗಂಟೆಗೆ, ಶಾಲೆ ಮುಗಿಸಿ ಹೊರಡುವುದು ೨ ಗಂಟೆಗೆ. ಈ ರೀತಿಯ ಸಮಸ್ಯೆಗಳ ಹಿನ್ನೆಲೆಯಿಂದ ಬರುವ ಮಕ್ಕಳಲ್ಲಿ ಕಲಿಕೆಯ ಗುಣಮಟ್ಟ ಕಡಿಮೆಯಿರುತ್ತದೆ. ಅಲ್ಲದೆ ೫ನೇ ತರಗತಿ ಮುಗಿಸಿದ ಇಲ್ಲಿಯ ಮಕ್ಕಳು ಆರನೇ ತರಗತಿಗೆ ಹೋಗಲು ನಾಲ್ಕು ಕಿ.ಮೀ. ದೂರ ಕಾಡಿನ ಕಾಲು ಹಾದಿ ದಾಟಿ, ೮ ಕಿ.ಮೀ. ದೂರದ ವಿಜಿಕೆಕೆ ಅಥವಾ ೪೦ ಕಿ.ಮೀ. ದೂರವಿರುವ ಚಾಮರಾಜನಗರ ಅಥವಾ ಕೊಳ್ಳೇಗಾಲದ ಮುರಾರ್ಜಿ ದೇಸಾಯಿ ವಸತಿ ಶಾಲೆಗಳಿಗೆ ಸೇರಬೇಕಾಗಿದ್ದು, ಮಕ್ಕಳು ಅಷ್ಟು ದೂರ ಹೋಗಿ ದಾಖಲಾಗುತ್ತಿಲ್ಲ. ವಿಜಿಕೆಕೆ ದಾಖಲಾಗುವ ಕೆಲವು ಮಕ್ಕಳಲ್ಲಿ ಕೆಲವರು ೭ ರಿಂದ ೮ ನೇ ತರಗತಿಯವರೆಗೆ ಹೋಗಿ ಶಾಲೆ ಬಿಡುತ್ತಾರೆ.
47. ೨. ಪುಣಜನೂರು, ಚಾಮರಾಜನಗರ ತಾಲ್ಲೂಕು : ಪುನಜನೂರು ಆಶ್ರಮ ಶಾಲೆ ಬಾಡಿಗೆ ಕೊಠಡಿಯಲ್ಲಿ ನಡೆಯುತ್ತಿದ್ದು, ಅಪಾಯದ ಸ್ಥಿತಿಯಲ್ಲಿದೆ. ತರಗತಿಯ ಕೊಠಡಿ ತುಂಬಾ ಕಿರಿದಾಗಿದ್ದು, ಮಕ್ಕಳಿಗೆ ಕೂರಲು ಸಾಕಷ್ಟು ಸ್ಥಳಾವಕಾಶವಿಲ್ಲ. ಬೋಧನೆ ಮಾಡಲು ಪ್ರತ್ಯೇಕ ಕೊಠಡಿಗಳಿಲ್ಲ. ಶೌಚಾಲಯದ ವ್ಯವಸ್ಥೆ ಮಕ್ಕಳಿಗೆ ಬಯಲು ಪ್ರದೇಶವೇ ಆಗಿದ್ದು, ಸ್ನಾನ ಎಲ್ಲಾ ಮಕ್ಕಳು ಮನೆಯಲ್ಲೇ ಮಾಡಿ ಬರಬೇಕು. ಈ ಶಾಲೆಗೆ ದಾಖಲಾದ ೫೦ ಮಕ್ಕಳು ರಾತ್ರಿ ಉಳಿಯಲು ಸ್ಥಳವಕಾಶವಿಲ್ಲ. ಪುಣಜನೂರು ಆಶ್ರಮ ಶಾಲೆಗಾಗಿ ಶ್ರೀನಿವಾಸಪುರ ಕಾಲೋನಿಯ ಹತ್ತಿರ ಉತ್ತಮ ಕಟ್ಟಡ ವ್ಯವಸ್ಥೆಯಿರುವ ಹಾಗೂ ಮೂಲ ಸೌಲಭ್ಯಗಳನ್ನು ಹೊಂದಿರುವ ಕಟ್ಟಡ ನಿರ್ಮಾಣ ಆಗುತ್ತಿತ್ತು. ಮುಕ್ತಾಯದ ಹಂತದಲ್ಲಿದೆ. ಪ್ರಸ್ತುತ ಬಾಡಿಗೆ ಕೊಠಡಿಯ ಶಾಲೆಯಲ್ಲಿ ಲಂಬಾಣಿ ಸಮುದಾಯದ ಮಕ್ಕಳು ಮಾತ್ರ ಉಳಿಯುತ್ತಿದ್ದು, ಹೊಸಪೋಡಿನ ಗಿರಿಜನ ಮಕ್ಕಳು ಪ್ರತಿನಿತ್ಯ ಮನೆಗೆ ಹೋಗಿ ಬರುತ್ತಾರೆ. ಈ ಊರಿನ ಮಕ್ಕಳನ್ನು ವಾರದಲ್ಲಿ ಒಮ್ಮೆಯಾದರೂ ಶಿಕ್ಷಕರು ಹೋಗಿ ಕರೆದುಕೊಂಡು ಬರಬೇಕು. ಇಲ್ಲದಿದ್ದರೆ ಮಕ್ಕಳು ಶಾಲೆಗೆ ಹೆಚ್ಚು ಗೈರುಹಾಜರಿಯಾಗುತ್ತಾರೆ. ಇಷ್ಟಾದರೂ ೫ನೇ ತರಗತಿಯ ನಂತರ ಈ ಊರಿನ ಮಕ್ಕಳು ಶಾಲೆಗೆ ದಾಖಲಾಗುವುದಿಲ್ಲ. ಹೀಗೆ ಶಾಲೆಗೆ ದಾಖಲಾಗದ ಮಕ್ಕಳು ಮನೆಯಲ್ಲಿ ದನ, ಕುರಿ ಮತ್ತು ಮೇಕೆ ಮೇಯಿಸುತ್ತಾರೆ. ಇಲ್ಲವೆ ಮನೆ ಕೆಲಸ, ತೋಟದಲ್ಲಿ ಕೂಲಿ ಮಾಡಲು ಹೋಗುತ್ತಾರೆ.
48. ೩. ಬೇಡಗುಳಿ ಆಶ್ರಮ ಶಾಲೆ, ಚಾಮರಾಜನಗರ ತಾಲ್ಲೂಕು : ಚಾಮರಾಜನಗರ ತಾಲ್ಲೂಕಿನಿಂದ ೫೦ ಕಿ.ಮೀ. ದೂರದಲ್ಲಿರುವ ಬೇಡುಗಳಿ ಪ್ರದೇಶಕ್ಕೆ ದಿನದಲ್ಲಿ ಒಂದು ಸಮಯ ಮಾತ್ರ ಬಸ್ಸಿನ ವ್ಯವಸ್ಥೆಯಿದ್ದು, ಕಡಿದಾದ ರಸ್ತೆ ಹಾಗೂ ದಟ್ಟ ಕಾಡಿನ ನಡುವೆ ಸಾಗಬೇಕಿದೆ. ಮಳೆಗಾಲ ಮತ್ತು ಚಳಿಗಾಲದಲ್ಲಿ ಶರೀರವನ್ನು ಬೆಚ್ಚಗೆ ಮಾಡಲು ಬೆಂಕಿ ಮತ್ತು ಕಾಫಿ/ಟೀ ಇರಲೇಬೇಕು. ಹಾಗಾಗಿ ಈ ಪ್ರದೇಶದಲ್ಲಿ ವಸತಿ ಶಾಲೆಯಿದ್ದು, ಮುಖ್ಯ ಶಿಕ್ಷಕ ಕಂ ನಿಲಯಪಾಲಕರು ವಾರದಲ್ಲಿ ಎರಡು ದಿನ ಉಳಿದರೆ, ಸಹ ಶಿಕ್ಷಕರು ನಾಲ್ಕು ದಿನ ಉಳಿಯುತ್ತಾರೆ. ಈ ಶಾಲಾ ಕಟ್ಟಡವನ್ನು ರೀಪೇರಿಗೆಂದು ಜಿಲ್ಲಾ ಪಂಚಾಯಿತಿ ಸದಸ್ಯರು ಟೆಂಡರ್ ಪಡೆದು, ೩ ವರ್ಷಗಳಾದರೂ ಬೋಧನೆಗೆ ಕೊಠಡಿಗಳನ್ನು ಬಿಟ್ಟುಕೊಟ್ಟಿಲ್ಲ. ಒಂದು ಕೊಠಡಿಯಲ್ಲಿ ರೇಷನ್ ಹಾಕಿದ್ದು, ಶಿಕ್ಷಕರು ಉಳಿಯುತ್ತಿದ್ದಾರೆ. ಮತ್ತೊಂದು ಚಿಕ್ಕ ಕೊಠಡಿಯಲ್ಲಿ ಅಡುಗೆ ಮಾಡಲು ಬೋಧನೆ ಮಾಡಲಾಗುತ್ತಿದ್ದು, ಒಂದೇ ಕೊಠಡಿಯಲ್ಲೇ ಎಲ್ಲಾ ತರಗತಿಯ ಮಕ್ಕಳು ಕುಳಿತು ಪಾಠ ಕೇಳಬೇಕಿದೆ.
49. ಪರಿಣಾಮಕಾರಿ ಬೋಧನೆಗಾಗಿ ಶಾಲೆಯ ಶಿಕ್ಷಕರಿಗೆ ಸ್ವಯಂ ಸೇವಾ ಸಂಸ್ಥೆಗಳ ಮೂಲಕ ತರಬೇತಿಯನ್ನು ನೀಡಲಾಗಿದ್ದು, ಈ ಶಾಲಾ ಶಿಕ್ಷಕರು ತರಬೇತಿ ಪಡೆದಿರುತ್ತಾರೆ. ಈ ಶಾಲೆಯಲ್ಲಿ ಕಳೆದ ೩ – ೪ ವರ್ಷಗಳ ಹಿಂದೆ ಉತ್ತಮವಾಗಿ ಬೋಧನೆ ಮಾಡುತ್ತಿದ್ದು, ಮಕ್ಕಳ ಕಲಿಕೆ ಕೂಡ ಚೆನ್ನಾಗಿತ್ತು. ಆದರೆ ಕಳೆದ ಮೂರು ವರ್ಷಗಳಿಂದ ಈ ಶಾಲೆಯಲ್ಲಿ ತರಗತಿ ನಿರ್ವಹಣೆ ಸಮರ್ಪಕವಾಗಿಲ್ಲ. ಶಾಲೆಯಲ್ಲಿ ಕೆಲವೊಂದು ಬೋಧನೋಪಕರಣಗಳಿದ್ದರೂ ಬೋಧನೆಯಲ್ಲಿ ಬಳಸುತ್ತಿಲ್ಲ. ತರಗತಿಯ ಬೋಧನೆ ಸಾಂಪ್ರದಾಯಿಕ ವಿಧಾನದಿಂದ ನಡೆಯುತ್ತಿದ್ದು, ಚಟುವಟಿಕಾಧಾರಿತ ಪರಿಣಾಮಕಾರಿ ಬೋಧನೆ ನಡೆಯುತ್ತಿಲ್ಲ. ಹಲವು ಸಂದರ್ಭಗಳಲಿ ಪ್ರಸ್ತಾಪಿಸಿದಂತೆ ಈ ಶಾಲೆಯಲ್ಲಿ ಮಕ್ಕಳಿಗೆ ವರ್ಣಮಾಲೆ, ಕಾಗುಣಿತ, ಮಗ್ಗಿ, ಪಾಠ ಬರೆಯಲು ಹೇಳಿ ವಿದ್ಯಾರ್ಥಿನಿಲಯದಲ್ಲಿ ಶಿಕ್ಷಕರು ರೇಡಿಯೋ ಕೇಳುವುದು, ದಿನಪತ್ರಿಕೆ ಓದುವ ಕೆಲಸ ಮಾಡುತ್ತಾರೆ. ಮಕ್ಕಳ ಕಲಿಕೆ ತುಂಬಾ ಗಂಭೀರ ಸ್ಥಿತಿಯಲ್ಲಿದೆ. ಮಕ್ಕಳು ತಮ್ಮ ಹೆಸರುಗಳನ್ನು, ವರ್ಣಮಾಲೆ ಕೂಡ ಬರೆಯಲಾಗದ ಸ್ಥಿತಿಯಲ್ಲಿದ್ದಾರೆ. ಈ ಶಾಲೆಯ ಮಕ್ಕಳ ಮೂಲ ಕಲಿಕೆಯಲ್ಲಿ ತುಂಬಾ ಸಮಸ್ಯೆಗಳಿದ್ದು, ಹೆಚ್ಚು ಮಕ್ಕಳು ಶಾಲೆಗೆ ಗೈರುಹಾಜರಿಯಾಗುತ್ತಾರೆ. ಶಾಲೆಗಳಿಗೆ ಹಾಜರಾಗುವ ಮಕ್ಕಳು ಪುಸ್ತಕ. ಲೇಖನ ಸಾಮಾಗ್ರಿಗಳನ್ನು ತರುವುದಿಲ್ಲ. ಮಧ್ಯಾಹ್ನದ ಊಟದ ನಂತರ ಮನೆಗೆ ಹೋಗುತ್ತಾರೆ. ಶಾಲೆಗೆ ವಾಪಸ್ಸು ಬರುವುದು ಬಹಳ ಕಡಿಮೆ ಮಕ್ಕಳು. ಈ ಶಾಲೆಗೆ ಅರ್ಧ ಪರ್ಲಾಂಗು ಇಲ್ಲದ ಗ್ರಾಮವಾದ ಮಾರಿಗುಡಿ ಪೋಡಿನಲ್ಲಿ ಶಾಲೆಗೆ ದಾಖಲಾಗದ ಮಕ್ಕಳಿದ್ದಾರೆ. ಶಿಕ್ಷಕರೂ ಕೂಡ ಈ ಮಕ್ಕಳನ್ನು ದಾಖಲು ಮಾಡಿಕೊಂಡಿಲ್ಲ, ಪೋಷಕರು ಕೂಡ ಮಕ್ಕಳನ್ನು ದಾಖಲು ಮಾಡಿಲ್ಲ. ಈ ಪ್ರದೇಶದ ಹೆಚ್ಚು ಮಕ್ಕಳು ಶಾಲೆಯಿಂದ ಹೊರಗುಳಿದಿದ್ದು, ಮಾಧ್ಯಮಿಕ ಶಿಕ್ಷಣ ಪಡೆಯಲು ೫೦ ಕಿ.ಮೀ. ದೂರ ಪ್ರಯಾಣ ಮಾಡಬೇಕಿದೆ. ಇಲ್ಲದೆ ನಗರ ಪ್ರದೇಶದ ವಸತಿ ಶಾಲೆಗಳಲ್ಲಿದ್ದು ಕಲಿಯಬೇಕಿದೆ. ಈ ಪ್ರದೇಶದಿಂದ ಮಾಧ್ಯಮಿಕ ಶಿಕ್ಷಣಕ್ಕೆ ದಾಖಲಾಗುವ ಮಕ್ಕಳು ದಾಖಲಾದ ತಿಂಗಳ ಒಳಗಾಗಿ ತಮ್ಮ ಸ್ವ ಸ್ಥಾನಕ್ಕೆ ಮರಳಿರುತ್ತಾರೆ. ಹೆಸರಿಗೆ ಮಾತ್ರ ಮಕ್ಕಳ ಹೆಸರು ಸಂಬಂಧಿಸಿದ ಶಾಲಾ ದಾಖಲಾತಿಯಲ್ಲಿರುತ್ತೆ. ಹಾಜರಾತಿಯನ್ನು ಹಾಕಲಾಗಿರುತ್ತದೆ. ಈ ಸಮಸ್ಯೆಗಳಿಂದಾಗಿಯೇ ಬೇಡಗುಳಿಯಲ್ಲಿ ಸರ್ವ ಶಿಕ್ಷಣ ಅಭಿಯಾನ ಯೋಜನೆಯ ಸಾರ್ವಜನಿಕ ಶಿಕ್ಷಣ ಇಲಾಖೆಯು ೬ ಮತ್ತು ೭ನೇ ತರಗತಿಯನ್ನು ಆರಂಭ ಮಾಡಿತು. ಅದು ಎರಡು ವರ್ಷಗಳ ಕಾಲ ನಡೆದು ಮಕ್ಕಳು ಸಾಕಷ್ಟು ಸಂಖ್ಯೆಯಲ್ಲಿ ದಾಖಲಾಗುತ್ತಿಲ್ಲ ಎಂದು ಹೇಳಿ, ಆ ಶಾಲಾ ಶಿಕ್ಷಕರನ್ನು ಬೇರೆ ಕಡೆ ವರ್ಗಾಯಿಸಿ, ಶಾಲೆಯನ್ನು ಮುಚ್ಚಲಾಗಿದೆ.
50. ಬಂಡೀಪುರ, ಗುಂಡ್ಲುಪೇಟೆ ತಾಲ್ಲೂಕು : ಕಾಡಲ್ಲಿ ಯಾವುದೇ ಆತಂಕವಿಲ್ಲದೆ, ನಿರ್ಭಯವಾಗಿ ಓಡಾಡುವ ಮಕ್ಕಳಿಗೆ ರಾತ್ರಿ ವಿದ್ಯಾರ್ಥಿನಿಲಯಗಳಲ್ಲಿ ಉಳಿಯದಂತೆ ಈ ಶಾಲಾ ಮುಖ್ಯ ಶಿಕ್ಷಕರು ಉಪಾಯ ಮಾಡಿದ್ದಾರೆ. ಅದಕ್ಕೆ ಸಹ ಶಿಕ್ಷಕರು ಸಹಕರಿಸಿದ್ದಾರೆ. ಮಕ್ಕಳಿದ್ದರೆ ರಾತ್ರಿ ತಾವು ಉಳಿಯುವುದು ಎಂಬುದು ಅವರ ಮನೋಧೋರಣೆ. ಮಕ್ಕಳಿಗೆ ರಾತ್ರಿ ದೆವ್ವಾ ಬರುತ್ತವೆ, ನೀವು ಮಲಗುವ ಜಾಗದಲ್ಲೇ ಹಾವುಗಳು ಬರುತ್ತವೆ. ಆನೆಗಳು ಕಾಂಪೌಡಿನಿಂದ ಒಳಗೆ ಸೊಂಡಿಲು ಹಾಕುತ್ತವೆ ಎಂದು ಭಯವನ್ನುಂಟು ಮಾಡಿ ಮನೆಗೆ ಹೋಗುವ ಹಾಗೇ ಮಾಡಲಾಗುತ್ತಿತ್ತು. ಮಕ್ಕಳಿಗೆ ಈ ಭಯದ ಜೊತೆಗೆ ಶಾಲೆಯಲ್ಲಿ ಉಳಿಯುವುದಕ್ಕಿಂತ ಮನೆಗೆ ಹೋಗುವುದು ಇಷ್ಟವಾಗುತ್ತಿದ್ದರಿಂದ ಪ್ರತಿ ದಿನ ಮನೆಯಿಂದಲೇ ಓಡಾಡುತ್ತಿದ್ದಾರೆ. ಮಕ್ಕಳಿಗೆ ಪ್ರತಿನಿತ್ಯ ಓಡಾಡಲು ಬಸ್ ಪಾಸುಗಳನ್ನು ಮುಖ್ಯ ಶಿಕ್ಷಕರೇ ಮಾಡಿಸಿಕೊಡುತ್ತಿದ್ದರು. ಕಾರಣ ಮಕ್ಕಳು ಪ್ರತಿನಿತ್ಯ ಮನೆಯಿಂದ ಬರುತ್ತಿರುವುದರಿಂದ ಮಧ್ಯಾಹ್ನದ ಊಟ ಮಾತ್ರ ಕೊಡಲಾಗುತ್ತಿದೆ. ಇಲ್ಲದಿದ್ದರೆ ಬೆಳಿಗ್ಗೆ ತಿಂಡಿ ಮಧ್ಯಾಹ್ನ, ರಾತ್ರಿ ಊಟ ಕೊಡಬೇಕಾಗುತ್ತಿತ್ತು. ಮಕ್ಕಳಿಗೆ ನೀಡುವ ಮಧ್ಯಾಹ್ನ ಊಟವೂ ಬಹಳ ಕನಿಷ್ಟವಾಗಿದ್ದು, ಅಡುಗೆ ಮಾಡುವವರೇ ಊಟ ಮಾಡದೇ ಪ್ರತ್ಯೇಕವಾಗಿ ಮಾಡಿಕೊಳ್ಳುತ್ತಿದ್ದರು. ಶಿಕ್ಷಕರು ತಮ್ಮ ಮನೆಯ ಊಟವನ್ನು ಮಾಡುತ್ತಿದ್ದರು. ಸಾಂಬಾರಿಗೆ ಅಪರೂಪವಾಗಿದ್ದು, ಶಾಲೆಯಲ್ಲಿಯೇ ಹೆಚ್ಚಾಗಿ ಬಿಡುತ್ತಿದ್ದ ಸೀಮೆ ಬದನೆಕಾಯಿ ಮಾತ್ರ ಹೆಚ್ಚು ಬಳಕೆಯಾಗುತ್ತಿತ್ತು. ಆದರೆ ಹಾಜರಾತಿ ಪುಸ್ತಕದಲ್ಲಿ ಮಾತ್ರ ಮೂರು ಸಮಯದಲ್ಲೂ ಊಟ ಹಾಕಿರುವ ಬಗ್ಗೆ ದಾಖಲಾಗುತ್ತಿತ್ತು. ಆ ಸವಲತ್ತುಗಳನ್ನು ಮುಖ್ಯ ಶಿಕ್ಷಕರೇ ದುರುಪಯೋಗ ಮಾಡಿಕೊಳ್ಳುತ್ತಿದ್ದರು. ಶಾಲೆಯಲ್ಲಿರುವ ೫೦ ಮಕ್ಕಳಿಗೆ ಹಾಜರಾತಿ ೨೦ ರಿಂದ ೩೦ ಮಕ್ಕಳು ಬರುವುದೇ ಹೆಚ್ಚಾಗಿತ್ತು. ಶಾಲೆಗೆ ಮೇಲಾಧಿಕಾರಿಗಳು ಬರುತ್ತಾರೆಂಬ ವಿಷಯವನ್ನು ಮುಂಚಿತವಾಗಿ ತಿಳಿದುಕೊಳ್ಳುವ ಮುಖ್ಯ ಶಿಕ್ಷಕ ಆ ದಿನ ಮಕ್ಕಳನ್ನು ಕಷ್ಟಪಟ್ಟು ಬೆಳಿಗ್ಗೆ ಮತ್ತು ರಾತ್ರಿ ಉಳಿಸುತ್ತಿದ್ದರು. ಶಾಲೆ ಸರಿಯಾಗಿ ನಡೆಯದ ಬಗ್ಗೆ ಹಾಗೂ ಮಕ್ಕಳಿಗೆ ಊಟ, ತಿಂಡಿ ಸರಿಯಾಗಿ ಕೊಡದ ಬಗ್ಗೆ ಅಧಿಕಾರಿಗಳಿಗೆ ಹಲವು ಪೋಷಕರು ದೂರು ನೀಡಿದರೂ ಯಾವುದೇ ಕ್ರಮ ತೆಗೆದುಕೊಳ್ಳದಂತೆ ಉಪಾಯವನ್ನು ಕಂಡುಕೊಂಡಿದ್ದರು. ಇದಕ್ಕಾಗಿ ಎಲ್ಲಾ ಸರಿಯಾಗಿ ನಡೆಯುತ್ತಿದೆ ಎಂಬ ಉತ್ತರ ಹೇಳುವ ಕೆಲವರನ್ನು ಸಿದ್ದಪಡಿಸಿಕೊಳ್ಲುತ್ತಿದ್ದರಲ್ಲದೆ, ಕೆಲವು ಸಲ ಕೇಳುವವರನ್ನೇ ಆಮಿಷದ ಬಲೆಗೆ ಕೆಡವುತ್ತಿದ್ದರು. ಹಾಗಾಗಿ ಇವರ ಮೆಲೆ ಯಾವುದೇ ಕ್ರಮ ಕೈಗೊಳ್ಳಲು ಸಾಧ್ಯವಾಗುತ್ತಿರಲಿಲ್ಲ. ೨೦೦೮ – ೦೯ನೇ ಸಾಲಿನಲ್ಲಿ ಈ ಮುಖ್ಯ ಶಿಕ್ಷಕರ ಮೇಲ್ವಿಚಾರಕ ಬಡ್ತಿ ಪಡೆದು ಕೋಲಾರ ಜಿಲ್ಲೆಗೆ ವರ್ಗಾವಣೆಯಾಗಿದ್ದು, ಇಲ್ಲಿಂದ ಹೋಗುವಾಗ ವಿದ್ಯಾರ್ಥಿನಿಲಯದ ಕೆಲವು ವಸ್ತುಗಳನ್ನು ಯಾರ ಗಮನಕ್ಕೂ ತರದೇ ೧೨ ಗಂಟೆ ರಾತ್ರಿಯಲ್ಲಿ ಸಾಗಿಸುವಾಗ ಸಿಕ್ಕಿ ಬಿದ್ದಿದ್ದು, ತನಿಖೆ ನಡೆದರೂ ಅದನ್ನು ಮುಚ್ಚಿ ಹಾಕಲಾಯಿತು. ಈ ರೀತಿಯ ಕಾರಣಗಳು ಬುಡಕಟ್ಟು ಮಕ್ಕಳನ್ನು ಹೇಗೆ ಶಿಕ್ಷಣ ವಂಚಿತರನ್ನಾಗಿಸುತ್ತವೆ ಎಂಬುದಕ್ಕೆ ತಾಜಾ ಉದಾಹರಣೆಯಾಗಿವೆ. ಶಾಲೆಯಲ್ಲಿ ಶಿಕ್ಷಕರ ಸಮಸ್ಯೆಯಿಂದಾಗಿ ಅಡುಗೆಯವರೇ ಬೋಧನೆ ಮಾಡುತ್ತಿದ್ದರು. ಮಕ್ಕಳ ಕಲಿಕಾ ಸಮಸ್ಯೆ ಹೆಚ್ಚಾಗಿದ್ದು, ಈ ಪ್ರದೇಶದ ಬುಡಕಟ್ಟು ಮಕ್ಕಳು ಪ್ರಾಥಮಿಕ ಶಿಕ್ಷಣಕ್ಕೆ ಸೀಮಿತರಾಗುತ್ತಿದಾರೆ.
51. ೪. ಶಿಕ್ಷಕರ ಮನೋಧೋರಣೆ ಮತ್ತು ಬದ್ಧತೆಯ ಪ್ರಶ್ನೆ
52. ಆಶ್ರಮ ಶಾಲಾ ಶಿಕ್ಷಕರ ಮನೋಧೋರಣೆಗಳು, ಅವರ ವೃತ್ತಿಯ ಅಭದ್ರತೆ ಅಂಶಗಳು, ಶಾಲಾ ವಾತಾವರಣ ಮಕ್ಕಳ ಮೇಲೆ ಹೇಗೆ ಪ್ರಭಾವ ಬೀರಿತ್ತವೆ ಎಂಬುದನ್ನು ತಿಳಿಯುವುದು ಸಮಂಜಸವಾಗಿರುತ್ತದೆ. ಶಾಲೆಗಳಲ್ಲಿ ಶಿಕ್ಷಕ ಮತ್ತು ಮಕ್ಕಳು ಕೇಂದ್ರಬಿಂದುವಾದರೂ, ಶಿಕ್ಷಕನ ಪಾತ್ರ ಮಹತ್ವದಾಗಿರುತ್ತದೆ. ಶಿಕ್ಷಕರಲ್ಲಿರುವ ಕಾಳಜಿ, ಆತ್ಮವಿಶ್ವಾಸ, ಬೋಧನೆಯಲ್ಲಿ ಸಮಗ್ರ ಪಾಲ್ಗೊಳ್ಳುವಿಕೆಯ ಮೇಲೆ ಮಕ್ಕಳ ಕಲಿಕೆಯ ಗುಣಮಟ್ಟು ಉತ್ತಮವಾಗಿರುತ್ತದೆ. ಆದರೆ ಗಿರಿಜನ ಆಶ್ರಮಶಾಲೆಗಳಲ್ಲಿ ಇಂತಹ ಆಶಾದಾಯಕ ಪರಿಸ್ಥಿತಿಯನ್ನು ಕಾಣುವುದು ಕಷ್ಟವಾದುದ್ದಾಗಿದೆ. ಬಹುತೇಕ ಆಶ್ರಮ ಶಾಲೆಗಳಲ್ಲಿ ಮುಖ್ಯ ಶಿಕ್ಷಕ ಕಂ ಮೇಲ್ವಿಚಾರಕರಾದವರು ಹೆಚ್ಚು ಆಡಳಿತಾತ್ಮಕ ಕೆಲಸಗಳ ಕಾರಣ ಕೊಟ್ಟು ಶಾಲೆಯ ಹೊರಗೆ ಉಳಿದು ಶೈಕ್ಷಣಿಕ ವಿಷಯಗಳ ಕಡೆ ಗಮನ ಕೊಡುವುದಿಲ್ಲ. ಇವರನ್ನು ನೋಡುವ ಸಹ ಶಿಕ್ಷಕರು ಬೋದನೆಯಲ್ಲಿ ನಿರ್ಲಕ್ಷ್ಯ ವಹಿಸುತ್ತಾರೆ. ಆಶ್ರಮ ಶಾಲೆಯ ಹೆಚ್ಚಿನ ಶಿಕ್ಷಕರು ದಿನಗೂಲಿ ಹಾಗೂ ಹೊರವಲಯ ಶಿಕ್ಷಕರಾಗಿದ್ದು, ಉದ್ಯೋಗ ಭದ್ರತೆಗಳಿಲ್ಲದ ಕಾರಣ ಅವರು ಮಕ್ಕಳ ಕಲಿಕೆಯ ಬಗ್ಗೆ ಗಮನ ಕೊಡುವುದು ಕಡಿಮೆಯಿದೆ. ಇನ್ನೂ ವೃತ್ತಿ ತರಬೇತಿ ಪಡೆಯದ, ಗಿರಿಜನ ಸಂಸ್ಕೃತಿ ಮತ್ತು ಭಾಷೆ ಅರಿವು ಇಲ್ಲದ ಶಿಕ್ಷಕರು ಮಕ್ಕಳಿಗೆ ಬೋಧನೆ ಮಾಡುತ್ತಿದ್ದು, ಶಾಲೆಯಲ್ಲಿ ಮಕ್ಕಳ ಸ್ವಾತಂತ್ರ್ಯಕ್ಕೆ ಅಂಕುಶ ಬಿದ್ದಾಗ, ಶಿಕ್ಷಕರ ಕೋಲಿನ ಹೊಡೆತ ಹಾಗೂ ಮಕ್ಕಳ ವೈಯಕ್ತಿಕ ನಿಂದನೆಗಳು ಕೂಡ ಶಾಲೆಗೆ ಗೈರು ಹಾಜರಿಯಾಗಲು ಹಾಗೂ ಶಾಲೆ ಬಿಡಲು ಕಾರಣವಾಗುತ್ತಿವೆ. ಶಾಲೆಯಲ್ಲಿ ಮಕ್ಕಳಿಗೆ ಬರವಣಿಗೆಯ ಕೆಲಸದ ಒತ್ತಡದ ಜೊತೆಗೆ ಕೆಲವು ಮಕ್ಕಳಿಗೆ ಓದಲು, ಬರೆಯಲು ಸಮಸ್ಯೆಗಳಾಗುತ್ತಿರುವುದೂ ಕೂಡ ಶಾಲೆಗೆ ಗೈರುಹಾಜರಿಯಾಗಲು ಅಥವಾ ಶಾಲೆಯನ್ನು ಬಿಡಲು ಕಾರಣವಾಗಿದೆ. ಕೆಲವು ಶಾಲೆಗಳಲ್ಲಿ ತರಗತಿಗಳ ನಿರ್ಲಕ್ಷ್ಯದಿಂದಾಗಿ, ಸರಿಯಾದ ಬೋಧನೆಯಿಲ್ಲದೆ ಮಕ್ಕಳು ಯಾಂತ್ರಿಕವಾಗಿ ಅಲಿಯಬೇಕಾಗಿರುವುದು ಶಾಲೆ ಬಿಡಲು ಒಂದು ರೀತಿಯ ಕಾರಣವಾಗಿದೆ. ಅಲ್ಲದೆ ಗಿರಿಜನ ಮಕ್ಕಳಿಗೆ ಎಷ್ಟೇ ಹೇಳಿಕೊಟ್ಟರೂ ಕಲಿಯುವುದಿಲ್ಲ, ಅವರಿಗೆ ಏನು ಮಾಡಿದರೂ ಅಷ್ಟೆ ಬದಲಾಗಲ್ಲ ಎಂಬ ಶಿಕ್ಷಕರ ತಾತ್ಸಾರದ ಮನೋಭಾವಗಳು ಮಕ್ಕಳು ಶಾಲೆಗೆ ಗೈರುಹಾಜರಿಯಾಗುವುದು ಹಾಗೂ ಶಾಲೆ ಬಿಡುವಲ್ಲಿ ಕಾರಣವಾಗಿವೆ.
53. ಮಕ್ಕಳನ್ನು ಕರೆತರಲು ಹೋದರೆ ಪೋಷಕರ ಬೈಗಳ, ತಿರಸ್ಕಾರ, ಪ್ರಶ್ನೆಗಳು ಕೇಳಿಬರುತ್ತವೆ. ಬುಡಕಟ್ಟು ಸಮುದಾಯದ ಮಕ್ಕಳು ಶಿಕ್ಷಕರನ್ನು ಕಂಡ ತಕ್ಷಣ ಮಕ್ಕಳು ಮನೆಯಲ್ಲಿ, ಕಾಡಿನಲ್ಲಿ ಅವಿತುಕೊಳ್ಳುವುದು ಇಲ್ಲವೇ ಕಾಡಿನಲ್ಲಿ ಓಟ ಕೀಳುವುದು ಹೆಚ್ಚಾಗಿಯೇ ಕಾಣಬಹುದು. ಆದರೆ ಇದಕ್ಕೆ ಹಲವಾರು ಕಾರಣಗಳಿವೆ. ಒಂದು ಪೋಷಕರು ಮಕ್ಕಳನ್ನು ಶಾಲೆಗೆ ಹೋಗುವಂತೆ ಯಾವತ್ತೂ ಒತ್ತಡ ಹೇರುವುದಿಲ್ಲ. ಈಗಾಗಲೇ ಶಾಲೆ ಬಿಟ್ಟಿರುವ ಇತರೆ ಮಕ್ಕಳ ಜೊತೆ ಸೇರಿ ಆಟ ಆಡಿಕೊಂಡು, ಕಾಡು ಸುತ್ತುವುದು ಮಾಡುತ್ತಾರೆ. ಶಾಲೆಗೆ ಬಂದರೆ ಶಿಕ್ಷಕರು ಬೈಗಳ, ಹೊಡೆಯುವುದು, ಹೋಂ ವರ್ಕ್ ಮಾಡಬೇಕಾಗಿರುವುದರಿಂದ ತಪ್ಪಿಸಿಕೊಳ್ಳಬಹುದು. ಜೊತೆಗೆ ಶಿಕ್ಷಕರಿಲ್ಲದೆ ಪಾಠವೂ ಇಲ್ಲದೆ ಕಾಲ ಕಳೆಯಲು ಮಕ್ಕಳಿಗೆ ಸಮಸ್ಯೆಗಳಿರುವ ಕಾರಣ, ಸಾಕಷ್ಟು ಮಕ್ಕಳ ಕಲಿಕೆಯಲ್ಲಿ ಸಮಸ್ಯೆಗಳಿರುವುದರಿಂದ ಶಾಲೆಗೆ ಬರಲು ಇಷ್ಟಪಡುವುದಿಲ್ಲ. ಹಾಗಾಗಿ ಶಿಕ್ಷಕರ ಕೈಗೆ ಸಿಕ್ಕಿದರೆ ಹುಡುಗರಿಂದ ಹೊತ್ತು ಕರೆದುಕೊಂಡು ಹೋಗುತ್ತಾರೆ ಎಂಬ ಭಯದಿಂದ ಕೈಗೆ ಸಿಗದೆ ಓಡುತ್ತಾರೆ. ಇಲ್ಲವೇ ಅಡಗಿ ಕುಳಿತುಕೊಳ್ಳುತ್ತಾರೆ. ಮತ್ತೇ ಈ ಸಮುದಾಯದ ಮಕ್ಕಳ ಪರಿಸ್ಥಿತಿ ಇತ್ತೀಚಿನ ಕೆಲವು ವರ್ಷಗಳ ಮಾತಿಲ್ಲ. ಸುಮಾರು ೨೦ – ೩೦ ವರ್ಷಗಳಿಂದಲೂ ಈ ಅಭ್ಯಾಸ ರೂಢಿಯಲ್ಲಿದೆ. ಇದಕ್ಕೆ ಅಧಿಕಾರಿಗಳು, ಶಿಕ್ಷಕರು ಹಾಗೂ ಪೋಷಕರು ಕಾರಣಕರ್ತರಾಗಿದ್ದಾರೆ.
54. ೫. ಮಕ್ಕಳ ನಿರಾಸಕ್ತಿ, ಪೋಷಕರು ಜವಾಬ್ದಾರಿ ತೆಗೆದುಕೊಳ್ಳದಿರುವುದು
55. ಶಾಲೆಗೆ ದಾಖಲಾಗದ ಮಕ್ಕಳು, ಮಾರಿಗುಡಿ ಪೋಡು : ಚಾಮರಾಜನಗರ ತಾಲ್ಲೂಕಿನ ಏಪ್ರಿಲ್ ೨೦೦೯ ನಲಿ ಭೇಟಿ ಮಾಡಿದ್ದು, ಶಾಲೆಗೆ ದಾಖಲಾದ ೦೮ ಮಕ್ಕಳಿದ್ದರು. ಮಕ್ಕಳನು ಶಾಲೆಗೆ ದಾಖಲಿಸದಿರುವ ಕುರಿತು ಕೇಳಿದಾಗ ಪೋಷಕರು ಬೆಳಗ್ಗೆ ಎದ್ದು, ಕಾಲೋನಿಯ ಪಕ್ಕದಲ್ಲಿರುವ ಎಸ್ಟೇಟ್ ಕೆಲಸಕ್ಕೆ ಹೊರಟು ಹೋಗುತ್ತೇವೆ. ಮಕ್ಕಳು ಶಾಲೆಗೆ ಹೋಗುತ್ತಾರೋ ಇಲ್ಲ ಅಂತಾ ನಮಗೇನು ತಿಳಿಯುತ್ತದೆ. ಕೆಲಸಕ್ಕೆ ನಾವು ಹೋದರೆ ಮನೆಯನ್ನು ನೋಡಿಕೊಳ್ಳುವವರು ಯಾರು. ಹಾಗಾಗಿ ಕೆಲವು ಮಕ್ಕಳ ಮನೆಯಲ್ಲಿ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು ಮತ್ತು ಹೊರಗೆ ದುಡಿದು ಬರುವ ಪೋಷಕರಿಗೆ ಅಡುಗೆ ಮಾಡಿರಲು, ಮನೆ ಕೆಲಸ ನಿರ್ವಹಿಸುವ ಸಲುವಾಗಿ ಮನೆಯಲ್ಲೇ ಉಳಿದಿದ್ದಾರೆ. ಈ ಎಲ್ಲಾ ಕಾರಣಗಳಿಂದಾಗಿ ಪೋಷಕರು ಮಕ್ಕಳನ್ನು ಶಾಲೆಗೆ ದಾಖಲಿಸಲು ಗಮನ ನೀಡುವುದಿಲ್ಲ. ಮಾರಿಗುಡಿ ಪೋಡಿನ ಪೂಜಾರಿ ಜಡೆಯನಿಗೆ ೫ ಮಕ್ಕಳಿದ್ದು, ಒಂದು ಮಗುವು ಶಾಲೆಗೆ ಹೋಗುತ್ತಿಲ್ಲ. ಈ ಕುರಿತು ವಿಚಾರಿಸಿದಾಗ ದೊಡ್ಡವಳಿಗೆ ೧೨ ವರ್ಷ ಆಗಿದ್ದು, ಈಗ ಕಲಿಯುವುದು ಮುಗಿದಿದ್ದು, ಅವಳನ್ನು ಶಾಲೆಗೆ ಕಳುಹಿಸುವುದಿಲ್ಲ. ಅವಳು ಶಾಲೆಗೆ ಹೋದರೆ ಮನೆಯಲ್ಲಿ ಕೆಲಸ ಮಾಡುವವರು ಯಾರು ಇರುವುದಿಲ್ಲ ಎಂದು ಅಭಿಪ್ರಾಯವನ್ನು ವ್ಯಕ್ತಪಡಿಸಿದರು. ಮತ್ತೊಬ್ಬ ಮಗಳು ಗುರುಸಿದ್ದಿ ಶಾಲೆಗೆ ಹೋಗಲು ಹೆದರಿಕೊಳ್ಳುತ್ತಾಳೆ. ಅವಳಿಗೆ ಓದಲು ಇಷ್ಟವಿಲ್ಲ ಎಂದಾಗ, ಮನೆಯಲ್ಲಿದ್ದ ಅವಳನ್ನು ಮಾತನಾಡಿಸುವ ಪ್ರಯತ್ನ ಮಾಡಿದಾಗ ಅಳುತ್ತಾ ಅಡುಗೆ ಕೋಣೆಗೆ ಸೇರಿದಳು. ಆದರೆ ಉಳಿದ ಮೂವರು ಮಕ್ಕಳಾದ ನಾಗಪ್ಪ. ಜಡೆಯ ಹಾಗೂ ಸುಧಾಳನ್ನು ಮುಂದಿನ ವರ್ಷ (೨೦೦೯ – ೧೦ನೇ ಸಾಲಿಗೆ) ಕಳುಹಿಸುವುದಾಗಿ ತಿಳಿಸಿದರು. ಮಾರಿಗುಡಿ ಪೋಡಿನ ವಿ.ಆರ್. ಹಲಗನ ಮಗಳಾದ ಬೇದಮ್ಮಳಿಗೆ ೦೭ ವರ್ಷಗಳಾಗಿದ್ದು, ತಂದೆ – ತಾಯಿ ಎಸ್ಟೇಟ್ ಕೆಲಸಕ್ಕೆ ಹೋಗುವುದರಿಂದ ಮನೆಯಲ್ಲಿ ಚಿಕ್ಕ ಮಗು ನೋಡಿಕೊಳ್ಳುತ್ತಿದ್ದಾಳೆ.
56. ಹೊಟ್ಟೆ ಬಸವನ ಕುಟುಂಬ, ಮಾರಿಗುಡಿಪೋಡು, ಬೇಡಗುಳಿ
57. ಬೇಡಗುಳಿಯ ಮಾರಿಗುಡಿ ಪೋಡಿನಲ್ಲಿರುವ ಹೊಟ್ಟೆ ಬಸವ ಮತ್ತು ರಂಗಮ್ಮನ ಅವಿದ್ಯಾವಂತರಾಗಿದ್ದು, ಕೂಲಿ ಮಾಡಿ ಜೀವನ ಮಾಡುತ್ತಿದ್ದಾರೆ. ಇವರಿಗೆ ಐದು ಜನ ಮಕ್ಕಳಿದ್ದು, ೧೬ ವಯಸ್ಸಿನ ಮಗ ಮದುವೆಯಾಗಿದ್ದಾನೆ. ೮ ವಯಸ್ಸಿನ ಮಗಳು ನಾಗಿ, ೧೧ ವಯಸ್ಸಿನ ಮಗ ಜಡೆಯ, ೧೩ ವಯಸ್ಸಿನ ಮಗಳು ಜಡೆಮಾದಿ, ೧೪ ವಯಸ್ಸಿನ ಮಗಳು ಮಾರೆ ಇದ್ದಾರೆ. ಈ ಐದು ಮಕ್ಕಳಲ್ಲಿ ಎರಡು ಮಕ್ಕಳು ಮಾತ್ರ ಒಂದು ಮತ್ತು ಎರಡನೇ ತರಗತಿವರೆಗೆ ಓದಿದ್ದು, ಉಳಿದ ಮೂರು ಮಕ್ಕಳನ್ನು ಶಾಲೆಗೆ ದಾಖಲಿಸಿರುವುದಿಲ್ಲ. ಇವರಲ್ಲಿ ಮಗಳು ನಾಗಿಯನ್ನು ಹೊರತುಪಡಿಸಿ ಉಳಿದವರೆಲ್ಲಾ ಕಾಫಿ ತೋಟದ ಕೆಲಸಗಳಿಗೆ ಹೋಗುತ್ತಾರೆ. ಮಕ್ಕಳನ್ನು ಶಾಲೆಗೆ ದಾಖಲಿಸದಿರುವ ಕುರಿತು ಮನೆಯ ಯಜಮಾನ ಹೊಟ್ಟೆ ಬಸವನನ್ನು ಕೇಳಿದಾಗ ಮಕ್ಕಳು ಓದಿ ಏನು ಆಗಬೇಕಾಗಿಲ್ಲ. ಶಾಲೆಯಲ್ಲಿ ಮಕ್ಕಳನ್ನು ಶಿಕ್ಷಕರು ಸರಿಯಾಗಿ ನೋಡಿಕೊಳ್ಳುವುದಿಲ್ಲ. ಪಾಠ ಮಾಡುವುದಕ್ಕಿಂತ ಹೆಚ್ಚಾಗಿ ಅಲ್ಲಿ ಮೀಟಿಂಗ್, ರೇಷನ್ ತರಕ್ಕೆ ಹೋಗಿದ್ದೆ ಅಂತ ಹೋಗ್ತಾರೆ. ಶಾಲೆಯಲ್ಲಿ ಮಕ್ಕಳು ಒಬ್ಬರಿಗೊಬ್ಬರು ಹೊಡೆದಾಡಿಕೊಂಡು, ಏನೂ ಕಲಿಯದೇ ಇರುವುದಕ್ಕಿಂತ ಮನೆಯಲ್ಲೇ ಇದ್ದು, ಮನೆ ಕೆಲಸ ಮಾಡಿಕೊಳ್ಳುತ್ತಾರೆ, ಹೊರಗೆ ಹೋಗಿ ಸಂಪಾದನೆ ಮಾಡಿದ್ರೆ ತಾನೇ ಜೀವನ ಮಾಡೋದು, ಅದಕ್ಕೆ ದುಡಿಯಲು ಹೋಗುತ್ತಾರೆ ಎಂದು ಉತ್ತರಿಸಿದರು.
58. ಪಟ್ಟಿ ೪. ಶಾಲೆಗೆ ದಾಖಲಾಗದ ಮಾರಿಗುಡಿ ಪೋಡಿನ ಮಕ್ಕಳು ೨೦೦೮ – ೦೯

59.  
60. ನಕ್ಕಂದಿ, ಕೊಳ್ಳೆಗಾಲ ತಾಲ್ಲೂಕು, ಹನೂರು ವಲಯ : ನಕ್ಕುಂದಿ ಗ್ರಾಮದ ಬುಡಕಟ್ತು ಸಮುದಾಯದ ಮೊಳ್ಳೇಗೌಡರು ಬಾಲ್ಯದಲ್ಲಿ ಶಾಲೆಗೆ ಹೋಗಿ ಬರಹ ಕಲಿಯದಿದ್ದರೂ, ಸ್ವ ಆಸಕ್ತಿಯಿಂದ ಆಕ್ಷರ ಕಲಿತಿದ್ದು, ಪ್ರಸ್ತುತದಲ್ಲಿ ಗ್ರಾಮ ಸಹಾಯಕರಾಗಿ (ಕಂದಾಯ ಇಲಾಖೆ) ಕೆಲಸ ನಿರ್ವಹಿಸುತ್ತಿದ್ದಾರೆ. ಇವರು ತಮ್ಮ ಮಕ್ಕಳಿಗೆ ಶಿಕ್ಷನ ಕೊಡಿಸಬೇಕೆಂಬ ಆಸೆ ಹೊತ್ತು ಮೊದಲ ಮಗಳಾದ ಶಿವಮ್ಮಳನ್ನು ಪಿ.ಯು.ಸಿ ಓದಿಸಿದ್ದು, ಈಕೆ ಆಂಗ್ಲ ಭಾಷೆಯಲ್ಲಿ ಅನುತ್ತೀರ್ಣಳಾದ ನಂತರ ಮದುವೆ ಮಾಡಿರುತ್ತಾರೆ. ಆದರೂ ಗಂಡನ ಒಪ್ಪಿಗೆ ಪಡೆದು ಪಿ.ಯು.ಸಿ ಪರೀಕ್ಷೆಯನ್ನು ಕಟ್ಟಿಸಿರುವುದಾಗಿ ತಿಳಿಸಿದ್ದು, ದಾದಿಯ ತರಬೇತಿ ಕೊಡಿಸಬೇಕೆಂಬ ಆಸೆಯಿದೆ ಎಂದು ಹೇಳುತ್ತಾರೆ. ಮತ್ತೊಬ್ಬ ಮಗ ೧೮ ವಯಸ್ಸಿನ ಶಿವಕುಮಾರ ಎಸ್.ಎಸ್.ಎಲ್.ಸಿ ವರೆಗೆ ಓದಿದ್ದು ಕೊನೆಯಲ್ಲಿ ಪರೀಕ್ಷೆಯನ್ನು (೨೦೦೪ – ೦೫) ತೆಗೆದುಕೊಳ್ಳದೆ ಶಾಲೆ ಬಿಟ್ಟು ಈಗ ತಮಿಳುನಾಡು ಹಾಗೂ ರಾಮಾಪುರ ಬಯಲಿನಲ್ಲಿ ಕಬ್ಬು ಕಡಿಯುವ ಕೆಲಸ ಮತ್ತು ತೋಟದ ಕೆಲಸವನ್ನು ಮಾಡುತ್ತಿದ್ದಾನೆ. ಮತ್ತಿಬ್ಬರು ಮಕ್ಕಳಾದ ಸುರೇಶ, ಸಿದ್ದಲಿಂಗ ೬ನೇ ತರಗತಿಗೆ ಬಿಟ್ಟು ಕೂಲಿ ಕೆಲಸ ಮಾಡುತ್ತಿದ್ದರೆ. ಮತ್ತೊಬ್ಬ ಮಗ ಚಂದ್ರ ಶಾಲೆಗೆ ಹೋಗುವುದಾಗಿ ಹೇಳಿ ಬೇರೆ ಮಕ್ಕಳ ಜೊತೆ ಕಾಡಿಗೆ ಹೋಗುತ್ತಾನೆ. ಶಾಲೆ ಬಿಟ್ಟ ಸಮಯಕ್ಕೆ ಸರಿಯಾಗಿ ಮನೆಗೆ ಬರುತ್ತಾನೆ. ಅವನು ಶಾಲೆಗೆ ಹೋಗದಿರುವ ಬಗ್ಗೆ ಮನೆಯವರು ಶಿಕ್ಷಕರನ್ನು ಕೇಳಿದ್ದಾರೆ ಎಂಬುದು ಅವನಿಗೆ ತಿಳಿದರೆ ಆ ದಿನ ಮನೆಗೆ ಬರುವುದಿಲ್ಲ. ಮಗಳಾದ ರೋಜಾ ಮಾತ್ರ ಶಾಲೆಗೆ ತಪ್ಪಿಸಿಕೊಳ್ಳದೆ ಹೋಗುತ್ತಿದ್ದಾಳೆ. ೩ನೇ ತರಗತಿಯಲ್ಲಿ ಓದುತ್ತಿರುವ ಇನ್ನೊಬ್ಬ ಮಗ ರತೀಶ ಕೂಡ ಶಾಲೆಗೆ ಹೋಗುವುದಾಗಿ ಹೇಳಿ, ಶಾಲಾ ಸಮಯ ಮುಗಿಯುವವರೆಗೂ ಮಿಣ್ಯಂ ಅಥವಾ ತಮ್ಮ ಜನರ ಕಾಲೋನಿಯಲ್ಲಿ ತಿರುಗುತ್ತಾನೆ. ಒಂದು ಸಲ ಶಾಲೆಗೆ ಹೋಗದೆ ಮೀಣ್ಯದ ಬಸ್ಸಿನಿಂದ ಮೈಸೂರಿನವರೆಗೂ ಹೋಗಿದ್ದು, ಇವನನ್ನು ನೋಡಿದ ಆ ಊರಿನ ಕ್ಲೀನರ್ ವಾಪಸ್ಸು ಊರಿಗೆ ಕರೆದುಕೊಂಡು ಬಂದಿದ್ದಾನೆ ಎಂದು ಮೊಳ್ಳೇಗೌಡರು ತಿಳಿಸಿದರು.
61. ಶಾಲೆ ಬಿಟ್ಟ ಬುಡಕಟ್ಟು ಮಕ್ಕಳ ಸಂದರ್ಶನ ವಿವರ
62. ಚಾಮರಾಜನಗರ ಜಿಲ್ಲೆಯ ಬುಡಕಟ್ಟು ಪ್ರದೇಶಗಳಲ್ಲಿ ಶಾಲೆ ಬಿಟ್ಟ ೭೦ ಮಕ್ಕಳನ್ನು ನೇರ ಸಂದರ್ಶನ ಮಾಡಲಾಗಿದೆ. ಇವರಲ್ಲಿ ಶೇಕಡ ೪೮.೨೯ ರಷ್ಟು ಸೋಲಿಗ ಸಮುದಾಯದ ಮಕ್ಕಳಾಗಿದ್ದು, ಶೇಕಡ ೮.೫೭ ರಷ್ಟು ಜೇನುಕುರುಬ ಸಮುದಾಯದಿಂದ, ಶೇಕಡ ೭.೧೪ರಷ್ಟು ಕಾಡುಕುರುಬ ಸಮುದಾಯ ಮಕ್ಕಳಾಗಿದ್ದಾರೆ. ಈ ಮಕ್ಕಳಲ್ಲಿ ೫೨.೮೬% ಗಂಡು (೩೭) ಮಕ್ಕಳು, ೪೭. ೧೪% ಹೆಣ್ಣು (೩೩) ಮಕ್ಕಳಿದ್ದು ೯೦% ರಷ್ಟು (೬೩) ಮಕ್ಕಳು ತಂದೆ ತಾಯಿ ಜೊತೆ ವಾಸವಾಗಿದ್ದು, ೧೦% (೭) ಮಕ್ಕಳು ಅಜ್ಜ – ಅಜ್ಜಿ ಜೊತೆ ವಾಸವಾಗಿದ್ದಾರೆ.
63. ಶಾಲೆ ಬಿಟ್ಟ ತರಗತಿ
64. ಸಂದರ್ಶನ ಮಾಡಿದ ಮಕ್ಕಳಲ್ಲಿ ೧೧.೪೩ ರಷ್ಟು ೧ ರಿಂದ ೩ನೇ ತರಗತಿಯಲ್ಲಿ ಶಾಲೆಯನ್ನು ಬಿಟ್ಟಿದ್ದು, ಶೇಕಡ ೫೨.೮೬ ರಷ್ಟು ೪ ರಿಂದ ೫ನೇ ತರಗತಿಗೆ ಶಾಲೆ ಬಿಟ್ಟಿದ್ದಾರೆ. ಅದರಲ್ಲೂ ೫ನೇ ತರಗತಿಯಲ್ಲಿ ಹೆಚ್ಚು ಶಾಲೆಯನ್ನು ಬಿಟ್ಟಿದ್ದಾರೆ. ಶೇಕಡ ೩೫.೭೧ ರಷ್ಟು ಮಕ್ಕಳು ೬ ರಿಂದ ೭ನೇ ತರಗತಿಯಲ್ಲಿ ಶಾಲೆಯನ್ನು ಬಿಟ್ಟವರಾಗಿದ್ದಾರೆ.
65. ನಕ್ಷೆ ೧. ಮಕ್ಕಳು ಶಾಲೆ ಬಿಟ್ಟ ತರಗತಿ
66. [image: 02_190_SVBM-KUH]
67. ಓದುಬರಹ ಕುರಿತು ಮಕ್ಕಳ ಅಭಿಪ್ರಾಯ
68. ಓದುಬರಹ ಕುರಿತು ಮಕ್ಕಳನ್ನು ಕೇಳಿದಾಗ ಶೇಕಡ ೨೪.೨೯ ರಷ್ಟು ಮಕ್ಕಳು ಓದು ಬರಹ ಚೆನ್ನಾಗಿ ಗೊತ್ತಿರುವುದಾಗಿ ತಿಳಿಸಿದ್ದು, ಶೇಕಡ ೨೮.೫೭ ಮಕ್ಕಳು ಸಾಧಾರಣವಾಗಿರುವುದಾಗಿ ತಿಳಿಸಿದ್ದಾರೆ. ಶೇಕಡ ೪೭.೧೪ ರಷ್ಟು ಮಕ್ಕಳು ಸಮಸ್ಯೆಗಳಿರುವುದಾಗಿ ತಿಳಿಸಿದ್ದಾರೆ.
69. ಶಾಲೆ ಬಿಟ್ಟ ಮಕ್ಕಳು ಮಾಡುವ ಕೆಲಸಗಳು
70. ಪ್ರಸ್ತುತ ಈ ಮಕ್ಕಳು ಮಾಡುತ್ತಿರುವ ಕೆಲಸಗಳೆಂದರೆ ೪೩ ಮಕ್ಕಳು (೬೧.೪೩%) ಕಾಫಿ ತೋಟದಲ್ಲಿ, ಸುತಲ ಹಳ್ಳಿಗಳಲ್ಲಿ ತೋಟದ ಕೆಲಸ, ಕಳೆ ತೆಗೆಯುವ, ಸೂರ್ಯಕಾಂತಿ, ಜೋಳದ ತೆನೆ ಕೀಳುವ ಕೆಲಸ ಮಾಡುವುದಾಗಿ ತಿಳಿಸಿದ್ದಾರೆ, ೦೯ ಮಕ್ಕಳು (೧೨.೮೬%) ಪಶುಪಾಲನೆ ಮತ್ತು ವ್ಯವಸಾಯವನ್ನು, ೧೨ ಮಕ್ಕಳು (೧೭.೧೪%) ಮನೆಯಲ್ಲಿ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುವ ಹಾಗೂ ಗೃಹಕೃತ್ಯ ಕೆಲಸಗಳನ್ನು ನಿರ್ವಹಿಸುವುದಾಗಿ ತಿಳಿಸಿದ್ದು, ೬ ಮಕ್ಕಳು (೮.೫೭%) ಯಾವುದೇ ಕೆಲಸವನ್ನು ಮಾಡದೇ ಊರು ಮತ್ತು ಕಾಡಲ್ಲಿ ತಿರುಗುತ್ತಾ ಕಾಲ ಕಳೆಯುತ್ತಾರೆ.
71. ನಕ್ಷೆ ೨. ಶಾಲೆ ಬಿಟ್ಟ ಮಕ್ಕಳು ಮಾಡುವ ಕೆಲಸಗಳು
72. [image: 03_190_SVBM-KUH]
73. ಶಾಲೆ ಬಿಟ್ಟ ಬಗ್ಗೆ ಮಕ್ಕಳ ಅಭಿಪ್ರಾಯಗಳು
74. ಶಾಲೆ ಬಿಟ್ಟ ೭೦ ಮಕ್ಕಳಲ್ಲಿ ಶೇಕಡ ೧೫.೭ ರಷ್ಟು (೧೧) ಮಕ್ಕಳು ೫ನೇ ತರಗತಿ ಶಾಲೆ ಬಿಟ್ಟಿದ್ದಾರೆ. ಮಕ್ಕಳು ಶಾಲೆ ಬಿಡಲು ಕಾರಣವಾದ ಅಂಶಗಳನ್ನು ತಿಳಿಸಿದ್ದು ನಮ್ಮೂರಲ್ಲಿ ೫ನೇ ತರಗತಿ ನಂತರ ಶಾಲೆ ಇಲ್ಲ. ಶಾಲೆಗೆ ಹೋಗಲು ತುಂಬಾ ದೂರ (ಸುಮಾರು ೨೦ – ೪೦ ಕಿ.ಮೀ) ಹೋಗಬೇಕು. ಬಸ್ಸಿನ ತೊಂದರೆ. ಹಾಸ್ಟೆಲ್‌ನಲ್ಲಿ ಗ್ಯಾಸ್ (ಅಡುಗೆ ಅನಿಲ) ಊಟ ನಮಗೆ ಹಿಡಿಸಲ್ಲ. ಹೊಟ್ಟೆ ನೋವು ಬರುತ್ತದೆ. ನಗರದ ಸ್ಕೂಲು ಇಷ್ಟ ಆಗಲ್ಲ ಅದಕ್ಕೆ ನಾವು ಶಾಲೆಗೆ ಹೋಗಲ್ಲ ಎಂದು ತಿಳಿಸಿದ್ದಾರೆ. ಹಿರಿಯ ಸ್ನೇಹಿತರು ಹಾಗೂ ಸಹೋದರ / ಸಹೋದರಿಯ ಜೊತೆ ಸೇರಿ ಶಾಲೆ ಬಿಟ್ಟಿರುವುದಾಗಿ ತಿಳಿಸಿದ್ದಾರೆ. ಶೇಕಡ ೭.೧೪ ರಷ್ಟು (೫) ಮಕ್ಕಳು ಪಶುಪಾಲನೆಯ (ದನ, ಕುರಿ ಹಾಗೂ ಮೇಕೆಗಳನ್ನು ಮೇಯಿಸಲು) ಕಾರಣಗಳಿಂದಾಗಿ ಶಾಲೆ ಬಿಟ್ಟಿರುವುದಾಗಿ ತಿಳಿಸಿದ್ದಾರೆ. ಶೇಕಡ ೧೧.೪೩ ರಷ್ಟು (೮) ಮಕ್ಕಳು ಮನೆಯ ಕೆಲಸಗಳ ನಿರ್ವಹಣೆ, ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು ಮತ್ತು ತಾವು ದೊಡ್ಡವಳಾದ (ಋತುಮತಿಯರಾದ) ಕಾರಣ ತಂದೆ – ತಾಯಿಯೇ ಶಾಲೆಯನ್ನು ಬಿಡಿಸಿರುವುದಾಗಿ ತಿಳಿಸಿದ್ದಾರೆ. ಶೇಕಡ ೧೪.೨೯ ರಷ್ಟು (೧೦) ಮಕ್ಕಳು ಸುಗ್ಗಿಯ ಕಾಲದಲ್ಲಿ ಬೆಳೆ ಕಟಾವು, ಕಳೆ ತೆಗೆಯುವ ಕೆಲಸ, ಕಾಫಿತೋಟದ ಕೆಲಸಗಳು, ಕಬ್ಬು ಕಡಿಯುವ ಕೆಲಸಗಳ ಸಂದರ್ಭಗಳಲ್ಲಿ ಹಾಗೂ ಹಬ್ಬ, ಜಾತ್ರೆಗಳಲ್ಲಿ ಹೆಚ್ಚಾಗಿ ಶಾಲೆಗೆ ಗೈರು ಹಾಜರಿಯಾಗಿ ನಂತರ ಶಾಲೆ ಬಿಟ್ಟಿದ್ದಾಗಿ ತಿಳಿಸಿದ್ದಾರೆ. ಶೇಕದ ೨೭. ೧೪ ರಷ್ಟು (೧೯) ಮಕ್ಕಳು ಓದು, ಬರಹದ ಸಮಸ್ಯೆಗಳಿಂದ ಶಾಲೆ ಬಿಟ್ಟಿರುವುದಾಗಿ ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ. ಬೇರೆಯವರ ಮುಂದೆ ಓದಕ್ಕೆ ಬರೆಯಕ್ಕೆ ಬರದಿದ್ದರೆ ನಮಗೆ ನಾಚಿಕೆ, ಬೇಜಾರಾಗುತ್ತದೆ ಎಂದು ತಿಳಿಸಿದ್ದಾರೆ. ಹಾಗೆಯೇ ಶಾಲೆಯಲ್ಲಿ ಶಿಕ್ಷಕರು ಸರಿಯಾಗಿ ಪಾಠ ಮಾಡುವುದಿಲ್ಲ. ಚೆನ್ನಾಗಿ ಹೊಡೆಯುತ್ತಾರೆ ಮತ್ತು ಬೈಯ್ಯುತ್ತಾರೆ. ಹೋಂ ವರ್ಕ ಜಾಸ್ತಿ ಕೊಡ್ತಾರೆ ಎಂದು ತಮ್ಮ ಅಭಿಪ್ರಾಯವನ್ನು ವ್ಯಕ್ತಪಡಿಸಿದ್ದಾರೆ.
75. ನಕ್ಷೆ ೩. ಮಕ್ಕಳು ಶಾಲೆ ಬಿಟ್ಟ ಬಗ್ಗೆ ನೀಡಿದ ಕಾರಣಗಳು

77. ಪುನಃ ಶಾಲೆಗೆ ಹೋಗುವ ಬಗ್ಗೆ ಮಕ್ಕಳ ಅಭಿಪ್ರಾಯ
78. ಶಾಲೆ ಬಿಟ್ಟ ಮಕ್ಕಳನ್ನು ಪುನಃಹ ಶಾಲೆಗೆ ಹೋಗುವ ಕುರಿತು ಕೇಳಿದಾಗ ಶೇಕಡ ೧೭.೧೪ ರಷ್ಟು ಮಕ್ಕಳು ಹೋಗುವುದಾಗಿ ತಿಳಿಸಿದ್ದು, ಶೇಕಡ ೧೨.೮೬ ರಷ್ಟು ಮಕ್ಕಳು ಮನೆಯಲ್ಲಿ ಕಳುಹಿಸಿದರೆ ಹೋಗುವುದಾಗಿ ತಿಳಿಸಿದ್ದು, ಶೇಕಡ ೭೦ ರಷ್ಟು ಮಕ್ಕಳು ಹೋಗುವುದಿಲ್ಲ ಎಂದು ತಿಳಿಸಿದ್ದಾರೆ. ಏಕೆ ಗೋಗುವುದಿಲ್ಲ ಎಂಬುದಕ್ಕೆ ಓದು ಬರಹದ ಸಮಸ್ಯೆಗಳು, ದೊಡ್ಡವಳಾಗಿರುವುದರಿಂದ, ಶಾಲೆ ಬಿಟ್ಟು ೩ – ೪ ವರ್ಷಗಳಾಗಿರುವುದರಿಂದ ಹಾಗೂ ಕೂಲಿ ಕೆಲಸ ಮಾಡಲು ಹೊಂದಿಕೊಂಡಿರುವುದರಿಂದ ಶಾಲೆಗೆ ಹೋಗಲು ಇಷ್ಟವಿಲ್ಲ ಎಂದು ಮಕ್ಕಳು ತಿಳಿಸಿದ್ದಾರೆ.
79. ಶಾಲೆ ಬಿಟ್ಟ ಮಕ್ಕಳ ಅಭ್ಯಾಸಗಳು
80. ಶಾಲೆ ಬಿಟ್ಟ ಮಕ್ಕಳಲ್ಲಿ ದುಶ್ಚಟಗಳಿಗೆ ಬಲಿಯಾಗಿರುವ ಬಗ್ಗೆ ಮಾಹಿತಿಯನ್ನು ಸಂಗ್ರಹಿಸಿದಾಗ ಶೇಕಡ ೨೦ ರಷ್ಟು ಮಕ್ಕಳು ಬೀಡಿ, ಸೀಗರೇಟ್, ಪಾನಪರಾಗ್, ಹನ್ಸ್ ಹಾಕುವುದಾಗಿ ತಿಳಿಸಿದ್ದು, ಶೇಕಡ ೧೧.೮೬ ರಷ್ಟು ಮಕ್ಕಳು ರಮ್ ಕುಡಿಯುವುದಾಗಿ ತಿಳಿಸಿದ್ದಾರೆ. ಶೇಕಡ ೧೨.೮೬ ರಷ್ಟು ಮಕ್ಕಳು ಇಸ್ಪಿಟ್ ಆಟ ಹಾಗೂ ಪಚ್ಚಿ ಆಟಗಳನ್ನು ಆಡುವುದಾಗಿ ತಿಳಿಸಿದ್ದು, ಶೇಕಡ ೫೫.೭೧ ರಷ್ಟು ಮಕ್ಕಳು ಯಾವುದೇ ದುರಭ್ಯಾಸಗಳಿಲ್ಲದ ಬಗ್ಗೆ ತಿಳಿಸಿದ್ದಾರೆ. ಆದರೆ ಹೆಣ್ಣು ಮಕ್ಕಳಲ್ಲಿ ಕೆಲವರು ಪಾನ್‌ಪರಾಗ್, ಬಂಗಿ ಸೇವನೆ ಬಿಟ್ಟು ಇತರೆ ಯಾವುದೇ ಕೆಟ್ಟ ಅಭ್ಯಾಸ ಇಲ್ಲ.
81. ಶಾಲೆ ಬಿಟ್ಟ ಮಕ್ಕಳಿಗಾಗಿ ಚಿಣ್ಣರ ಅಂಗಳ ಕೇಂದ್ರ, ರಂಗಸಂದ್ರ
82. ಚಾಮರಾಜನಗರ ತಾಲ್ಲೂಕಿನ ರಂಗಸಂದ್ರ ಗ್ರಾಮದಲ್ಲಿ ೧ ರಿಂದ ೫ನೇ ತರಗತಿಯವರೆಗೆ ಆಶ್ರಮ ಶಾಲೆಯಿದ್ದು, ಮಾಧ್ಯಮಿಕ ಶಿಕ್ಷಣ ಪಡೆಯಲು ೨೮ ಕಿ.ಮೀ. ದೂರದಲ್ಲಿರುವ ಜಿಲ್ಲಾ ಕೇಂದ್ರದ ಮೊರಾರ್ಜಿ ದೇಸಾಯಿ ವಸತಿ ಶಾಲೆ ಅಥವಾ ವಿದ್ಯಾರ್ಥಿ ನಿಲಯಗಳಿಗೆ ದಾಖಲಾಗಿಬೇಕಿದೆ. ೫ – ೬ ಕಿ.ಮೀ ದೂರದಲ್ಲಿ ಸಾರ್ವಜನಿಕ ಶಿಕ್ಷಣ ಇಲಾಖೆಯ ಹಿರಿಯ ಪ್ರಾಥಮಿಕ ಶಾಲೆಗಳಿದ್ದರೂ ಆ ಶಾಲೆಗಳಲ್ಲಿ ವಸತಿನಿಲಯ ಸೌಲಭ್ಯಗಳಿಲ್ಲದ ಕಾರಣ ದಾಖಲಾಗುವುದಿಲ್ಲ. ಮೊರಾರ್ಜಿ ದೇಸಾಯಿ ವಸತಿ ಶಾಲೆ ಹಾಗೂ ಪರಿಶಿಷ್ಟ ವರ್ಗಗಳ ವಿದ್ಯಾರ್ಥಿನಿಲಯಗಳಲ್ಲಿ ೬ನೇ ತರಗತಿಗೆ ದಾಖಲಾಗುವ ಬಹುತೇಕ ಮಕ್ಕಳು ನಗರ ಪರಿಸರಕ್ಕೆ ಹೊಂದುವುದಿಲ್ಲ, ಊಟ ಸರಿಯಿಲ್ಲ, ಗ್ಯಾಸ್ ಊಟದಿಂದ ಹೊಟ್ಟೆ ನೋವು ಬರುತ್ತದೆ, ನನ್ನ ಸ್ನೇಹಿತರು ಯಾರು ಉಳಿಯುವುದಿಲ್ಲ ಎಂಬ ಕಾರಣ ನೀಡಿ ದಾಖಲಾದ ೨ ತಿಂಗಳಲ್ಲೇ ಶಾಲೆಯನ್ನು ಬಿಟ್ಟು ಊರು ಸೇರುತ್ತಾರೆ. ಹೀಗೆ ೨೦೦೭ – ೦೮ ಮತ್ತು ೨೦೦೮ – ೦೯ನೇ ಸಾಲಿನಲ್ಲಿ ೬ನೇ ತರಗತಿಗೆ ಶಾಲೆ ಬಿಟ್ಟು ಬಂದ ಮಕ್ಕಳ ಸಂಖ್ಯೆ ೧೬ ಇದೆ. ಶಾಲೆ ಬಿಟ್ಟ ನಂತರ ಈ ಮಕ್ಕಳು ಶಾಲೆ ಬಿಟ್ಟ ಕೂಲಿ, ಮನೆ ಕೆಲಸ ಹಾಗೂ ಪಶುಪಾಲನೆಯ ಕೆಲಸಗಳಲ್ಲಿ ತೊಡಗಿಸಿಕೊಂಡಿದ್ದಾರೆ. ಹೀಗೆ ಶಾಲೆ ಬಿಟ್ಟ ಮಕ್ಕಳಿಗಾಗಿ ೨೦೦೮ – ೦೯ನೇ ಸಾಲಿನ ಏಪ್ರಿಲ್ ಮತ್ತು ಮೇನಲ್ಲಿ ಶಿಕ್ಷಣ ಇಲಾಖೆಯಿಂದ ಚಿಣ್ಣರ ಅಂಗಳ ಕೇಂದ್ರವನ್ನು ತೆರೆದು, ಕೇಂದ್ರಕ್ಕೆ ಗೌರವಧನದ ಮೂಲಕ ಒಬ್ಬ ಶಿಕ್ಷಕರು, ಒಬ್ಬ ಸ್ವಯಂ ಸೇವಕರನ್ನು ನೇಮಕ ಮಾಡಿತು. ಹೀಗೆ ನೇಮಕಗೊಂಡ ಶಿಕ್ಷಕರಿಗೆ ತರಬೇತಿಯನ್ನು ನೀಡಿತು. ತರಬೇತಿ ಪಡೆದ ಶಿಕ್ಷಕರು ಆಸಕ್ತಿಯಿಂದ ಕೇಂದ್ರಕ್ಕೆ ೧ ಮಕ್ಕಳನ್ನು ದಾಖಲು ಮಾಡಿಕೊಂಡರು. ಮಕ್ಕಳಿಗೆ ಪ್ರತಿ ದಿನ ಅಭಿನಯ ಗೀತೆಗಳು, ಕ್ವಿಜ್, ಹಾಡು, ಕಥೆ, ಗಾದೆ, ಒಗಟು, ಕಲೆಯ ಚಟುವಟಿಕೆಗಳು ಹಾಗೂ ಭಾಷೆಯ ಮೂಲ ಕಲಿಕೆಗಳು, ಗಣಿತದ ಮೂಲ ಪ್ರಕ್ರಿಯೆಗಳನ್ನು ಕಲಿಸಿಕೊಡುತ್ತಿದ್ದರು. ಕಲಿಕಾ ಪೂರ್ವ ಚಟುವಟಿಕೆಗಳಿಗೆ ಜೊತೆಗೆ ಭಾಷೆ. ಗಣಿತ, ಪರಿಸರ ಅಧ್ಯಯನಕ್ಕೆ ಸಂಬಂಧಿಸಿದಂತೆ ಪಾಠೋಪಕರಣಗಳನ್ನು ಸಿದ್ದಪಡಿಸಿ ಬೋಧನೆಯಲ್ಲಿ ಬಳಸುತ್ತಿದ್ದರು. ಕೇಂದ್ರಕ್ಕೆ ಇಲಾಖೆಯಿಂದ ನೀಡಿದ ಅನುದಾನವನ್ನು ಈ ಶಾಲಾ ಮುಖ್ಯ ಶಿಕ್ಷಕರು ಒಂದು ತಿಂಗಳಾದರೂ ನೀಡಿರಲಿಲ್ಲ. ಆದರೂ ಕೇಂದ್ರದ ಶಿಕ್ಷಕರು ಸಾಲ ಮಾಡಿ ತರಗತಿ ನಡೆಸಿರುತ್ತಾರೆ. ಗ್ರಾಮಸ್ಥರು ಸಭೆ ಮಾಡಿ ಶಾಲೆ ಬಿಟ್ಟ ಮಕ್ಕಳನ್ನು ಚಿಣ್ಣರ ಅಂಗಳ ಕೇಂದ್ರಕ್ಕೆ ಸೇರಿಸಲು ಪೋಷಕರಿಗೆ ತಿಳುವಳಿಕೆ ನೀಡಿದ್ದಾರೆ. ಕೇಂದ್ರಕ್ಕೆ ಕ್ಲಸ್ಟರ್ ಸಂಪನ್ಮೂಲ ವ್ಯಕ್ತಿ (ಸಿ.ಆರ್.ಪಿ) ಗಳು ಭೇಟಿ ಮಾಡಿದ್ದು, ಕೇಂದ್ರಕ್ಕೆ ಬೇಕಾದ ಹಣಕಾಸಿನ ನೆರವು ಒದಗಿಸುವಲ್ಲಿ ನೆರವು ನೀಡಿದರು. ಮಕ್ಕಳ ಕಲಿಕಾ ಪ್ರಗತಿಯನ್ನು ವೀಕ್ಷಿಸಿ ಸಕಹೆ, ಸೂಚನೆಗಳನ್ನು ನೀಡಿದ್ದಾರೆ. ಈ ಕೇಂದ್ರಕ್ಕೆ ೧೪.೦೫.೦೯ ರಂದು ಸಾರ್ವಜನಿಕ ಶಿಕ್ಷಣ ಇಲಾಖೆಯ ಉಪ ನಿರ್ದೇಶಕರು ಹಾಗೂ ಅವರ ಸಿಬ್ಬಂದಿ ವರ್ಗ ಭೇಟಿ ಮಾಡಿ ಶಿಕ್ಷಕರ ಕಾರ್ಯದ ಬಗ್ಗೆ ಮೆಚ್ಚುಗೆ ವ್ಯಕ್ತಪಡಿಸಿ ಮಕ್ಕಳಿಗೆ ಶಾಲೆ ಬಿಡದಂತೆ ತಿಳುವಳಿಕೆ ನೀಡಿದರು. ಕೇಂದ್ರದ ಸಮಯ ಮುಗಿದ ನಂತರ ಮುಖ್ಯವಾಹಿನಿಗೆ ೮ ಮಕ್ಕಳನ್ನು ದಾಖಲಿಸಿದ್ದು, ಮತ್ತೇ ಆ ಮಕ್ಕಳು ಶಾಲೆ ಬಿಟ್ಟು ಮನೆ ಸೇರಿದ್ದು, ಯಥಾಸ್ಥಿತಿ ಮುಂದುವರಿದಿದೆ. ಚಿಣ್ಣರ ಅಂಗಳ ಕೇಂದ್ರದ ಮಕ್ಕಳ ವಿವರಣೆಗಳಿಗಾಗಿ ಪಟ್ಟಿ ೪ ನ್ನು ನೋಡಿ.

ಶಿಕ್ಷಣ ವಂಚಿತ ಬುಡಕಟ್ಟು ಮಕ್ಕಳು (೩)
ಶಾಲೆ ಬಿಟ್ಟ ಬುಡಕಟ್ಟು ಮಕ್ಕಳ ಸಮಗ್ರ ಅಧ್ಯಯನ
ಚಾಮರಾಜನಗರ ಜಿಲ್ಲೆಯ ಬುಡಕಟ್ಟು ಸಮುದಾಯದ ಮಕ್ಕಳು ಶಾಲೆ ಬಿಡಲು ಕಾರಣವಾದ ವಿವಿಧ ಅಂಶಗಳನ್ನು ಗುರುತಿಸಲಾಗಿದ್ದು, ಪ್ರಸ್ತುತ ಮಕ್ಕಳು ಮಾಡುವ ಕೆಲಸಗಳು ಹಾಗೂ ಅವರ ಪರಿಸ್ಥಿತಿಯ ಕೂಲಂಕುಶ ವಿವರಣೆಯನ್ನು ದಾಖಲಿಸಲಾಗಿದೆ. ಹಾಗಾಗಿ ಶಾಲೆ ಬಿಟ್ಟ ಮಕ್ಕಳ ಸಮಗ್ರ ಮಕ್ಕಳಿದ್ದು, ೬ ರಿಂದ ೧೪ ವಯಸ್ಸಿನವರಾಗಿದ್ದಾರೆ. ಈ ಮಕ್ಕಳಲ್ಲಿ ೧ ರಿಂದ ೫ನೇ ತರಗತಿಯ ೧೦ ಮಕ್ಕಳಿದ್ದು, ಅವರಲ್ಲಿ ೭ ಗಂಡು, ೦೩ ಹೆಣ್ಣು ಮಕ್ಕಳಿದ್ದಾರೆ. ೬ ರಿಂದ ೭ನೇ ತರಗತಿಯಲ್ಲಿ ೦೫ ಮಕ್ಕಳಲ್ಲಿ ೦೨ ಗಂಡು, ೦೩ ಹೆಣ್ಣು ಮಕ್ಕಳಿದ್ದು, ಈ ಎಲ್ಲಾ ಮಕ್ಕಳನ್ನು ಸಮಗ್ರವಾಗಿ ಅಧ್ಯಯನ ಮಾಡಲಾಗಿದೆ.
೧. ರಾಣಿ, ೬ನೇ ತರಗತಿ, ಮದ್ದೂರು ಕಾಲೋನಿ, ಗುಂಡ್ಲುಪೇಟೆ ತಾಲ್ಲೂಕು : ಮದ್ದೂರು ಗಿರಿಜನ ಕಾಲೋನಿಯ ಬೋವುಯ್ಯನಿಗೆ (ಅರಣ್ಯ ಇಲಾಖೆಯಲ್ಲಿ ಗುತ್ತಿಗೆ ಆಧಾರದಲ್ಲಿ ವಾಚ್‌ಮನ್) ಐದು ಮಕ್ಕಳಿದ್ದಾರೆ. ಇವರ ಮೊದಲ ಮಗಳಾದ ಜೋತಿ ೧೫ ವರ್ಷದವಳಾಗಿದ್ದು, ೪ನೇ ತರಗತಿಯಲ್ಲಿ ಶಾಲೆ ಬಿಟ್ಟು, ಕೂಲಿ ಕೆಲಸ ಮಾಡುತ್ತಿದ್ದಾಳೆ. ಇವಳನ್ನು ಮನೆಯಲ್ಲಿ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುವವರು ಇಲ್ಲವೆಂದು ಶಾಲೆ ಬಿಡಿಸಲಾಗಿತ್ತು. ಎರಡನೇ ಮಗಳಾದ ರಾಣಿ ೧೩ ವರ್ಷದವಳಾಗಿದ್ದು, ೬ನೇ ತರಗತಿಗೆ (೨೦೦೬ – ೦೭ರಲ್ಲಿ) ಶಾಲೆ ಬಿಟ್ಟಿದ್ದಾಳೆ. ಈಕೆ ೫ನೇ ತರಗತಿ ಓದುವಾಗಲೂ ಶಾಲೆಗೆ ಸರಿಯಾಗಿ ಹೋಗುತ್ತಿರಲಿಲ್ಲ. ಇವಳು ಓದು ಬರಹದಲ್ಲಿ ಬಹಳ ಹಿಂದಿದ್ದು, ಹೆಚ್ಚಾಗಿ ಅನಾರೋಗ್ಯದ ಕಾರಣಗಳನ್ನು ಕೊಟ್ಟು ಶಾಲೆಗೆ ಗೈರು ಹಾಜರಾಗುತ್ತಿದ್ದಳು. ಈ ಹಂತದಲ್ಲಿ ಶಾಲೆಯಲ್ಲಿ ಫೇಲ್ ಮಾಡಬಾರದೆಂಬ ನಿಯಮಕ್ಕೆ ಬದ್ಧವಾಗಿ ಶಿಕ್ಷಕರು ರಾಣಿಯನ್ನು ಐದನೇ ತರಗತಿಗೆ ಪಾಸು ಮಾಡಿ ಆರನೇ ತರಗತಿಗೆ ಕಳುಹಿಸಿದರು. ಆರನೇ ತರಗತಿಗೆ ಸೇರಿದ ಇವಳು ಜುಲೈವರೆಗೆ ಮಾತ್ರ ಶಾಲೆಗೆ ಹೋಗಿದ್ದು, ನಂತರ ಶಾಲೆ ಬಿಟ್ಟು ಸ್ವಲ್ಪ ದಿನಗಳವರೆಗೆ ಮನೆಯಲ್ಲಿ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುತ್ತಾ, ಮನೆ ಕೆಲಸ ಮಾಡಿಕೊಂಡಿದ್ದಳು. ನಂತರ ತನ್ನ ಅತ್ತೆ ಹಾಗೂ ಈಗಾಗಲೆ ಶಾಲೆ ಬಿಟ್ಟಿರುವ ಸ್ನೇಹಿತೆಯರ ಜೊತೆ ಸೇರಿ ಕೇರಳದ ಕಾಫಿ ತೋಟದಲ್ಲಿ ಕೆಲಸ ಮಾಡಲು ಹೋಗುತ್ತಿದ್ದಾಳೆ. ಈಕೆ ಶಾಲೆ ಬಿಟ್ಟ ಬಗ್ಗೆ ಪೋಷಕರನ್ನು ವಿಚಾರಿಸಿದಾಗ ದೊಡ್ಡವಳಾದ ಮೇಲೆ ಏನ್ ಒದ್ತಾಳೆ, ಹೋಗಿ ಓದು ಎಂದರೂ ಹೋಗಲ್ಲ ನಾವೇನು ಮಾಡುವುದು ಎನ್ನುತ್ತಾರೆ. ರಾಣಿಯನ್ನೇ ಶಾಲೆ ಬಿಟ್ಟ ಬಗ್ಗೆ ವಿಚಾರಿಸಿದಾಗ ಹಾಸ್ಟಲ್‌ನಲ್ಲಿ ಮೇಡಂ ಚೆನ್ನಾಗಿ ಬೈಯ್ತಾರೆ, ನನ್ನ ಗೆಳತಿಯರಾದ ಮಂಗಳಮ್ಮ್, ಜಯಲಕ್ಷ್ಮಿ ಮತ್ತು ಪುಟ್ಟಿ ಶಾಲೆಗೆ ಹೋಗುತ್ತಿಲ್ಲ ಅದಕ್ಕೆ ನಾನು ಹೋಗುವುದಿಲ್ಲ ಎಂದು ಹೇಳುತ್ತಾಳೆ. ಪ್ರಸ್ತುತದಲ್ಲಿ ಗಿರಿಜನ ಆಶ್ರಮ ಶಾಲೆ ಮದ್ದೂರು ಕಾಲೋನಿಯಲ್ಲಿ ಈಕೆಯ ತಮ್ಮ ಲೋಕೇಶ ೩ನೇ ತರಗತಿ ಓದುತ್ತಿದ್ದು, ತಂಗಿ ಲಕ್ಷ್ಮೀ ೨ನೇ ತರಗತಿ ಓದುತ್ತಿದ್ದಾಳೆ.
೨. ಶಿವಣ್ಣ, ೫ನೇ ತರಗತಿ, ಮದ್ದೂರು ಕಾಲೋನಿ, ಗುಂಡ್ಲುಪೇಟೆ ತಾಲ್ಲೂಕು :
ಮದ್ದೂರು ಕಾಲೋನಿಯ ಬೊಮ್ಮನ ಮಗ ಶಿವಣ್ಣ ಕಲಿಕೆ ಹಾಗೂ ಬರವಣಿಗೆಯಲ್ಲಿ ಉತ್ತಮವಾಗಿದ್ದರೂ, ತನ್ನ ಹಿರಿಯ ಸಹಪಾಠಿ ರಾಜುವಿನ ಜೊತೆ ಸೇರಿ ಐದನೇ (೨೦೦೫ – ೦೬ ರಲ್ಲಿ) ತರಗತಿಗೆ ಶಾಲೆ ಬಿಟ್ಟಿದ್ದಾನೆ. ಈತನ್ನು ಶಾಲೆಗೆ ಸೇರಿಸಲು ಈತನ ತಂದೆ, ಗ್ರಾಮಸ್ಥರು ಹಾಗೂ ಶಿಕ್ಷಕರು ತುಂಬಾ ಪ್ರಯತ್ನ ಮಾಡಿದರೂ ಶಾಲೆಗೆ ಕರೆತರಲು ಸಾಧ್ಯವಾಗಲಿಲ್ಲ. ಈತನಿಗೆ ಶಾಲೆಗಿಂತ ಊರಲ್ಲಿ ಕಾಲ ಕಳೆಯುವುದು ಮತ್ತು ಕಾಡು ಸುತ್ತುವುದರಲ್ಲಿ ಹೆಚ್ಚು ಆಸಕ್ತಿಯಿದೆ. ಈತ ಶಾಲೆಯಲ್ಲಿದ್ದಾಗ ಶಿಕ್ಷಕರು ಕೊಟ್ಟ ಮನೆಗೆಲಸ ಮಾಡುತ್ತಿರಲಿಲ್ಲ. ಈ ಬಗ್ಗೆ ಶಿಕ್ಷಕರ ಕಾರಣ ಕೇಳಿ ಏಟು ಕೊಟ್ಟ ಮಾರನೇ ದಿನವೇ ಶಾಲೆಗೆ ಗೈರು ಹಾಜರಿಯಾಗುತ್ತಿದ್ದನು. ಹೀಗೆ ಶಾಲೆಗೆ ಗೈರು ಹಾಜರಾಗುವ ಈತನನ್ನು ಕರೆತರಲು ಮನೆಗೆ ಹೋಗುವ ಶಿಕ್ಷಕ ಹಾಗೂ ಇತರೆ ಮಕ್ಕಳನ್ನು ಕಂಡ ತಕ್ಷಣ ಶಿವಣ್ಣ ಮನೆಯಿಂದ ತಪ್ಪಿಸಿಕೊಂಡು ಕಾಡು ಬೀಳುತ್ತಿದ್ದ. ಅಲ್ಲಿಗೂ ಬಿಡದೆ ಬಂದರೆ ೩೦ ರಿಂದ ೪೦ ಅಡಿ ಎತ್ತರದ ಮರವೇರಿ ಕೂರುತ್ತಿದ್ದ. ಈತನನ್ನು ಹಿಡಿಯಲು ಶಿಕ್ಷಕರು, ಉಳಿದ ಮಕ್ಕಳು ಹರಸಾಹಸ ಮಾಡಬೇಕಾಗಿತ್ತು. ಹೀಗೆ ಗೈರು ಹಾಜರಿಯಾಗುವ ಮೂಲಕ ಈತ ೫ನೇ ತರಗತಿ ಪರೀಕ್ಷೆಯನ್ನು ಬರೆಯಲಿಲ್ಲ. ಆದರೆ ೨೦೦೬ – ೦೭ನೇ ಸಾಲಿನಲ್ಲಿ ಶಾಲೆ ಆರಂಭವಾದಾಗ ಪ್ರತಿ ದಿನ ಶಾಲೆಯ ಹೊರಗೆ ನಿಂತು, ಶಾಲೆಗೆ ಬರುತ್ತಿದ್ದ ಇತರೆ ಮಕ್ಕಳನ್ನು ದಿಕ್ಕು ತಪ್ಪಿಸುತ್ತಿದ್ದ ಕಾರಣ ಮುಖ್ಯ ಶಿಕ್ಷಕರು ಈತನನ್ನು ಮತ್ತೇ ೫ನೇ ತರಗತಿಗೆ ಸೇರಿಸಿಕೊಂಡರು. ಆದರೆ ಈ ವರ್ಷವು ಶಾಲೆಯನ್ನು ಮಧ್ಯದಲ್ಲಿ ಬಿಟ್ಟು ಮೊದಲಿನಂತೆ ಅಲೆದಾಟ ಶುರು ಮಾಡಿದ. ನಂತರ ಕೇರಳದ ಕಾಫಿ ತೋಟದ ಕೆಲಸ ಮಾಡಲು ಹೋಗುತ್ತಿದ್ದಾನೆ.
೩. ಸಂತೋಷ್‌ಕುಮಾರ, ೪ನೇ ತರಗತಿ, ಮದ್ದೂರು ಕಾಲೋನಿ, ಗುಂಡ್ಲುಪೇಟೆ ತಾಲ್ಲೂಕು : ಕೇರಳ ಗಡಿ ಭಾಗದಲ್ಲಿರುವ ಗುಂಡ್ಲುಪೇಟೆ ತಾಲ್ಲೂಕಿನ ಮೂಲಹೊಳೆ ಮದ್ದೂರು ಕಾಲೋನಿಗೆ ೧೫ ಕಿ.ಮೀ ದೂರದಲ್ಲಿದೆ. ಈ ಊರಿನ ಆನೆ ಮಾವುತ ಸಣೈದನ ಮಗ ೧೦ ವರ್ಷ ವಯಸ್ಸಿನ ಸಂತೋಷನನ್ನು ಗಿರಿಜನ ಆಶ್ರಮ ಶಾಲೆಯ ಮದ್ದೂರು ಕಾಲೋನಿಯಲ್ಲಿ ೨೦೦೪ – ೦೫ನೇ ಸಾಲಿನಲ್ಲಿ ಎರಡನೇ ತರಗತಿಗೆ (ವಯಸ್ಸಿನ ಲೆಕ್ಕಚಾರದಲ್ಲಿ ೪ನೇ ತರಗತಿಯಲ್ಲಿರಬೇಕಿತ್ತು) ಸೇರಿಸಿಕೊಳ್ಳಲಾಯಿತು. ಈತ ೨೦೦೬ – ೦೭ನೇ ಸಾಲಿನವರೆಗೆ ೪ನೇ ತರಗತಿಯನ್ನು ಮುಗಿಸಿದ್ದು, ೨೦೦೭ – ೦೮ರಲ್ಲಿ ಐದನೇ ತರಗತಿಗೆ ಸೇರಬೇಕಿದ್ದು, ಶಾಲೆಗೆ ದಾಖಲಾಗದೆ ಕೇರಳದ ಕಾಫೀ ತೋಟದಲ್ಲಿ ಕೆಲಸ ಮಾಡುತ್ತಾನೆ. ಇವನ ಜೊತೆ ಸೇರಿದ ತಮ್ಮ ಪ್ರವೀಣ ಎರಡನೇ ತರಗತಿ ಮುಗಿಸಿದ್ದು, ಮೂರನೇ ತರಗತಿಗೆ ಸೇರಲಿಲ್ಲ. ಇವನಿಗೆ ಒಂಬತ್ತು ವರ್ಷದ ತಂಗಿಯಿದ್ದು, ಅವಳನ್ನು ಪೋಷಕರು ಈವರೆಗೂ ಶಾಲೆಗೆ ದಾಖಲು ಮಾಡಿಲ್ಲ. ಏಕೆಂದರೆ ಈ ಹುಡುಗಿ ತಾಯಿ ಬಿಟ್ಟು ಎಲ್ಲೂ ಹೋಗಲ್ಲ. ತಾಯಿ ಕೂಡ ತಾವು ಎಲ್ಲಿ ಹೋಗುತ್ತಾರೆ ಅಲ್ಲಿಗೆ ಜೊತೆಗೆ ಕರೆದುಕೊಂಡು ಹೋಗುತ್ತಾರೆ.
೪. ಜ್ಯೋತಿ, ೪ನೇ ತರಗತಿ, ಪುರಾಣಿಪೋಡು, ಯಳಂದೂರು ತಾಲ್ಲೂಕು : ಪುರಾಣಿ ಪೋಡಿನ ರಂಗೋಲೆ ರಂಗೇಗೌಡ ಮತ್ತು ಮಾದೇವಿಯವರ ಮಗಳು ೧೧ ವರ್ಷದ ಜ್ಯೋತಿ ೨೦೦೭ – ೦೮ ನೇ ಸಾಲಿನಲ್ಲಿ ಐದನೇ ತರಗತಿಗೆ ಶಾಲೆ ಬಿಟ್ಟು ಮನೆಯ ಜವಾಬ್ದಾರಿ ನಿರ್ವಹಣೆ ಮಾಡುತ್ತಿದ್ದಾಳೆ. ಈಕೆಯ ತಂದೆ – ತಾಯಿ ವರ್ಷದಲ್ಲಿ ೪ – ೫ ತಿಂಗಳು ಕೊಡಗಿನ ಕಾಫಿ ತೋಟದ ಕೆಲಸಗಳಿಗೆ ಹೋಗುತ್ತಾರೆ. ಈ ಸಂದರ್ಭದಲ್ಲಿ ಜ್ಯೋತಿ ತನ್ನ ಸೋದರ ಅತ್ತೆಯೊಂದಿಗೆ ಮನೆಯ ಎಲ್ಲಾ ಕೆಲಸಗಳನ್ನು ನಿರ್ವಹಿಸುತ್ತಿದ್ದಾಳೆ. ೩ನೇ ತರಗತಿಗೆ ಹೋಗುತ್ತಿರುವ ತಮ್ಮನ್ನು ನೋಡಿಕೊಂಡು, ದನ ಮತ್ತು ಮೇಕೆಗಳನ್ನು ಮೇಯಿಸುತ್ತಾಳೆ. ತಂಗಿ ಮತ್ತು ತಮ್ಮನಿಗೆ ಅಡುಗೆ ಮಾಡಿ ಹಾಕುತ್ತಾಳೆ.
೫. ಸುಧಾ, ೫ನೇ ತರಗತಿ, ಪುರಾಣಿಪೋಡು, ಯಳಂದೂರು ತಾಲ್ಲೂಕು : ಪುರಾಣಿ ಪೋಡಿನ ರಂಗೋಲೆ ಜಡೇಗೌಡ ಮತ್ತು ಮಾದಮ್ಮನ ಕುಟುಂಬ ವ್ಯವಸಾಯ ಮಾಡುತ್ತಿದ್ದು, ಆಡು, ಕುರಿ, ದನಗಳನ್ನು ಸಾಕುತ್ತಾರೆ. ಮಗಳು ೧೨ ವರ್ಷದ ಸುಧಾ ಋತುಮತಿಯಾದ ಕಾರಣ ಪೋಷಕರು ೫ನೇ (೨೦೦೭ – ೦೮ರಲ್ಲಿ) ತರಗತಿಗೆ ಬಿಡಿಸಿದ್ದಾರೆ. ಈಕೆಯ ಅಣ್ಣ ನಾಗರಾಜು ೯ನೇ ತರಗತಿಯನ್ನು ಕೊಳ್ಳೆಗಾಲದಲ್ಲಿ ಓದುತ್ತಿದ್ದು, ತಂಗಿ ಶ್ವೇತಾ ೫ನೇ ತರಗತಿ, ತಮ್ಮ ಮಹೇಶ ೩ನೇ ತರಗತಿಯನ್ನು ಪುರಾಣಿ ಪೋಡಿನಲ್ಲಿ ಓದುತ್ತಿದ್ದಾರೆ.
೬. ಜಡೇಮಾದಿ, ೬ನೇ ತರಗತಿ, ಪುರಾಣಿಪೋಡು, ಯಳಂದೂರು ತಾಲ್ಲೂಕು : ಇದೇ ಗ್ರಾಮದ ಲೇಟ್ ಮಾದೇಗೌಡ ಮತ್ತು ಮಹದೇವಮ್ಮನವರ ಮಗಳಾದ ೧೨ ವರ್ಷದ ಜಡೆಮಾದಿ ೬ನೇ ತರಗತಿಯನ್ನು (೨೦೦೬ – ೦೭ರಲ್ಲಿ) ಪೂರ್ಣಗೊಳಿಸದೆ ಮನೆಯ ಕೆಲಸಗಳನ್ನು ನಿರ್ವಹಿಸುವುದರ ಜೊತೆಗೆ ದನಗಳನ್ನು ಮೇಯಿಸುತ್ತಿದ್ದಾಳೆ. ಈಕೆಯ ತಾಯಿ ಕೂಲಿ ಕೆಲಸ ಮಾಡುತ್ತಿದ್ದು, ಅಣ್ಣ ರಂಗಸ್ವಾಮಿ ೭ನೇ ತರಗತಿ ಬಿಟ್ಟು ಇರುವ ಸ್ವಲ್ಪ ಜಮೀನಿನಲ್ಲಿ ವ್ಯವಸಾಯದ ಕೆಲಸ ಹಾಗೂ ಹಳ್ಳಿಯಲ್ಲಿ ಸಿಗುವ ತೋಟದ ಕೂಲಿ ಕೆಲಸಕ್ಕೆ ಹೋಗುತ್ತಾನೆ.
೭. ಜಡೆಸ್ವಾಮಿ, ೬ನೇ ತರಗತಿ, ರಂಗಸಂದ್ರ (ಬೂದಿಪಡಗ), ಚಾಮರಾಜನಗರ ತಾಲ್ಲೂಕು : ರಂಗಸಂದ್ರ (ಬೂದಿಪಡಗ) ಗ್ರಾಮದ ೧೨ ವರ್ಷದ ಜಡೇಸ್ವಾಮಿಯ ತಂದೆ – ತಾಯಿ ಇಬ್ಬರು ಅನಾರೋಗ್ಯದ ಕಾರಣ ಮರಣ ಹೊಂದಿದ್ದಾರೆ. ಪ್ರಸ್ತುತ ಈತನು ಅಜ್ಜಿ ಹಾಗೂ ಸಹೋದರಿಯರ ಜೊತೆ ವಾಸವಿದ್ದಾನೆ. ಇವನು ೨೦೦೭ – ೦೮ ನೇ ಸಾಲಿನಲ್ಲಿ ೬ನೇ ತರಗತಿಗೆ ಮುರಾರ್ಜಿ ದೇಸಾಯಿ ವಸತಿ ಶಾಲೆಗೆ ಸೇರಿದ ಮೂರು ತಿಂಗಳ ನಂತರ ಇತರೆ ಸ್ನೇಹಿತರ ಜೊತೆ ಸೇರಿ ಶಾಲೆ ಬಿಟ್ಟ. ಶಾಲೆ ಬಿಟ್ಟ ಕಾರಣ ಕೇಳಿದರೆ ಗ್ಯಾಸಿನ ಊಟ ನಮಗೆ ಹಿಡಿಸುವುದಿಲ್ಲ, ಹಾಸ್ಟಲ್‌ನಲ್ಲಿ ಸರಿಯಾಗಿ ನೋಡಿಕೊಳ್ಳುವುದಿಲ್ಲ ಎಂದು ಹೇಳುತ್ತಾನೆ. ಶಾಲೆ ಬಿಟ್ಟ ಮೇಲೆ ಜಡೆಸ್ವಾಮಿ ಸುಗ್ಗಿಯ ಸಮಯದಲ್ಲಿ ಜೋಳದ ತೆನೆ ತರಿಯಲು, ಸೂರ್ಯಕಾಂತಿ ತಟ್ಟೆ ಕೀಳಲು ಹೋಗುತ್ತಾನೆ. ಅಲ್ಲದೆ ತೋಟಗಳಿಗೆ ಗೊಬ್ಬರ ಹಾಕಲು ಹೋಗುತ್ತಿದ್ದು, ೬೦ ರೂಪಾಯಿ ಕೂಲಿ ಸಿಗುತ್ತಿದೆ. ಇದರಲ್ಲಿ ಮನೆಗೂ ಕೊಟ್ಟು, ತಾನು ಸ್ವಲ್ಪ ಇಟ್ಕೊಂಡು ಬೇಕಾದನ್ನು ತೆಗೆದುಕೊಳ್ಳುವುದಾಗಿ ತಿಳಿಸಿತ್ತಾನೆ. ಈತ ಫೆಬ್ರವರಿ ತಿಂಗಳಿಂದ ಏಪ್ರಿಲ್ ತಿಂಗಳವರೆಗೆ ಲವಂಗದ ಮೊಗ್ಗು ಸಂಗ್ರಹಿಸಲು ಕಾಸು ಕಟ್ಕೊಂಡು ಗೋಲಿ, ಪಚ್ಚಿ ಆಟ ಆಡ್ತಾನೆ. ಕ್ರಿಕೆಟ್ ಆಟ ಕೂಡ ಆಡುತ್ತಾನೆ. ಈತನ ಮೊದಲ ಅಕ್ಕ ೧೭ ವಯಸ್ಸಿನ ಬಸಮ್ಮ ಓದಿಲ್ಲ. ಈಕೆ ಕೂಲಿ ಮಾಡಿಕೊಂಡು ಮನೆಯ ಜವಾಬ್ದಾರಿಯನ್ನು ನೋಡಿಕೊಳ್ಳುತ್ತಾಳೆ. ಈತನ ಎರಡನೇ ಅಕ್ಕ ೧೫ ವರ್ಷದ ಸಂಕಮ್ಮ ಚಾಮರಾಜನಗರದ ಪಿಡಬ್ಲ್ಯೂಡಿ ಶಾಲೆಯಲ್ಲಿ ೮ನೇ ತರಗತಿ ಓದುತ್ತಿದ್ದು, ರಜಾ ದಿನಗಳಲ್ಲಿ ತೋಟದ ಕೆಲಸಕ್ಕೆ ಹೋಗುತ್ತಿದ್ದು, ಪರೀಕ್ಷೆ ಸಮಯದಲ್ಲಿ ಶಾಲೆ ಬಿಟ್ಟು ಕೂಲಿ ಮಾಡುತ್ತಾಳೆ. ಮೂರನೇ ಅಕ್ಕ ೧೩ ವರ್ಷದ ಹಾಲಮ್ಮ ೭ನೇ ತರಗತಿಗೆ ಶಾಲೆ ಬಿಟ್ಟು ೧ ವರ್ಷವಾಗಿದ್ದು, ಮನೆ ಕೆಲಸ ಮಾಡಿಕೊಂಡು ಅಕ್ಕನ ಮಗುವನ್ನು ನೋಡಿಕೊಳ್ಳುತ್ತಾಳೆ.
೮. ಪ್ರೇಮ, ೫ನೇ ತರಗತಿ, ರಂದಸಂದ್ರ (ಬೂದಿಪಡಗ), ಚಾಮರಾಜನಗರ ತಾಲ್ಲೂಕು : ರಂಗಸಂದ್ರ ಗ್ರಾಮದವರಾದ ಜಡೇಗೌಡ (ಅರಣ್ಯ ಇಲಾಖೆಯಲ್ಲಿ ವಾಚರ್) ಮತ್ತು ಕಾಳಮ್ಮನವರ ಮಗಳಾದ ೧೩ ವರ್ಷ ವಯಸ್ಸಿನ ಪ್ರೇಮ ಶಾಲೆ ಬಿಟ್ಟು ಎರಡು ವರ್ಷವಾಗಿದೆ. ಈಕೆ ಶಾಲೆಗೆ ಬರುವುದಕ್ಕಿಂತ ಹೆಚ್ಚಾಗಿ ಕಾಫಿ ತೋಟದ ಕೆಲಸಕ್ಕೆ ಹೋಗುತ್ತಿದ್ದಳು. ಆದರೂ ಐದನೇ ತರಗತಿ ಪಾಸು ಮಾಡಿ ೬ನೇ (೨೦೦೭ – ೦೮ನೇ ಸಾಲು) ತರಗತಿಗೆ ಕಳುಹಿಸಿದರೂ ಶಾಲೆಗೆ ದಾಖಲಾಗಲೇ ಇಲ್ಲ. ಇವಳಿಗೆ ಓದಲು, ಬರೆಯಲು ತುಂಬಾ ಸಮಸ್ಯೆಯಿದ್ದು, ಮನೆಯಲ್ಲಿ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು, ಕಾಫಿ ಹಣ್ಣಿನ ಕೆಲಸವಿದ್ದಾಗ ಅಜ್ಜಿ ಜೊತೆ ಅತ್ತಿಖಾನೆ ಎಸ್ಟೇಟಲ್ಲಿ ಕೆಲಸ ಮಾಡಲು ಹೋಗುತ್ತಿದ್ದಾಳೆ. ಈಕೆಯ ಅಣ್ಣ ಜಡೆಯ ೭ನೇ ತರಗತಿಗೆ ಬಿಟ್ಟು ಕೂಲಿ ಕೆಲಸ ಮಾಡುತ್ತಾನೆ.
೯. ಮಹೇಶ ಎಂ. ಬಿನ್ ಮಹದೇವ, ೫ನೇ ತರಗತಿ, ರಂಗಸಂದ್ರ, ಚಾಮರಾಜನಗರ ತಾಲ್ಲೂಕು : ತಂದೆ ಮಹದೇವ, ತಾಯಿ ಮಾದಮ್ಮ ಇವರು ಕೂಲಿ ಜೊತೆಗೆ ಇರುವ ಸ್ವಲ್ಪ ಭೂಮಿಯಲ್ಲಿ ವ್ಯವಸಾಯ ಮಾಡುತ್ತಾರೆ. ವಯಸ್ಸು ೧೩, ಶಾಲೆ ಬಿಟ್ಟ ತರಗತಿ ೫ನೇ ತರಗತಿ ಶಾಲೆ ಬಿಟ್ಟು ೩ ವರ್ಷ ಆಗಿದೆ. ಕಾಫಿ ತೋಟದ ಕೆಲಸ ಮಾಡಲು ಬೇಡಗುಳಿ, ಹೊನ್ನಮೇಟಿ, ಅತ್ತಿಖಾನೆ, ಕೊಡಗು ಪ್ರದೇಶಗಳಿಗೆ ಹೋಗುತ್ತಾನೆ. ಈತನ ಅಣ್ಣ ನಾಗೇಶ್ ಬಿ. ಮೆಟ್ರಿಕ್ ಫೇಲ್ ಆಗಿ ಓದು ಮುಂದುವರಿಸಿಲ್ಲ. ಈತನೂ ಕೂಡ ಕಾಫಿ ತೋಟದ ಕೆಲಸಕ್ಕಾಗಿ ಹೊರಗೆ ಹೋಗುತ್ತಾನೆ. ಈತನ ಜೊತೆ ಓದುತ್ತಿದ್ದ ಬಸವರಾಜು, ಚಿಕ್ಕಪ್ಪನ ಮಗ ಶಿವಣ್ಣ ಮುರಾರ್ಜಿ ದೇಸಾಯಿ ವಸತಿ ಶಾಲೆಯಲ್ಲಿ ೭ನೇ ತರಗತಿಗೆ ಹೋಗುತ್ತಿದ್ದಾರೆ. ಸ್ವಾಮಿ, ಕುಮಾರ, ಶಿವಣ್ಣ, ೩ನೇ ತರಗತಿಗೆ ಶಾಲೆ ಬಿಟ್ಟು ಕೂಲಿ ಮಾಡ್ತಾರೆ. ಈ ಹುಡುಗನಿಗೆ ಓದಲು ಸೇರಿಸಿದರೆ ಹೋಗ್ತೀನಿ. ಓದಕ್ಕೆ, ಬರೆಯೋಕ್ಕೆ ಬರುತ್ತದೆ. ಇವನು ಓದುವಾಗ ಶಾಲೆಯಲ್ಲಿ ಇದ್ದ ಸಿದ್ದರಾಜಶೆಟ್ಟಿ, ಕೃಷ್ಣ ಮೇಸ್ಟ್ರು ಚೆನ್ನಾಗಿ ಪಾಠ ಮಾಡ್ತಿದ್ದ ಬಗ್ಗೆ ತಿಳಿಸಿದ್ದು, ಶಿವ ಹೆಡ್ ಮೇಸ್ಟ್ರು ಶಾಲೆಯಲ್ಲಿ ಒಂದೊಂದು ಗಳಿಗೆ ಇದ್ದು ಹೋಗ್ತಿದ್ರು. ಕೃಷ್ಣ, ಕುಮಾರಸ್ವಾಮಿ ಮೇಸ್ಟ್ರು ಚೆನ್ನಾಗಿ ಏಟ್ ಕೊಡ್ತಿದ್ರು ಎಂದು ತಿಳಿಸಿದ್ದಾನೆ.
೧೦. ಸ್ವಾಮಿ ಬಿನ್ ವಾಚರ್ ಮಾದೇವ, ೬ನೇ ತರಗತಿ, ರಂಗಸಂದ್ರ, ಚಾಮರಾಜನಗರ ತಾಲ್ಲೂಕು : ವಯಸ್ಸು ೧೩ ವರ್ಷ, ೨೦೦೭ – ೦೮ರಲ್ಲಿ ೬ನೇ ತರಗತಿಗೆ ಮುರಾರ್ಜಿ ಶಾಲೆಗೆ ಹೋಗಿದ್ದು, ೩ ತಿಂಗಳ ನಂತರ ಶಾಲೆ ಬಿಟ್ಟಿದ್ದಾನೆ. ಈತನಿಗೆ ಓದಬೇಕೆಂಬ ಇಷ್ಟ ಇತ್ತಂತೆ. ಆದರೆ ಶಾಲೆಗೆ ಹೋಗುತ್ತಿದ್ದ ರಂಗಸಂದ್ರದ ಹುಡುಗರೆಲ್ಲಾ ಸೇರಿ ಶಾಲೆಯಲ್ಲಿ ದೈಯ ಇರ್ತವೆ ಅಂತಾ ಹೇಳಿ ಬಿಟ್ಟು ಬಿಟ್ರು. ಅವರ ಜೊತೆ ನಾನು ಶಾಲೆ ಬಿಟ್ಟೆ. ಮನೆಯಲ್ಲಿ ಹೋಗು ಅಂದ್ರು, ಆದರೆ ನನ್ನ ಗೆಳೆಯರು ಯಾರೂ ಹೋಗಲ್ಲ ಅಂದ್ರು ಅದಕ್ಕೆ ನಾನು ಹೋಗಲಿಲ್ಲ. ಊರಲ್ಲಿ ಕೆಲಸಕ್ಕೆ ಕರದ್ರೆ ಹೋಗ್ತೀನಿ. ಇಲ್ಲಾ ಅಂದ್ರೆ ಕುಳ್ಳೂರಲ್ಲಿ ತೋಟದ ಕೆಲಸಕ್ಕೆ ಹೋಗ್ತೀನಿ. ನನಗೆ ದಿನಕ್ಕೆ ೫೦ ರೂಪಾಯಿ ಕೂಲಿ ಕೊಡ್ತಾರೆ. ಕೆಲಸ ಇಲ್ಲದ ದಿನ ಊರಲ್ಲಿ ಸುತ್ತುತ್ತೀನಿ ಎನ್ನುತ್ತಾನೆ. ಈತನ ತಾಯಿ ಮಹದೇವಮ್ಮ. ಅಣ್ಣ ಮಣಿಕಂಠ – ೮ನೇ ತರಗತಿಗೆ ಶಾಲೆ ಬಿಟ್ಟು ೩ ವರ್ಷ ಆಗಿದೆ. ಈಗ ಅವನಿಗೆ ೧೭ ವರ್ಷ ಆಗಿದೆ. ಕೂಲಿ ಮಾಡುತ್ತಾನೆ. ತಂಗಿ ಪುಟ್ಟಿ ಶಿಶುವಿಹಾರಕ್ಕೆ ಹೋಗುತ್ತಾಳೆ. ನನ್ನ ಜೊತೆ ಓದಿದವರು ಶಾಲೆ ಬಿಟ್ಟು ಕೂಲಿ ಕೆಲಸ ಮಾಡ್ತಾರೆ. ಈಗ ನಾನು ಕೋಳಿಪಾಳ್ಯದ ಶಾಲೆಗೆ ಸೇರ್ಕೊಂಡು ತಪ್ಪಿಸಿಕೊಳ್ಳದೇ ಓದ್ತೀನಿ ಎನ್ನುತ್ತಾನೆ.
೧೧. ಹಾಲಮ್ಮ ಬಿನ್ ಲೇಟ್. ಬೊಮ್ಮೇಗೌಡ. ೭ನೇ ತರಗತಿ, ರಂಗಸಂದ್ರ, ಚಾಮರಾಜನಗರ ತಾಲ್ಲೂಕು : ೧೪ ವರ್ಷದ ಹಾಲಮ್ಮ ಅಜ್ಜಿ ಮನೆಯಲ್ಲಿ ವಾಸಿಸುತ್ತಿದ್ದಾಳೆ. ಇವಳು ೭ನೇ ತರಗತಿಗೆ ಶಾಲೆ ಬಿಟ್ಟು ೧ ವರ್ಷ ಆಗಿದ್ದು, ಮನೆಕೆಲಸ ಮಾಡ್ಕೊಂಡು ಈಕೆಯ ಅಕ್ಕನ ಮಗು ನೋಡಿಕೊಳ್ಳುತ್ತಾಳೆ. ಈಕೆಯ ಮತ್ತೊಬ್ಬ ಅಕ್ಕ ಸಂಕಮ್ಮ ಮೊರಾರ್ಜಿ ದೇಸಾಯಿ ವಸತಿ ಶಾಲೆಯಲ್ಲಿ (೨೦೦೭ – ೦೮) ೮ನೇ ತರಗತಿ ಓದುತ್ತಿದ್ದು ಮಧ್ಯದಲ್ಲಿ ಶಾಲೆ ಬಿಟ್ಟು ಕೂಲಿ ಮಾಡುತ್ತಿದ್ದಾಳೆ. ಈಕೆಯ ತಮ್ಮ ಜಡೇಸ್ವಾಮಿ ೬ನೇ ತರಗತಿಗೆ (೨೦೦೭ – ೦೮ರಲ್ಲಿ) ಶಾಲೆ ಬಿಟ್ಟಿದ್ದಾನೆ. ಹಾಲಮ್ಮ ಶಾಲೆ ಬಿಡಲು ಕಾರಣವಾದ ಅಂಶಗಳ ಬಗ್ಗೆ ತಿಳಿಸಿದ್ದು ನಾನು ಹುಡುಗಿಯರ ಹಾಸ್ಟೆಲ್‍ನಲ್ಲಿ ಓದ್ತಿದ್ದೆ. ಮುಂದೆ ಓದಲು ನನಗೆ ಶೂ, ಯೂನಿಫಾರಂ, ಬ್ಯಾಗ್, ನೋಟ್ ಬುಕ್ ಕೊಳ್ಳಲು ದುಡ್ಡು ಇರಲಿಲ್ಲ ಅದಕ್ಕೆ ನಾನು ಓದು ನಿಲ್ಲಿಸಿದೆ ಎಂದು ಹೇಳುತ್ತಾಳೆ. ನನಗೆ ಓದಕ್ಕೆ ಇಷ್ಟವಿದೆ. ಮುಂದೆ ಕೋಳಿಪಾಳ್ಯ ಶಾಲೆಗೆ ಸೇರ್ಕೊಳ್ತಿನಿ ಎನ್ನುತ್ತಾಳೆ.
೧೨. ಮಾದೇಶ. ಎಂ ೪ನೇ ತರಗತಿ, ರಂಗಸಂದ್ರ, ಚಾಮರಾಜನಗರ ತಾಲ್ಲೂಕು : ಮಾದೇವನ ಮಗ ಮಾದೇಶ ಈತ ೬ನೇ ತರಗತಿಗೆ ಶಾಲೆ ಬಿಟ್ಟಿದ್ದು, ಹಾಸನೂರಿನಲ್ಲಿ ಕಾಫಿ ಹಣ್ಣು ಬಿಡಿಸಲು ಹೋಗುತ್ತಾನೆ. ದಿನಕ್ಕೆ ಆತನಿಗೆ ೮೦ ರೂಪಾಯಿ ಕೂಲಿ ಸಿಗುತ್ತದೆ. ಈತನ ಪ್ರಕಾರ ಹಾಸ್ಟೆಲ್‍ನಲ್ಲಿ ಉಳಿಯಕ್ಕೆ ಇಷ್ಟ ಆಗಲಿಲ್ಲ. ಅಲ್ಲಿ ಬೇಜಾರಾಗ್ತಿತ್ತು. ಅದಕ್ಕೆ ಫ್ರೆಂಡ್ಸ್ ಜೊತೆ ಸೇರ್ಕೊಂಡು ಶಾಲೆ ಬಿಟ್ಟಿದ್ದೀನಿ. ಈತನ ಅಣ್ಣ ಬಸವಣ್ಣ ಮುರಾರ್ಜಿ ಶಾಲೆಯಲ್ಲಿ ೮ನೇ ತರಗತಿ ಓದುತ್ತಿದ್ದಾನೆ. ತಮ್ಮ ಶಿವಣ್ಣ ೬ನೇ ತರಗತಿ ರಂಗಸಂದ್ರ ಆಶ್ರಮ ಶಾಲೆಯಲ್ಲಿ ಓದುತ್ತಾನೆ. ತಂಗಿ ಮಂಜುಳ ೩ನೇ ತರಗತಿಯನ್ನು ರಂಗಸಂದ್ರ ಆಶ್ರಮ ಶಾಲೆಯಲ್ಲಿ ಓದುತ್ತಿದ್ದಾಳೆ.
೧೩. ಸಿದ್ದರಾಜಗೌಡ, ೬ನೇ ತರಗತಿ, ಕೋಳಿಪಾಫ್ಯ, ಚಾಮರಾಜನಗರ ತಾಲ್ಲೂಕು : ಕೋಳಿಪಾಳ್ಯ ಗಿರಿಜನ ಆಶ್ರಮ ಶಾಲೆಯಲ್ಲಿ ಅಡುಗೆ ಕೆಲಸ ಮಾಡುತ್ತಿರುವ ಗೋವಿಂದ ಮತ್ತು ಕುಂಬಮ್ಮನ ಮಗ ೧೨ ವರ್ಷ ವಯಸ್ಸಿನ ಸಿದ್ದರಾಜೇಗೌಡ ಕೋಳಿಪಾಳ್ಯ ಗಿರಿಜನ ಆಶ್ರಮ ಶಾಲೆಯಲ್ಲಿ ೫ನೇ ತರಗತಿ ಮುಗಿಸಿ, ಚಾಮರಾಜನಗರಕ್ಕೆ ೬ನೇ ತರಗತಿಗೆ (೨೦೦೭ – ೦೮ ರಲ್ಲಿ) ಸೇರಿದ. ಸೇರಿದ ಎರಡು ತಿಂಗಳಲ್ಲಿ ವಿದ್ಯಾರ್ಥಿನಿಲಯದಲ್ಲಿ ಊಟ ಸರಿಯಿಲ್ಲ. ಹೊಟ್ಟೆ ತುಂಬಾ ಊಟ ಕೊಡುವುದಿಲ್ಲವೆಂದು ಶಾಲೆ ಬಿಟ್ಟ ನಂತರ ತನ್ನ ಹುಟ್ಟೂರಾದ ರಂಗಸಂದ್ರ ಅಲೆದಾಡುತ್ತಿದ್ದ ಈ ಹುಡುಗನನ್ನು ರಂಗಸಂದ್ರ ಆಶ್ರಮ ಶಾಲೆಯ ಶಿಕ್ಷಕರು ೨೦೦೭ – ೦೮ನೇ ಸಾಲಿನಲ್ಲಿ ೪ನೇ ತರಗತಿಗೆ ಕೂರಿಸಿರುತ್ತಾರೆ. ಇವನನ್ನು ಮತ್ತೆ ಶಾಲೆಗೆ ಹೋಗುವ ಬಗ್ಗೆ ಕೇಳಿದರೆ ನನಗೆ ಓದಕ್ಕೆ, ಬರೆಯಕ್ಕೆ ಬರಲ್ಲ ಅಂತಾ ಮುರಾರ್ಜಿ ಶಾಲೆಗೆ ಸೇರಿಸ್ಕೊಳ್ಳಲಿಲ್ಲ ಅದಕ್ಕೆ ಬಿಟ್ಟುಬಿಟ್ಟೆ. ಈ ವರ್ಷ ಚೆನ್ನಾಗಿ ಕಲತ್ಕೊಂಡು ಮುಂದಿನ ವರ್ಷ ಮುರಾರ್ಜಿ ಶಾಲೆಗೆ ಸೇರುವುದಾಗಿ ತಿಳಿಸುತ್ತಾನೆ.
೧೪. ಜಡೆಯ, ೨ ನೇ ತರಗತಿ ಬೇಡಗುಳಿ ಆಶ್ರಮ ಶಾಲೆ : ಬೇಡಗುಳಿಯ ರಾಮಯ್ಯನ ಪೋಡಿನ ಪೂಜಾರಿ ಬಸವಣ್ಣ ಮತ್ತು ಈರಮ್ಮ ಮಗ ೮ ವಯಸ್ಸಿನ ಜಡೆಸ್ವಾಮಿ ಬೇಡಗುಳಿ ಆಶ್ರಮ ಶಾಲೆಗೆ ದಾಖಲಾಗಿ ಎರಡು ವರ್ಷ ಕಳೆದರೂ ಶಾಲೆಗೆ ಸತತ ಗೈರುಹಾಜರಿಯಾಗಿದ್ದಾನೆ. ಪೋಷಕರು ಶಾಲೆಗೆ ಹೋಗುವಂತೆ ಒತ್ತಾಯ ಮಾಡಿದರೂ ಆತ ಶಾಲೆಗೆ ಹೋಗುತ್ತಿಲ್ಲ. ಮನೆಯಲ್ಲಿ ಕಪ್ಪು – ಬಿಳುಪು ಟಿ.ವಿ. ಇದ್ದು, ಬಾಡಿಗೆಗೆ ಕ್ಯಾಸೇಟ್ ತಂದು ವಾರದಲ್ಲಿ ೩ – ೪ ಸಿನಿಮಾ ನೋಡುತ್ತಾ ಮನೆಯಲ್ಲೇ ಕಾಲ ಕಳೆಯುವುದು ಅಥವಾ ಕಾಡು ಸುತ್ತುವುದು ಅವನಿಗೆ ತುಂಬಾ ಇಷ್ಟ. ಆದರೆ ಶಾಲೆಗೆ ಮಾತ್ರ ಹೋಗಲು ಒಪ್ಪುವುದಿಲ್ಲ ಎಂದು ಪೋಷಕರು ತಿಳಿಸಿದ್ದಾರೆ. ಈತನ ಅಣ್ಣ ಮಹೇಶ್ ಸರ್ಕಾರಿ ಹಿರಿಯ ಪ್ರಾಥಮಿಕ ಶಾಲೆ, ಕೋಳಿಪಾಳ್ಯದಲ್ಲಿ ೬ನೇ ತರಗತಿ ಓದುತ್ತಿದ್ದಾನೆ.
೧೫. ಮಾದ, ೨ನೇ ತರಗತಿ, ಹಿರಿಯಂಬಲ, ಕೊಳ್ಳೇಗಾಲ ತಾಲ್ಲೂಕು : ತಂದೆ ಜಡೆಯ, ತಾಯಿ ರಂಗಮ್ಮ ಕೂಲಿ ಜೊತೆಯಲ್ಲಿ ವ್ಯವಸಾಯವನ್ನು ಮಾಡುತ್ತಾರೆ. ಈ ಹುಡುಗನಿಗೆ ೧೦ ವರ್ಷಗಳಾಗಿದ್ದು ಶಾಲೆ ಬಿಟ್ಟು ೨ ವರ್ಷ ಆಗಿದೆ. ತಮ್ಮ ಜಮೀನಿಗೆ ಜೋಳ ಹಾಕಿದಾಗ ಹೊಲ ಕಾಯುತ್ತಾನೆ. ಟಿಬೆಟ್ ಕ್ಯಾಂಪ್‍ನ ಜಮೀನಿನ ಜೋಳಕ್ಕೆ ಗೊಬ್ಬರ ಹಾಕಲು ಹೋಗುವುದಾಗಿ ತಿಳಿಸಿದ್ದಾನೆ. ಉಳಿದ ದಿನಗಳಲ್ಲಿ ತಂದೆ – ತಾಯಿ ಅತ್ತಿಖಾನೆ, ಬೇಡಗುಳಿ, ಕೊಡಗಿನ ಕಾಫಿ ತೋಟಕ್ಕೆ ಹೋಗುತ್ತಾನೆ. ಇತರೆ ಮಕ್ಕಳ ಜೊತೆ ಆಟ ಆಡಿಕೊಂಡು ಕಾಲ ಕಳೆಯುತ್ತಾನೆ. ಈತನಿಗೆ ಓದಲು, ಬರೆಯಲು ಸಮಸ್ಯೆಯಿದ್ದು, ಮುಂದೆ ಓದುವ ಕುರಿತು ಆಸಕ್ತಿ ತೋರುತ್ತಿಲ್ಲ.
ಸಾರಾಂಶ
ಕಳೆದ ೬೦ ವರ್ಷಗಳಿಂದ ಜಿಲ್ಲೆಯ ಬುಡಕಟ್ಟು ಸಮುದಾಯಗಳ ಶಿಕ್ಷಣದ ಸ್ಥಿತಿಯನ್ನು ಅವಲೋಕಿಸಿದಾಗ ಆಶ್ರಮ ಶಾಲೆಗಳಲ್ಲಿ ಓದುತ್ತಿದ್ದ ಶೇಕಡ ೩೦ – ೪೦ ರಷ್ಟು ಮಕ್ಕಳು ಪ್ರಾಥಮಿಕ ಹಾಗೂ ಮಾಧ್ಯಮಿಕ ಹಂತದಲ್ಲಿ ಶಾಲೆಯನ್ನು ಬಿಟ್ಟಿದ್ದು, ಶೇಕಡ ೫೦ ರಿಂದ ೭೦ ರಷ್ಟು ಮಕ್ಕಳು ಫ್ರೌಡ ಶಿಕ್ಷಣ ಹಂತದಲ್ಲೂ, ಉಳಿದ ಶೇಕಡ ೮ ರಿಂದ ೧೦ ರಷ್ಟು ಬುಡಕಟ್ಟು ಮಕ್ಕಳು ತತ್ಸಮಾನ ಹಂತದಲ್ಲಿ ಶಾಲೆಯನ್ನು ಬಿಡುತ್ತಾರೆ. ಹಾಗಾಗಿ ಈ ಸಮುದಾಯದಲ್ಲಿ ಉನ್ನತ ಶಿಕ್ಷನ ಪಡೆಯುವುದು ಮರೀಚಿಕೆಯಾಗಿದೆ. ಈ ಸಮುದಾಯದ ಹೆಚ್ಚಿನ ಮಕ್ಕಳು ಕನಿಷ್ಟ ಹಿರಿಯ ಪ್ರಾಥಮಿಕ ಶಿಕ್ಷಣವನ್ನು ಪೂರೈಸುವುದಿಲ್ಲ. ಬುಡಕಟ್ಟು ಸಮುದಾಯದ ಮಕ್ಕಳ ಶಿಕ್ಷಣಕ್ಕಾಗಿ ಆರಂಭವಾಗಿರುವ ಚಾಮರಾಜನಗರ ತಾಲ್ಲೂಕಿನ ರಂಗಸಂದ್ರದ ಆಶ್ರಮ ಶಾಲೆ ಆರಂಭಗೊಂಡು ೬೦ ವರ್ಷ ಕಳೆದರೂ ಇಬ್ಬರನ್ನು ಹೊರತುಪಡಿಸಿ ಮೆಟ್ರಿಕ್ ಪಾಸು ಮಾಡಿದವರು ಯಾರೂ ಇಲ್ಲ. ಆ ಇಬ್ಬರು ಒಂದೇ ಕುಟುಂಬದವರಾಗಿದ್ದು ಒಬ್ಬರು ನರ್ಸಿಂಗ್ ತರಬೇತಿ ಪಡೆಯುತ್ತಿದ್ದು, ಒಬ್ಬರು ಮೆಟ್ರಿಕ್ ಪಾಸು ಮಾಡಿ ಓದು ನಿಲ್ಲಿಸಿದ್ದಾರೆ. ಹಾಗೆಯೇ ಗುಂಡ್ಲುಪೇಟೆ ತಾಲ್ಲೂಕಿನ ಮದ್ದರೂ ಕಾಲೋನಿ ಆಶ್ರಮ ಶಾಲೆ ಆರಂಭಗೊಂಡು ೫೦ ವರ್ಷಗಳಾಗಿದ್ದು, ಈ ಶಾಲೆಯಲ್ಲಿ ಓದಿದವರಲ್ಲಿ ಒಬ್ಬರು ಸ್ನಾತಕೊತ್ತರ ಪದವಿ ಮಾಡಿದ್ದು, ಒಬ್ಬರು ಪದವಿಯನ್ನು, ಇಬ್ಬರು ಪಿಯುಸಿ ಮುಗಿಸಿ ಎ.ಎನ್.ಎಂ. ತರಬೇತಿಯನ್ನು ಪಡೆಯುತ್ತಿದ್ದಾರೆ. ೬ ಮಂದಿ ಎಸ್.ಎಸ್.ಎಲ್.ಸಿ ಫೇಲಾಗಿದ್ದಾರೆ, ಈ ಕಾಲೋನಿಯ ಮಹಿಳೆಯೊಬ್ಬರು ಎಂ.ಎ (ಸಮಾಜಶಾಸ್ತ್ರ) ಮಾಡಿದ್ದು, ಬೆಂಗಳೂರಿನಲ್ಲಿ ಸ್ವಯಂ ಸೇವಾ ಸಂಸ್ಥೆಯೊಂದರಲ್ಲಿ ಕೆಲಸ ಮಾಡುತ್ತಿದ್ದಾರೆ. ಕೊಳ್ಳೇಗಾಲ ತಾಲ್ಲೂಕಿನ ಗಾಣಿಗಮಂಗಲ ಆಶ್ರಮ ಶಾಲೆಯು ಆರಂಭವಾಗಿ ೪೦ ವರ್ಷಗಳಾಗಿದ್ದು, ಈ ಶಾಲೆಯಲ್ಲಿ ಓದಿದ ಮಕ್ಕಳಲ್ಲಿ ೪ ಮಕ್ಕಳು ಮೆಟ್ರಿಕ್ ಶಿಕ್ಷಣವನ್ನು ಮುಗಿಸಿ ವ್ಯವಸಾಯ ಮತ್ತು ಕೂಲಿ ಕೆಲಸಗಳನ್ನು ಮಾಡುತ್ತಿದ್ದು, ೧೪ ಯುವಕ / ಯುವತಿಯರು ಪದವಿಪೂರ್ವ ಶಿಕ್ಷಣವನ್ನು ಪಡೆಯುತ್ತಿದ್ದಾರೆ. ಒಬ್ಬರು ಡಿ.ಎಡ್ ತರಬೇತಿ ಮುಗಿಸಿ, ಈ ಶಾಲೆಯಲ್ಲೇ ಹೊರವಲಯ ಶಿಕ್ಷಕರಾಗಿ ಕೆಲಸ ನಿರ್ವಹಿಸುತ್ತಿದ್ದು, ಮತ್ತೊಬ್ಬರು ಪಿಯುಸಿ ಮುಗಿಸಿ ಜೀರಿಗೆಗದ್ದೆ ಆಶ್ರಮ ಶಾಲೆಯಲ್ಲಿ ಹೊರವಲಯ ಶಿಕ್ಷಕರಾಗಿ ಕೆಲಸ ಮಾಡುತ್ತಿದ್ದಾರೆ. ಒಬ್ಬರು ಪುರಾಣಿಪೋಡು ಆಶ್ರಮ ಶಾಲೆಯಲ್ಲಿ ಮುಖ್ಯ ಅಡುಗೆಯವರಾಗಿ ಕೆಲಸ ಮಾಡುತ್ತಿದ್ದಾರೆ.
ಆಶ್ರಮ ಶಾಲೆಗಳು ಬುಡಕಟ್ಟು ಮಕ್ಕಳ ಮನವೊಲಿಸುವಿಕೆಯಲ್ಲಿ ಬಹಳ ಹಿಂದಿದ್ದು, ಈ ಮಕ್ಕಳ ಕಲಿಕೆಯಲ್ಲಿ ಕಡಿಮೆ ಮಟ್ಟದ ಸಾಧನೆಯನ್ನು ಕಾಣಬಹುದು. ಅಲ್ಲದೆ ಪೋಷಕರ ಉದಾಸೀನತೆ ಮತ್ತು ಸಾಂಸ್ಕೃತಿಕ ವೈರುದ್ಯಗಳೆರಡು ಮುಖ್ಯವಾದ ವಿಷಯಗಳಾಗಿದ್ದು ಇವುಗಳ ಬಗ್ಗೆ ಒಲವು ತೋರಬೇಕು. ಈ ರೀತಿಯ ಒಲವಿನಿಂದ ಮಕ್ಕಳ ದಾಖಲಾತಿ ಹೆಚ್ಚಾಗುವುದಲ್ಲದೆ, ಶಿಕ್ಷಣದ ಮಟ್ಟ ಹೆಚ್ಚಾಗುತ್ತದೆ ಎಂಬ ಅಭಿಪ್ರಾಯವನ್ನು ರೋತ್ ಮತ್ತು ರಾವ್ ವ್ಯಕ್ತಪಡಿಸಿದ್ದಾರೆ (ರೌತ್ ೧೯೮೫ ; ರಾವ್ ೧೯೯೭). ಹೆಚ್ಚಿನ ಗಿರಿಜನ ಮಕ್ಕಳು ಶಾಲೆ ಬಿಡುವುದಕ್ಕೆ ಕಾರನ ಪೋಷಕರ ಅನಕ್ಷರತೆ ಹಾಗೂ ಪೋಷಕರ ಸಹಕಾರವಿಲ್ಲದಿರುವುದು. ಮಕ್ಕಳು ಹಬ್ಬ ಹಾಗೂ ಋತುವಿನ ಕಾಲದಲ್ಲಿ ಹೆಚ್ಚು ಗೈರು ಹಾಜರಿಯಾಗುತ್ತಾರೆ. ಅಲ್ಲದೆ ಮಕ್ಕಳು ಶಾಲೆಯಲ್ಲಿ ತಮ್ಮದಲ್ಲದ ಭಾಷಾ ಮಾಧ್ಯಮದ ಮೂಲಕ ಕಲಿಯಬೇಕಾಗಿರುವುದು ಸಮಸ್ಯೆಯಾಗಿದೆ. ಶಿಕ್ಷಕರಲ್ಲಿ ಮಕ್ಕಳ ಕಲಿಕೆಯ ಬಗ್ಗೆ ಅನುಪಾಲನೆ ಇಲ್ಲದಿರುವುದಿಲ್ಲ ಈ ಕಾರಣದಿಂದಾಗಿ ಆಶ್ರಮ ಶಾಲೆಗಳಲ್ಲಿ ಗಿರಿಜನ ಮಕ್ಕಳು ಶಾಲೆಯನ್ನು ಅರ್ಧದಲ್ಲೇ ಬಿಡುತ್ತಾರೆ (ಟೋಪ್ : ೧೯೭೦). ಈ ರೀತಿಯ ಅಸಹಕಾರದ ಸ್ಥಿತಿ ಕಳೆದ ೩೦ ವರ್ಷಗಳ ನಂತರವೂ ಹೆಚ್ಚಿನ ಪ್ರಮಾಣದಲ್ಲಿದೆ. ಇದಕ್ಕೆ ಮುಖ್ಯವಾದ ಕಾರನ ಮುಖ್ಯವಾಗಿ ಶಾಲೆ ಮತ್ತು ಸಮುದಾಯಗಳ ನಡುವೆ ಉತ್ತಮ ಮುಖ್ಯವಾದ ಕಾರಣ ಮುಖ್ಯವಾಗಿ ಶಾಲೆ ಮತ್ತು ಸಮುದಾಯಗಳ ನಡುವೆ ಉತ್ತಮ ಸಂಬಂಧಗಳಿಲ್ಲದಿರುವುದು. ಓದಿದ ಕೆಲವು ಮಂದಿಯು ಪೋಷಕರಂತೆಯೇ ದುಡಿಯುತ್ತಿದ್ದು, ಅವರ ಬದುಕಿನಲ್ಲಿ ಯಾವುದೇ ಬದಲಾವಣೆಗಳನ್ನು ಕಾಣಲು ಸಾಧ್ಯವಾಗಿಲ್ಲದಿರುವುದು ಕೂಡ ಇವತ್ತು ಮಕ್ಕಳು ಶಾಲೆಗೆ ಹೋಗಲು ಪೋಷಕರು ಸಹಕಾರ ನೀಡದಿರುವುದನ್ನು ಕಾಣಬಹುದು. ಮೊದಲಿಗಿಂತಲೂ ಪ್ರಸ್ತುತದಲ್ಲಿ ಹೆಚ್ಚು ಮಕ್ಕಳು ಕುಟುಂಬದ ಸಂಪಾದನೆಯ ಭಾಗವಾಗಿದ್ದು, ಕುಟುಂಬ ನಿರ್ವಹಣೆಗೆ ಸಹಕಾರಿಯಾಗಿದೆ ಎಂಬ ಕಾರಣದಿಂದಲೂ ಮಕ್ಕಳನ್ನು ಶಾಲೆಗೆ ಹೋಗುವಂತೆ ಪೋಷಕರು ಮಕ್ಕಳಿಗೆ ಪ್ರೋತ್ಸಾಹ ನೀಡುವುದು ಕಡಿಮೆಯಿದೆ. ಅಲ್ಲದೆ ಶಾಲೆಗೆ ಬಂದಂತಹ ಮಕ್ಕಳಿಗೆ ಶಾಲೆಯಲ್ಲಿ ಬೋಧನೆಗಾಗಿ ಕಾಯಬೇಕಾಗಿರುವುದು, ಬೋಧನೆಯು ಗುಣಮಟ್ಟದಿಂದ ಕೂಡದಿರುವುದು ಕೂಡ ಹೆಚ್ಚು ಮಕ್ಕಳು ಶಾಲೆಯಿಂದ ಹೊರಗುಳಿಯಲು ಕಾರಣವಾಗಿದೆ. ಆಶ್ರಮ ಶಾಲೆಗಳಲ್ಲಿ ಬೋಧಿಸುವ ಶಿಕ್ಷಕರು ಬುಡಕಟ್ಟು ಸಮುದಾಯಗಳ ಮಕ್ಕಳು ಹಾಗೂ ಪೋಷಕರ ಬಗ್ಗೆ ಹೊಂದಿರುವ ತಾತ್ಸಾರದ ಮನೋಭಾವವು ಕೂಡ ಕಾರಣವಾಗಿದೆ.
ಸಂಜಯ್ ಕೆ ರಾ‍ಯ್‍ರವರು ಭಾರತದ ಬುಡಕಟ್ಟು ಶಿಕ್ಷಣ ಮತ್ತು ಲಿಂಗ ಪ್ರಶ್ನೆ ಎಂಬ ಅಧ್ಯಯನದಲ್ಲಿ ಟೋಪ್‍ರವರ ಅಭಿಪ್ರಾಯವನ್ನು ದಾಖಲಿಸಿದ್ದಾರೆ. ಪೋಷಕರು ಮಕ್ಕಳನ್ನು ಶಾಲೆಗೆ ಕಳುಹಿಸುವಲ್ಲಿ ಹಲವಾರು ಸಮಸ್ಯೆಗಳನ್ನು ಎದುರಿಸುತ್ತಿದ್ದಾರೆ ಎಂಬುದಾಗಿ ತಿಳಿಸಿದ್ದಾರೆ. ಮೊದಲನೆಯದಾಗಿ ಈ ಸಮುದಾಯದಲ್ಲಿ ತಂದೆ – ತಾಯಿ ಕೆಲಸಕ್ಕಾಗಿ ಹೊರಗೆ ಹೋಗುವುದರಿಂದ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುವ ಜವಾಬ್ದಾರಿ ಶಾಲೆಗೆ ಹೋಗುವ ಮಕ್ಕಳ ಮೇಲೆ ಇರುತ್ತದೆ. ಎರಡನೆಯದಾಗಿ ಮಕ್ಕಳು ಅಸಂಘಟಿತ ವಲಯಗಳಲ್ಲಿ ಕೆಲಸ ಮಾಡುತ್ತಿದ್ದು, ಪಶುಪಾಲನೆ ಮುಂತಾದ ಕೆಲಸಗಳನ್ನು ನಿರ್ವಹಿಸುವ ಮೂಲಕ ದುಡಿಯಬೇಕಾಗಿರುವುದು ಹಾಗೂ ಕಾಡಿನಿಂದ ಒಣ ಎಲೆ ಹಾಗೂ ಸೌದೆಯನ್ನು ಸಂಗ್ರಹಿಸಬೇಕಾಗಿರುವ ಜವಾಬ್ದಾರಿಯು ಶಾಲೆಗೆ ಹೋಗುವ ಮಕ್ಕಳ ಮೇಲಿದೆ. ನಾಲ್ಕನೆಯದಾಗಿ ತಮ್ಮ ಸಾಂಪ್ರದಾಯಿಕವಾದ ಕೆಲಸಗಳ ನಿಪುಣತೆಯ ಬಗ್ಗೆ ಮಕ್ಕಳಿಗೆ ಹೇಳಿಕೊಡುವ ಸಲುವಾಗಿ ತಮ್ಮ ಜೊತೆ ಕರೆದುಕೊಂಡು ಹೋಗುತ್ತಾರೆ ಎಂಬುದಾಗಿ ತಿಳಿಸಿದ್ದಾರೆ (ಸಂಜಯ್ ಕೆ ರಾಯ್, ೨೦೦೫ : ೬೧).
ಗಿರಿಜನ ಆಶ್ರಮ ಶಾಲೆಗಳಲ್ಲಿ ಹಿರಿಯ ಪ್ರಾಥಮಿಕ ಹಾಗೂ ಪ್ರೌಢ ಶಾಲೆಗಳನ್ನು ತೆರೆಯುವುದು. ಶಾಲೆಗಳಲ್ಲಿ ಮಕ್ಕಳ ಕಲಿಕೆ ಓದು, ಬರಹಕ್ಕೆ ಸೀಮಿತವಾಗದೇ ಅವರ ಬದುಕನ್ನು ರೂಪಿಸಿಕೊಳ್ಳುವಂತಹ ಶಿಕ್ಷಣವನ್ನು ಕೊಡಬೇಕು. ಉದಾ ; ಹೊಲಿಗೆ ತರಬೇತಿ, ಕಾಡಿನ ಉಪ ಉತ್ಪನ್ನದ ಸಂಗ್ರಹ ಮತ್ತು ನಿರ್ವಹಣೆ, ಮಾರಾಟ, ಗಿಡಮೂಲಿಕೆಯ ಔಷಧಿಯ ಜ್ಞಾನದ ಬಳಕೆ ಇತ್ಯಾದಿ. ಬುಡಕಟ್ಟು ಸಮುದಾಯದ ಮಕ್ಕಳಲ್ಲಿರುವ ಕ್ರೀಡಾ ಚಟುವಟಿಕೆಗಳಿಗೆ ಪ್ರೋತ್ಸಾಹ ಕೊಡಬೇಕು. ಅವರ ಜಾನಪದ ಹಾಡು, ಕುಣಿತ ಹಾಗೂ ಕಲೆ ಮತ್ತು ಕೌಶಲ್ಯಗಳಿಗೆ ಆದ್ಯತೆ ನೀಡಬೇಕು. ಈಗಾಗಲೇ ಶಿಕ್ಷಣ ಪಡೆದು ಮನೆಯಲ್ಲಿರುವ ಯುವ ಸಮುದಾಯಕ್ಕೆ ಜೀವನ ರೂಪಿಸಿಕೊಳ್ಳುವ ತರಬೇತಿ ಹಾಗೂ ಆರ್ಥಿಕ ಸಹಾಯ ಮಾಡಬೇಕು. ವಿದ್ಯಾವಂತ ಯುವ ಸಮುದಾಯಕ್ಕೆ ಉದ್ಯೋಗವಕಾಶಗಳನ್ನು ಕಲ್ಪಿಸಿಕೊಡಬೇಕಾದ ಅವಶ್ಯಕತೆಯಿದೆ. ಇಂತಹ ಪ್ರಯತ್ನದಲ್ಲಿ ಒರಿಸ್ಸಾದ ಆದಿವಾಸ ಕಳಿಂಗ ವಿಶ್ವವಿದ್ಯಾಲಯ ಯಶಸ್ವಿಯಾಗಿರುವುದನ್ನು ಕಾಣಬಹುದಾಗಿದೆ. ಅರಣ್ಯದಲ್ಲಿ ವಾಸಮಾಡುವ ಗಿರಿಜನರ ಜನವಸತಿ ಪ್ರದೇಶಗಳಲ್ಲಿ ಮೂಲಭೂತ ಸೌಲಭ್ಯಗಳ ಜೊತೆಗೆ, ಇನ್ನೂ ಹೆಚ್ಚಿನ ವಸತಿ ಶಾಲೆಗಳನ್ನು ತೆರೆಯಲು ಸರ್ಕಾರ ಗಮನ ಕೊಡಬೇಕು. ಇಲ್ಲದಿದ್ದರೆ ೬ – ೧೪ ವವೋಮಾನದ ಮಕ್ಕಳ ಶಿಕ್ಷಣದ ಹಕ್ಕನ್ನು ವಂಚಿಸಿದಂತಾಗುತ್ತದೆ. ಆಶ್ರಮ ಶಾಲೆಗಳಲ್ಲಿ ಬೋಧನೆಗೆ ನೇಮಕಗೊಂಡಿರುವ ವಿವಿಧ ಸ್ವಯಂ ಸೇವಾ ಸಂಸ್ಥೆಗಳಿಂದ ಶಿಕ್ಷಕರ ಸೇವೆಯನ್ನು ಬಳಸಿಕೊಳ್ಳಬೇಕಿದೆ. ಅವರಿಗೆ ತರಬೇತಿಯನ್ನು ನೀಡಿ ಬೋಧನೆ ಮಾಡಲು ಬಿಡುವುದು ಸೂಕ್ತ ಜೊತೆಗೆ ವೃತ್ತಿ ತರಬೇತಿ ಹೊಂದಿದ ಖಾಯಂ ಶಿಕ್ಷಕರನ್ನು ನೇಮಿಸಿಕೊಳ್ಳಬೇಕಿದ್ದು, ವಿದ್ಯಾರ್ಥಿನಿಲಯದಲ್ಲಿ ಮಹಿಳಾ ನಿಲಯಪಾಲಕರನ್ನು ನೇಮಿಸುವುದು ಅಗತ್ಯವಿದೆ. ಅಲ್ಲದೆ ಶೈಕ್ಷಣಿಕವಾದ ಅನುಪಾಲನೆ ಬಹಳ ಮುಖ್ಯವಾಗುತ್ತದೆ. ಈ ವಿಷಯಗಳ ಬಗ್ಗೆ ಸರ್ಕಾರ ಹಾಗೂ ಸಮಾಜ ಕಲ್ಯಾಣ / ಬುಡಕಟ್ಟು ಕಲ್ಯಾಣ ಇಲಾಖೆ ಮತ್ತು ಶಿಕ್ಷಣ ಇಲಾಖೆ ತುರ್ತು ಗಮನ ಹರಿಸಬೇಕಾಗಿದೆ.
ಮಕ್ಕಳ ಮನೆಯ ಆರ್ಥಿಕ ಸಮಸ್ಯೆ ನಿವಾರಣೆಯಲ್ಲಿ ಪ್ರಮುಖ ಪಾತ್ರ ವಹಿಸುವುದರಿಂದ ಪೋಷಕರು ಮಕ್ಕಳ ಶಿಕ್ಷಣದ ಬಗ್ಗೆ ಆದ್ಯತೆಯನ್ನು ಕೊಡುವುದಿಲ್ಲ ಕುಟುಂಬಗಳು ವಲಸೆ ಹೋದಾಗ ಮಕ್ಕಳಿಗೆ ಮನೆಯ ಜವಾಬ್ದಾರಿಯನ್ನು (ಮನೆಯ ಕೆಲಸ, ದನ, ಕುರಿ ಮೇಯಿಸುವುದು, ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳುವುದು ಇತ್ಯಾದಿ) ಹೊರಿಸಿ ಕೆಲವು ತಿಂಗಳು ದುಡಿಯಲು ಹೊರಗೆ ಹೋಗುತ್ತಾರೆ. ತಂದೆ – ತಾಯಿ ಅಕಾಲಿಕ ಮರಣ ಹೊಂದಿದಾಗ ಹಾಗೂ ಹೆಣ್ಣು ಮಕ್ಕಳು ಋತುಮತಿಯರಾದಾಗ ಹೆಚ್ಚು ಶಾಲೆಯನ್ನು ಬಿಡುತ್ತಾರೆ. ಹೀಗೆ ವಿವಿಧ ಕಾರಣಗಳಿಗಾಗಿ ಶಾಲೆ ಬಿಡುವ ಮಕ್ಕಳು ತಮ್ಮ ಜೊತೆಯ ಸಹಪಾಠಿಗಳು ಶಾಲೆ ಬಿಟ್ಟು ಆಡು, ಕುರಿ, ದನ ಮೇಯಿಸುವುದು ಹಾಗೂ ಊರು / ಕಾಡಲ್ಲಿ ಸುತ್ತಾಡುವುದನ್ನು ನೋಡಿ ತಾವು ಶಾಲೆ ಬಿಟ್ಟು ಅವರ ಜೊತೆ ಸೇರುತ್ತಾರೆ. ಕಾಡಲ್ಲಿ ಸಿಗುವ ನೆಲ್ಲಿ ಕಾಯಿ, ಪಾಸೆ, ಜೇನು ಕೀಳಲು ಹಾಗೂ ಬೇಸಿಗೆಯಲ್ಲಿ ಸಿಗುವ ಲವಂಗದ ಮಗ್ಗು ಸಂಗ್ರಹಿಸಿ ಮಾರುವುದರಿಂದ, ತೋಟಗಳಲ್ಲಿ ಮಾಡುವ ಕೆಲಸಗಳಿಂದ ಮಕ್ಕಳಿಗೆ ಹಣ ಸಿಗುತ್ತದೆ. ಈ ಕುರಿತು ಪೋಷಕರಿಗೆ ಅರಿವು ಮೂಡಿಸಬೇಕು.

